Анысханнаах алыа маҥан халлаан 
үөһээ хаттыгаһыгар тура төрөөбүт 
добун-дохсун сырыылаах маҥан ала аттаах хорсун-хоодуот 
ХОРУЛА БООТУР
I үйэтэ
1	    Былыргы быралыйбыт дьыл
Былдьаһыктаах мындаатыгар,
Урукку уларыйбыт үйэ
Охсуһуулаах уорҕатыгар,
ЭргэтээІи эстибит үйэ
Этиһиилээх эҥээригэр,
Билиҥҥи кэм-кэрдии
Быстар быыһыгар
Чаҕылыйа тырымныыр,
10	Угуйар уоттаах сулустаах,
Мунчаарбыты санаатын көтөҕөр
Мунаа маҥан ыйдаах,
Өлүктүйбүтү өрө тардан туруорар
Үтүө үрүҥ күннээх;
Дуйдаах баах иһити
Умсаннары[footnoteRef:2] ууран кээспит[footnoteRef:3] курдук [2:  Лит.: умсары
]  [3:  Лит.: кэбиспит
] 

Көҕөрөн-наҕаран
Күлүмүрдээн көстөр,
Улаҕата-уҥуоргута биллибэт,
20	Кэмэ-кэрдиитэ көстүбэт
Киҥкиниир киэҥ халлаан
Кистэлэҥ кириэппэһэ буолбут;
Ол анныгар
Сир-халлаан тардыһыытынан
Көй салгыҥҥа көтөҕүллэн,
Көтөр кыната 
Көтүтэрэ көстүбэт,
Эргитэр иэрчэҕэ
Эргитэрэ биллибэт
30	Эргийэр кииннээх
Орто түһүлгэ дойду барахсан
Торолуйан-тупсан турар эбит.
Аҕыс иилээх-саҕалаах,
Атааннаах-мөҥүөннээх,
Алаҕаркаан-тэтэгэркээн,
Айгыр-силик,
Алыгыр-налыгыр
Аан ийэ дойду
Ананан айыллан,
40	Айгыстан-аатыран,
Аҥаарыйан турарын
Аламай күн атылыыта буолбут
Алтан тиэрбэс хараҕынан
Арылыас кус курдук
Арылыччы көрөн
Адыылаан-анааран көрдөххө:
Баттыалаатахха маталдьыйбат
Баараҕай таһаалаах,
Үктүөлээтэх өҕүлдьүйбэт
50	Үрдүк мындаалаах,
Кэбиэлээтэххэ кэйбэлдьийбэт
Кэтит киэлилээх[footnoteRef:4], [4:  Рук.: киэлиилээх
] 

Улаҕата биллибэт
Улуу халлаан үрүттээх,
Ойоҕолоон устар
Ытык-мааны ыйдаах,
Ойон тэмтэйэн тахсар
Үтүө үрүҥ күннээх,
Аппаал хайа арҕастаах,
60	Таас хайа дьайыҥнаах*,
Буор хайа модьоҕолоох*,
Туой хайа тулалаах, 
Аллар муора алыннаах,
Түллэр муора түгэхтээх, 
Умайар уот ортолоох, 
Өрүкүйэр буор үрүттээх,
Күөх сирэм кырыстаах;
Дьол-соргу
Дьоллоох туонатыгар,
70	Уйгу-быйаҥ
Олохтоох уйатыгар
Үтүө да сирдэр
Үөскүүллэр эбит ээ диэн
Барыйан көрдөххө:
Үс үтүө үрэхтэр
Үрүҥ илгэ курдук
Үрүлүччү сүүрдэн түһэр сирдэригэр
Сиэрдээх сир ийэ барахсан
Сириэдийэн үөскээбит эбит,
80	Биэс бэртээхэй үрэхтэр
Будулҕан долгунунан
Будулуйан түһэр сирдэригэр
Ааттаах алааһым
Ананан-айыллан
Албан аатырбыт эбит,
Тоҕус дорҕоонноох үрэхтэр
Тоҕо ааҥнаан
Куугунаан түһэр сирдэригэр
Дьоллоох толоон
90	Туругуран-тупсан турар эбит.
Бу дойдулар
Түмүллэр туймууларыгар
Төгүрүмтэтэ отут көстөөх
Сайылык Эбэ Хотун
Үс күннүк сиртэн
Өрүөллээх харчы саҕа буолан,
Дьэрэлийэн-дьэргэйэн көстөр эбит.
Хомурах хоммотох
Холбороҥ маҥан хочолорун
100	Хомоҕой тылбынан
Холбоон-илбээн
Хоруйан эттэхпинэ:
Кылдьыылаах харахтаах,
Кырааскалаах тумустаах,
Кылбаҕаркаан түүлээх,
Кынатын төбөтүгэр
Кыптыый кырадаһынын курдук
Кыырпах-иирпэх харалардаах,
Кутуу көмүс ходоҕойдоох*,
110	Тардыы көмүс дабыдаллаах,
Эрийии көмүс эрбийэлээх,
Кырыымпалыы куоластаах,
Кыҥкынасчай ырыалаах
Кыталык көтөрүм барахсан
Кыырай халлаан кырсынан
Кырыйа көтөн
Кытыытын булан
Кынтас гына олоро түһэн баран,
Кыҥкыначчы ыллаан ааһар
120	Кыраһа хаар кыыдамнаабатах
Кыйдама* маҥан кырдаллаах эбит;
Толуу-мааны
Туундара тумара тойоно
Дьондоллубут уҥуохтаах,
Суптуллубут быһыылаах,
Киэҥ дэлэгэй
Күөгүү көмүс күндү күөмэйдээх
Туруйа көтөрүм барахсан
Саха киһи барахсан
130	Субу маннык буолуо диэн
Сабаҕалыы саныыр
Сатыы маҥан халлаанын
Тула көтөн
Тулатын булан,
Луглас гына
Олоро түһэн баран,
Турууктуу туойан ааһар
Тобурах хаар тохтооботох
Туналытта маҥан
140	Толоонноох эбит.
Атылыахха атылыыта суох
Ааттаах алаас,
Холуохха холооннооҕо суох
Холуон* үтүө дойду,
Тэҥниэххэ тэҥнээҕэ суох
Дьоллоох толоон
Ачата-синньэтэ
Хайдах эбитий диэн
Барыйан көрдөххө:
150	    Аллаах аты
Атах баайарынан
Араҕас илгэлээх, 
Сүүрүк аты
Сүһүөх быһарынан
Сүөгэй тураҥнаах,
Дьоруо аты тобугунан охсуллар
Локуора күөх оттоох,
Сэллик ат ньилбэгэр эриллэр
Сирэм күөх оттоох,
160	Ахсым аты атаҕын ааһар
Ача күөх оттоох
Ааттаах алаас
Кэрэ айылҕата хайдах эбит диэн
Кэрийэ көрдөххө:
Илин диэки өттүгэр
Харыһыктаах таҥастарын
Хаттанан баран,
Ханаччы туттан баран,
Хотолдьуһа хаамсан иһэр 
170	Хотуттар курдук
Хатыҥ тыа
Ханыылаһа үүммүт эбит;
Ол кэтэх өттүн диэки
Арыы саһыл хааннаах
Саха дьоно
Сэһэргэһэ туралларыгар дылы
Бэс тыа
Сэлэлии үүммүт эбит;
Ол анараа өттүгэр
180	Тыала да суохха
Тылыбырыы-илибирии,
Суугунуу хамсыы турар
Тэтиҥ тыа
Тэҥинэн үүммүт эбит.
Соҕуруу өттүн
Сур сылгы курдук
Суһумнаан көрдөххө:
Киис кыыл кутуругун
Кэдирги туппут курдук
190	Кэрэ-кэҥкил тиит тыа
Кэккэлээн үүнэн турар эбит;
Ол кэтэх өттүн диэки
Кунан оҕус кутуругун
Кэдирги туппут курдук
Куруҥ тыа
Куугунуу турар эбит;
Ол анараа өттүгэр
Иирэ талах
Иэксэ[footnoteRef:5] үүммүт эбит. [5:  Лит.: иэхсэ
] 

200	    Арҕаа өттүн
Аллаах ат курдук
Алам-дьалам көрдөххө:
Имигэс кыргыттар от мунньан
Имиллэҥнэһэ туралларыгар дылы,
Нарын-намчы талах тыа
Хойуутук үүммүт эбит;
Ол кэтэх өттүн диэки,
Соноҕос сылгылар
Дьохсооттоһо туралларыгар дылы,
210	Икки тумул тыа
Утарыта үүнэн киирбиттэр эбит;
Ол анараа өттүгэр,
Икки хаччаҕас маҥаас* оҕустар
Хааннааҕынан хаһылыччы көрөн баран,
Салбана-салбана
Харса туралларыгар дылы,
Харса буурай хайалар
Утарыта үүнэн тураллар эбит.
Хоту өттүн хомуйа көрдөххө:
220	Туут хайыһардаах
Тоҥус оҕонньотторо
Туораахтаһан иһэллэригэр дылы,
Баараҕай төҥүргэстэр
Онно-манна тураллар эбит;
Ол кэтэх өттүн диэки,
Тор курдук бытыктаах
Толуу дьоннор
Дорообо бэрсээри
Тоҥхолдьуһа туралларыгар дылы,
230	Томороон тиит тыа
Кэккэлээн үүнэн турар эбит;
Ол анараа өттүгэр,
Тыһы куба кыыл
Кынатын тиэрэ уурбут курдук
Кубулҕаттаах кубарсы маҥан халлаан
Алын өттүн диэки,
Тус хоту диэки тардыстан,
Курум үрэх куугунуу турар эбит.
Ааттаах алаас
240	Дьогдьойор саалыгар,
Дьуларыйар оройугар,
Туйгуутуур уорҕатыгар,
Килбэйэр киинигэр,
Күөх кырдалын үрдүгэр
Киэҥ уорук дьиэ
Тутуллан балтайан турар эбит:
Аҕыс уон аҕыс сылга
Айгырыаҕа диэннэр,
Аҕыс уон аҕыс тиит маһынан
250	Баҕаната диэн ааттаан
Туруорбуттар эбит;
Үөһээ өттүбүтүттэн
Үөһээ дойду 
Үлүскэннээх бэттэрэ,
Обот соллоҥноохторо,
Одьурҕаччы майгылаахтара
Үргүөр буолан
Үргүйүөхтэрэ диэннэр,
Үс хос мөҥүрүөн* үрүҥ маһынан
260	Үрүттээбиттэр эбит;
Аллараа өттүбүтүттэн
Алдьархайдаах аллараа дойду 
Аллар атамааннара,
Илиэһэй бэттэрэ,
Көстүбэт көлдьүннэрэ,
Дириҥ дойду дьирбиннэрэ*,
Түгэх дойду
Түүн сырыылаах 
Түрүлүүр түөкүннэрэ
270	Аргыар буолан
Аргыйыахтара диэннэр,
Алта хос мөҥүрүөн үрүҥ маһынан
Муосталаабыттар эбит;
Тоҕус уон сылга
Тулхалдьыйыа диэннэр,
Тоҕус уон тоҕус тиит маһынан
Тулааһын баҕана 
Туруорбуттар эбит;
Ойоҕос өттүбүтүттэн
280	Күн өркөн уустара
Көй салгын буолан
Көҥүтэ охсуохтара диэннэр,
Үс хос холлоҕос* тиит маһынан
Эркиннээбиттэр эбит;
Сэттэ уон сылга
Сиэкэнийиэ диэннэр,
Сэттэ уон сэттэ
Силиргэхтээх тиит маһынан
Тирээбиллээбиттэр эбит.
290	    Бу киэҥ уорук дьиэҕэ
Кимнээх олороллор эбитий диэн
Кичэйэн көрдөххө,
Айыы Сэлиэһэ тойон уонна
Аан Сайаана хотун олороллор эбит.
Кинилэр икки оҕолоохтор эбит:
Уоллара 
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
300	Мүлдьү Бөҕө диэн эбит,
Кыыстарын аата 
Чирэмэ Куо диэн эбит.
Уоллара Мүлдьү Бөҕө
Тоҕус сааһын 
Томтойо-торолуйа туолуор дылы
Суорҕан-тэллэх киһитэ,
Босхоҥ оҕо эбит. 
Ону биир саас
Аҕата Айыы Сэлиэһэ
310	Тойон кыталыктар түһэн үҥкүүлүүр 
Томтордорун тэллэҕэр илдьэн,
Оҕотун сытыарбыт.
Оҕо ол онно сыттаҕына,
Күн үөһэ ойуута,
Түөртүүр ынах ыамын кэмэ бадахтаах[footnoteRef:6], [6:  Рук.: Бадахтахтаах
] 

Кыталыктар түһэн 
Күөс быстыҥа бадахтаах үҥкүүлээбиттэр.
Уол ону көрөн баран
Уйулҕата хамсаан,
320	Сүргэтэ көтөҕүллэн, 
Уол туран,
Хаамар-сүүрэр буолан хаалбыт.
Оҕолор бииргэ сэнньилиһэ сылдьан,
Улахан дьон буола улааппыттар:
Уоллара улаатан,
Бухатыыр бэрдэ буолбут; 
Кыыстара көрүөхтэн кэрэ,
Кырасыабай кыыс буола улааппыт.
Арай биирдэ уоллара
330	Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө
Аҕатыгар туһаайан
Саҥа саҥаран,
Сандаа көмүс тииһэ
Турталдьыйа оонньуу 
Турбута эбитэ үһү:
— Дьиэ-буо, дьиэ-буо!
340	Аар-саарга айан төрөппүт
Аар тойон аҕам
Айыы Сэлиэһэ тойон,
Миэхэ сөптөөх кыыһы
Билэриҥ буолаарай,
Ыйан-кэрдэн кулу эрэ...
Ону истэн баран уол аҕата
Субу маннык диэн
Саҥалаах буола,
Сандаа көмүс тииһэ
350	Турталдьыйа оонньуу
Турбута эбитэ үһү:
— Дьиэ-буо, дьиэ-буо!
Оҕом, 
Орто дойду
Оройунан оонньуур
Улуу уолана
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
360	Мүлдьү Бөҕө,
Оҕонньор киһи этэр тылбын
Истэ сэргэҕэлээ эрэ!
Субу мантан
Тус илин диэки
Ааттаах алаас баар буолуохтаах.
Онно олохтоох
Айыы Начаай тойон уонна 
Аан Намыйа хотун диэн
Ыаллар олорор буолуохтаахтар.
370	Олор кыыстара
Сыралыма Куо 
Эн аналыҥ буолуохтаах.
Ол эрэн, ол кыыскар
Үөһээ дойду
Үлүскэннээх бэрдэ,
Обот соллоҥнооҕо,
Одьурҕаччы майгылааҕа
Күтүөттээбитэ уонча хонно диэн,
Илбис кыыһа мин кулҕаахпар[footnoteRef:7] [7:  Лит.: кулгаахпар
] 

380	Этэ дьиэһийэн ааспыта үс хонно.
Орто дойду
Оройунан оонньуур
Улуу дуолана
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө
Ата барахсаны
Сыһыыттан хомуйан,
390	Алаастан аҕалан
Ыҥыырдаан бэринэн-тэринэн баран,
Атын сэргэттэн сүөрэн
Аҕыйахта сиэтэн хаамтараат,
Харалдьыктан көппүт
Хара улар курдук
Халлаан хадьаҥата* ыҥыырыгар
Хап гына
Хатана түстэ да,
Тус илин диэки
400	Ойуппута-көтүппүтэ
Күдэрик туманынан
Оргуйа хаалла.
Бадараан сирдэри
Баллырҕаччы кэстэрдэ,
Туой буору
Тоҕо кэстэрдэ,
Ириэнэх буору
Ибили кэстэрдэ,
Дулҕалаах сири
410	Тоҕута тэптэрдэ;
Хатыҥ маһы
Хайыта тэптэрбитэ — 
Хотун дьахтар буолан
Хаһыытыы хаалла,
Тоҥ маһы
Тоһута тэптэрбитэ — 
Тойон киһи буолан
Ордоотуу хаалла,
Үөт маһы
420	Үлтүрүтэ тэптэрбитэ — 
Үчүгэй Үөдүйээн буолан
Үөгүлүү хаалла,
Харыйа маһы
Хампарыта тэптэрбитэ — 
Хаттыана эмээхсин буолан
Энэлийэ хаалла,
Ыарҕа талаҕы
Тоҕо кэстэрбитэ — 
Ытанньах уол буолан
430	Ытыы хаалла,
Бэс маһы
Ибили тэптэрбитэ — 
Бэтиэхэлээх уол буолан
Бээҕинии хаалла.
Ити курдук
Өөр[footnoteRef:8] дуу, өтөр дуу айаннаан [8:  Лит.: өр
] 

Ааттаах алааска
Киирэн кэллэҕэ.
Ааттаах алаас
440	Кэрэ айылҕатын
Кэрийэ көрбүтэ:
Иилии эргийэ
Хатыҥ тыа
Ханыылаһан үүммүт эбит;
Тохтуур туруйалаах,
Кыстыыр кыталыктаах,
Ырыата бүппэт ымыылаах,
Быстыбат быллырыыттаах,
Күөмэйэ бүппэт күөрэгэйдээх
450	Үтүө-кэрэ дойду
Туругуран-тупсан турар эбит.
Ааттаах алаас 
Ортотун диэки бадахтаах,
Кытыы өттүгэр
Киэҥ дорук дьиэ тутуллан,
Балтайан турар эбит.
Биһиги киһибит
Ол дьиэ диэки
Айаннатан тамаһытта.
460	Ол айаннаан тиийэн,
Атын сэргэҕэ баайан баран
Дьиэҕэ киирбитэ — 
Оҕонньордоох эмээхсин
Уку-суку олороохтууллар эбит.
Биһиги киһибит 
Ону көрөн баран,
Сандаа көмүс тииһэ турталдьыйан,
Саҥа саҥаран
Саймаһыппытынан барда:
470	— Дьиэ-буо, дьиэ-буо!
Дьиэлээхтэр кэпсээҥҥит,
Туох сонун-нуомас баарый,
Хайдах-туох олордуҕут[footnoteRef:9]? [9:  Лит.: олордугут
] 

Бу хайалара кэлэн
Амалыйа туойдуҥ диэтэргит диэн: 
Айыы Сэлиэһэ тойон аҕалаах,
Аан Сайаана хотун диэн ийэлээх,
Орто дойду
Оройунан оонньуур
480	Улуу дуолана
Үс бүтэйи үрдүнэн көстөр
Үүт маҥан аттаах
Мүлдьү Бөҕө
Чахчы дьүһүммүнэн,
Илэ бэйэбинэн
Тиийэн-тиксэн
Кэлэн турабыан!!!
Итини истэн баран,
Айыы Начаай тойон
490	Саҥа саҥаран
Саймаһыппытынан барда:
— Дьиэ-буо, дьиэ-буо!
Биһигини муҥ булан,
Кыһалҕа кыпчыйан
Олорор ыалларабыт:
Биһиги кыыспытыгар
Үөһээ дойду
Үлүскэннээх бэрдэ,
Обот соллоҥнооҕо,
500	Одьурҕаччы майгылааҕа,
Илиэһэй бэрдэ,
Адьарай ааттааҕа
Күтүөттээбитэ уонча хонно,
Баайбытын-талыммытын
Эһэригэр тиийдэ.
Биһиги алааспыт
Уҥуору өттүгэр
Халдьаайы тэллэҕэр
Ордууланан олорор.
510	Хата биһигини
Көмүскүүр-харыһыйар оҕобут
Тиийэн кэлбит эбиккин.
Итини истэн баран
Орто дойду
Оройунан оонньуур
Улуу дуолана
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
520	Мүлдьү Бөҕө
Саҥа саҥаран,
Сандаа көмүс тииһэ
Турталдьыйа оонньуу
Турбута эбитэ үһү:
— Дьиэ-буо, дьиэ-буо!
Арҕаһыттан тэһииннээх,
Аһыныгас санаалаах
Айыы хаан аймахтара
Атаҕастаммыттарын кэннэ,
530	Ааһа бара туруом дуо?
Көхсүттэн көнтөстөөх,
Көмүскэс санаалаах
Күн өркөн уустара
Күөмчүлэммиттэрин кэннэ,
Куота көтөн айанныы туруом дуо?
Инньэ диэт,
Таһырдьа ойон таҕыста,
Ата барахсаны
Сыбыдахтаан ыытан кэбистэ уонна
540	Ааттаах алаас уҥуоргу өттүгэр
Сүүрэн тамаһыйда.
Ол айаннаан тиийбитэ — 
Үөһээ дойду
Үлүскэннэх бэрдэ,
Обот соллоҥнооҕо,
Одьурҕаччы майгылааҕа
Уот оттунан,
Сылгы этэ бөҕөнү
Лөкө-лөкө үөлүнэн олорор эбит.
550	    Ону көрөн баран,
Орто дойду
Оройунан оонньуур
Улуу дуолана
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө
Киирэр хаана киирэн
Киил мас курдук
560	Кинэччи таттарда,
Чоруун* мас курдук
Чоноччу таттарда,
Харсаах мас* курдук
Ханаччы таттарда,
Сирэйиттэн-хараҕыттан
Сиэрэ уота
Сирдьигинии тоҕунна,
Хааһыттан-хараҕыттан
Хатат уота саккыраата,
570	Уҥа хараҕа
Уоһун диэки
Умса тардан
Умайар чолбон курдук
Умайан тырымнаата,
Хаҥас хараҕа
Хааһын диэки
Хаанньары тардан
Хатааһын чолбонун* курдук
Хаһылыччы умайда уонна
580	Кыыһырбыт киһи быһыытынан
Тыылла-хабылла
Саҥа саҥаран,
Сандаа көмүс тииһэ
Турталдьыйа оонньуу
Турбута эбитэ үһү:
— Дьиэ-буо, дьиэ-буо!
Үөһээ дойду
Үлүскэннээх бэрдэ,
Обот соллоҥнооҕо,
590	Одьурҕаччы майгылааҕа,
Илиэһэй бэрдэ,
Көстүбэт көлдьүнэ,
Адьарай ааттааҕа
Арҕаһыттан тэһииннээх,
Аһыныгас санаалаах
Айыы хаан аймахтарын
Алыс диэн атаҕастаабыккын,
Көхсүттэн көнтөстөөх
Күн өркөн уустарын
600	Күүскэ да күөмчүлээбиккин.
Бу хайалара кэлэҥҥин
Тыл-өс этэн,
Тыылла-хабылла тураҕын диэтэргин,
Орто дойду
Оройунан оонньуур
Улуу дуолана
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
610	Мүлдьү Бөҕө — 
Тэгил дойдуттан* тэҥнээҕиҥ,
Хол дойдуттан* холооннооҕуҥ
Тиийэн-тиксэн
Кэлэн турабыан!
Итини истэн баран,
Адьарай ааттааҕа туран кэллэ,
Сыыр быстыбытын курдук
Сылларыта сытыйбыт
Сирэйин сыллаҥнатан,
620	Хайа хайдыбытын курдук
Хаспахтаах соҕотох хараҕынан
Буордааҕынан-сыыстааҕынан
Будулуччу көрөн баран,
Сэттэ булас[footnoteRef:10] түөс аҥаара [10:  Лит.: былас

Күөх чээлэй тылын таһааран,
Саннын моонньун
Саллырҕаччы охсон
Салбанан кэбиһээт,
Ыйыстан кэбиспитэ — 
630	Күлгэри үөн курдук
Күлүпүс гынан хаалла уонна
Ахпа-дьахпа,
Амаан-дьамаан
Айаҕын аһан,
Саҥа саҥара
Сатарыта турбута эбитэ үһү: (Хара Хамсык):
— Буйа-буйа-буйакаа,
Дайа-дайа-дайакаа,
Ыар-дьаалы, аар-татай,
640	Алаатыгар ньии, оҕолоор!
Дьэ нойоон,
Дьэрэлийэн-дьэргэйэн,
Уолуккунан тыынан,
Уһуккунан дугунан
Уол оҕото быһыылааххын?!
Эҥинэ бэйэлээх
Бүдүрүйбэт сүһүөхтээхтэри
Бүдүрүтэлиир буоларым,
Тэмтэрийбэт тирэхтээхтэри
650	Тэмтэритэлиир буоларым,
Эйигин да киһилиэм биллибэт.
Аппах торбос курдук
Аппаҕа соһуом,
Сутаакы торбос курдук
Суолга солуом,
Тааҕылаах убаһа курдук
Тыаҕа соһуом,
Ат гынан мииниэм,
Оҕус гынан көлүнүөм!!!
660	    Итини истэн баран,
Орто дойду
Оройунан оонньуур
Улуу дуолана
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө
Киил мас курдук
Киирэр хаана киирэн
670	Кэтэҕэ кэдирги татта,
Чоруун мас курдук
Төбөтүн чоноччу тутунна,
Харсаах мас курдук
Ханаччы таттарда,
Сүүһүн хаана
Сүүрэлии оонньоон
Сулус уотунан умайан
Наахара хааннанна,
Наахатта дьүһүннэннэ;
680	Ааттаах киһи
Алтан аалыытын курдук
Адьырыс гына түстэ,
Күтүр үлүгэр
Күүстээх киһи
Көмүс аалыытын курдук 
Көҕөрүс гына түстэ,
Дьэбир хаана киирэн
Дьэбин уутун курдук
Дьэбидис гына түстэ уонна
690	Кыыһырбыт киһи быһыытынан
Тыылла-хабылла,
Субу маннык диэн
Саҥа саҥаран,
Сандаа көмүс тииһэ
Турталдьыйа оонньуу
Турбута эбитэ үһү:
— Дьиэ-буо, дьиэ-буо!
Үөһэ дойду
Үлүскэннээх бэрдэ,
700	Обот соллоҥнооҕо,
Одьурҕаччы майгылааҕа,
Буор сирэй,
Бурҕалдьы сото,
Хааннаах айах,
Бэтэлээх бэлэс,
Атаҕастыы оонньуур
Акы киһиҥ мин дуо?
Бэрдимсийэ оонньуур
Бэдик киһиҥ мин дуо?
710	Күөмчүлүү оонньуур
Көлөөк киһиҥ мин дуо?
Хата, бэйэҕин
Умса миинэммин
Уодьугаҥҥын* тутаммын,
Тор тэһииҥҥин тардаммын*,
Иттэннэри уураммын
Искин тыыраммын,
Уһун уҥуоххун
Урусхаллыы оонньуоҕум,
720	Кылгас уҥуоххун
Кыдьымах* гынан кэһиэм,
Көҥдөй көхсүгүн
Көҥүтэ тэпсэммин,
Ый ыһыаҕа,
Күн күдэнэ,
Суор сэмсэтэ,
Кукаакы аһылыга оҥоруоҕум!!!
Ити кэнниттэн
Үс түүннээх күнү мэлдьи
730	Сүүлүн* саҕанааҕы
Сүҥкэн оҕустар курдук
Төгүрүйэ хаамсан,
Күрдьүөтэһэ сырыттылар.
Төрдүс күннэрэ үүнүүтэ
Кыырыктаах биилээхтэрин
Сыыйыта тардан ыланнар,
Кыланса-кыланса
Кырбаһан барбыттара
Кыраланан хаалбытын
740	Илиилэрин таһынан
Киэр илгэн кэбистилэр;
Торҕо* биилээхтэрин
Төлүтэ тардан ыланнар,
Тохтоло суох тобуойдаспыттара
Тоһута ыстанан хаалбытын
Илиилэрин таһынан
Киэр илгэн кэбистилэр;
Саабылаан батастарын*
Субуйута[footnoteRef:11] тардан ыланнар, [11:  Лит.: субуйа

750	Часкыйа-часкыйа
Дайбаһан барбыттара
Имииһит иэтин* курдук
Иэҕиллэн хаалбытын
Илиилэрин таһынан
Киэр илгэн кэбистилэр;
Өргөстөөх үҥүүлэрин ыланнар,
Үөгүлэһэ-үөгүлэһэ
Өтөрүтэ түһүспүттэрэ
Үрүөх үрэр быһах* курдук
760	Өҕүллэн хаалбытын
Илиилэрин таһынан
Киэр илгэн кэбистилэр;
Биэс уон бууттаах
Мэрилиир мээчиктэрин ыланнар,
Чэчэгэйдэрин туһунан
Чэллиргэтиһэ оонньообуттара
Эмтэритэ сынньыһан,
Кып-кыра мээчик саҕа буолтун
Илиилэрин таһынан
770	Киэр илгэн кэбистилэр.
Ити кэнниттэн
Эккирэһэ түстүлэр да,
Эт сутуруктарынан
Эттэһэн бардылар,
Кыланса түстүлэр да,
Кыһыл илиилэринэн
Кырбаһан бардылар.
Охсуһуу киэнэ
Улаханын охсустулар,
780	Кырбаһыы гиэнэ[footnoteRef:12] [12:  Лит.: киэнэ

Кытаанаҕын кырбастылар,
Тэбиэлэһии гиэнэ
Чиҥин тэбиэлэстилэр.
Уй истээх*,
Уҕалдьы* тыллаах,
Уу харахтаах, 
Уһаты уллуҥахтаах,
Улаан ньуурдаах,
Ураһа сонноох
790	Урааҥхай саха барахсан
Оломун булбат
Оһолун-содуомун олохтоон
Охсуһа турдулар.
Киэҥ халлаан кэдэҥнээтэ,
Ыраас халлаан ыыстыйда,
Маҥан халлаан баланыйда,
Үтүө халлаан өлбөөдүйдэ,
Килбиэннээх халлаан киртийдэ,
Сардаҥалаах халлаан саппаҕырда,
800	Туналҕаннаах халлаан тордоҕурда.
Идэмэр* бөҕө
Иҥэрсийэн түстэ,
Содуом бөҕө 
Сордооҕо буулаата.
Кыырыктаах биилээхтэр биир туспа
Кыланса-кыланса
Кырбаһан бардылар,
Торҕо биилээхтэр биир туспа
Тохтоло суох
810	Тобуойдаһан бардылар,
Саабылаан батыйалар биир туспа
Часкыйа-часкыйа
Дайбаһан бардылар,
Өргөстөөх үҥүүлэр биир туспа
Үөгүлэһэ-үөгүлэһэ
Өтөрүтэ түһүстүлэр.
Ириэнэх буору
Иэрчэхтэригэр диэри
Ибили кэстилэр,
820	Тоҥ буору
Тобуктарыгар диэри
Тобулута тэбистилэр,
Үрүҥ буору
Өттүктэригэр диэри
Тоҕо кэстилэр.
Ити курдук
Ый орулуур отут хонугун устата
Тохтоло суох охсустулар.
Иккиэн даҕаны
830	Эрбии биитин курдук
Тэбис-тэҥ дьон буоллулар.
Икки охсуһааччы
Тэбис-тэҥҥэ тохтуу биэрдилэр,
Ол туран Мүлдьү Бөҕө
Субу маннык диэн 
Саҥалаах буола турбута эбитэ үһү:
— Дьиэ-буо, дьиэ-буо!
Үөһээ дойду
Үлүскэннээх бэрдэ,
840	Обот соллоҥнооҕо,
Одьурҕаччы майгылааҕа,
Мин киһи этэр тылбын
Истэ сэрҕэҕэлээ[footnoteRef:13] эрэ! [13:  Лит.: сэргэҕэлээ
] 

Тохтуу түһэн баран,
Өссө киирсиэх эрэ.
Ону истэн баран,
Адьарай ааттааҕа
Ахпа-дьахпа,
Амаан-дьамаан
850	Айаҕын аһан,
Саҥа саҥара
Сатарыта турбута эбитэ үһү:
— Буйа-буйа-буйакаа,
Дайа-дайа-дайакаа,
Ыар-дьаалы, аар-татай,
Алаатыгар ньии, оҕолоор!
Дьэ, эн этэриҥ курдук,
Тохтуу түһэн баран
Күрэс былдьаһан,
860	Күөн көрсөн көрүөх эрэ.
Мин диэтэх киһини
Кыайыам-хотуом дии саныыгын дуо,
Нойоон богдоо*?!
Ити курдук
Тохтуу түһэн бараннар,
Орулаһа-орулаһа
Охсуһан бардылар,
Кыланыһа-кыланыһа[footnoteRef:14] [14:  Лит.: кыланса-кыланса
] 

Кырбаһан бардылар,
870	Сымарына-сымарына
Сырбатыһан бардылар,
Тэбиэһирэ-тэбиэһирэ
Тэбиэлэһэн бардылар,
Үөгүлэһэ-үөгүлэһэ
Өттүктэһэн бардылар,
Хаһыытаһа-хаһыытаһа
Халбарыйсан бардылар,
Хабырына-хабырына
Хатыйсан бардылар;
880	Үөл мас курдук
Үлтү кумаластылар,
Иэмэх талах курдук
Эрийсэн бардылар.
Иҥиирдэрин тыаһа,
Харса сылдьар
Атыыр оҕустар
Муостарын тыаһын курдук,
Лачыгыраһа түстүлэр;
Эһэ кыыллыы
890	Эһиэлэһэн бардылар,
Хахай кыыллыы
Харбаһан бардылар,
Баабыр кыыллыы
Бырахсан бардылар,
Сиэгэн кыыллыы
Сиһиктэһэн бардылар,
Үүс кыыллыы
Үлүскэнник кииристилэр.
Солуута суох
900	Соххор содуома 
Манна буолла,
Баһа-атаҕа биллибэт
Балай бардама 
Манна буолла,
Кулҕааҕа суох кулуппаайдаһыыта
Манна буолла,
Тыла суох тобуойдаһыыта
Манна буолла,
Саҥалаах сырбатыһыыта
910	Манна буолла,
Аҥар харахтаах анньыалаһыыта
Манна буолла,
Хараҕа суох харбыалаһыыта
Манна буолла,
Кэлэҕэй килэптэһиитэ
Манна буолла,
Дүлэй[footnoteRef:15] доргутуһуута [15:  Лит.: дьүлэй

Манна буолла,
Акаары аамакыйданыыта
920	Манна буолла.
Кимиэллээхтик киирсэн бардылар,
Кэмнээх киирэ курдук
Кэтиэлэһэн бардылар,
Харахтаах хаантаар* курдук
Тардыалаһан бардылар,
Ыйаахтаах ыйааһын курдук
Ылсан бардылар.
Дьулайдарын тыаһа
Тимир солуур тыаһын курдук
930	Таҥкынаан,
Чэчэгэйдэрин тыаһа
Чугуунай хобордоох тыаһын курдук
Чуҥкунаан,
Чабырҕайдарын тыаһа
Тимир хобордоох тыаһын курдук
Тиҥкинээн,
Көхсүлэрин тыаһа
Көҥдөй уһаат тыаһын курдук
Күбүргээн,
940	Охсуһа сырыттылар.
Үс күннүк сиргэ
Үөгүүлэрэ иһилиннэ,
Түөрт күннүк сиргэ
Тойуктара чугдаарда,
Биэс күннүк сиргэ
Батастарын тыаһа лыҥкынаата,
Алта күннүк сиргэ
Айдааннара иһилиннэ,
Сэттэ күннүк сиргэ
950	Сырбатыһар тыастара иһилиннэ,
Аҕыс күннүк сиргэ
Атахтарын тыаһа арбыйда,
Тоҕус күннүк сиргэ
Тиҥилэхтэрин тыаһа ньиргийдэ,
Уон күннүк сиргэ
Уллуҥахтарын тыаһа билиннэ.
Ириэнэх буору ибили кэстилэр,
Тоҥ буору тобулута тэбистилэр,
Үрүҥ буору тоҕо кэстилэр.
960	    Ити курдук
Ый орулуур отут хонугун
Усталаах-туоратыгар
Тохтоло суох охсустулар.
Адьарайым ааттааҕа,
Киһи эрэ буоллар,
Сындааһына сыыйыллан
Сылайан барда,
Ахсым бэйэтэ ахсаата,
Дохсун бэйэтэ тохтоото,
970	Ийэ-хара көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда,
Үрүт күүһэ үгдэрийдэ,
Алын күүһэ алларыйда.
Ол буолбут күтүрү
Орто дойду
Оройунан оонньуур
Улуу дуолана
980	Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө
Киһилиэ баара дуо?
Өһөгөйдөөх* өттүгэр
Өрө ытыйан таһааран,
Быраҕан кууһуннарбыта — 
Адьарай атамаанын икки өттүнэн
Хара буор ыһылла түстэ.
990	Ол кэнниттэн
Айыы оҕото ыстанан тиийэн,
Уһун дурбуу батаһынан
Абааһы уолун
Моойдоох баһын
Быта курдук*
Быһа дайбаан
Өлөрөн кэбистэ.
Көҥдөй көхсүн
Көҥүтэ тэпсэн,
1000	Ый ыһыаҕа,
Күн күдэнэ,
Суор сэмсэтэ,
Кукаакы аһылыга оҥордо.
Ити кэнниттэн
Орто дойду оҕото 
Үөрүүтүттэн
Үс төгүл
Үллэ-үллэ үөгүлээтэ,
Алта төгүл
1010	Күлүм аллайа-аллайа алларастаата,
Аҕыс төгүл
Айдаара-айдаара айхалланна,
Тоҕус төгүл
Туойа-туойа туругурдунна,
Уон төгүл
Ууна-ууна уруйданна.
Ити кэнниттэн
Уй истээх,
Уҕалдьы тыллаах,
1020	Уу харахтаах,
Уһаты уллуҥахтаах,
Улаан ньуурдаах,
Ураһа сонноох
Урааҥхай саха барахсан
Уулааҕынан-хаардааҕынан
Унаарыччы көрөн
Улаҕатын булбатах,
Уһугун билбэтэх
Добун маҥан халлаанын
1030	Куодалаах хотугу өттүн
Холоруктаах кунуһун* анныттан
Тыйыс тыал салгыйда,
Сирилэс силлиэ
Сэтэрэн барда,
Хаҕыс хахсаат
Хахайдыы хаһыырда,
Добун-дохсун
Холорук түстэ;
Уолах тиит*
1040	Ортотунан булгуруйар,
Баай тиит
Баһынан барчаланар
Улуу буурҕата
Улуйа оонньоото.
Ити курдук
Улуу буурҕа
Күөс быстыҥа
Улуйа оонньообутун кэннэ,
Адьарай ааттааҕын
1050	Саҥата сатараан иһилиннэ:
— Буйа-буйа-буйакаа,
Дайа-дайа-дайакаа,
Ыар-дьаалы, аар-татай,
Алаатыгар ньии, оҕолоор!
Орто дойду
Оройунан оонньуур
Улуу дуолана
Үс бүтэйи үрдүнэн көстөр
Үүт маҥан аттаах
1060	Мүлүрүйбэт өргөстөөх
Мүлдьү Бөҕө,
Мин диэтэх киһи
Этэр тылбын
Истэ сэргэҕэлээ эрэ!
Туһааннаах хотуҥҥун,
Холоонноох доҕоргун 
Сыралыма Куону,
Хоойго сытар
Холоонноох доҕор оҥостоору уонна
1070	Балтыгын Чирэмэ Куону,
Бырааппар Супту Түһэргэ
Хоойго сытар
Холоонноох доҕор буолуо диэммин,
Уораттаан илдьэ бараттаатым.
Бу хайалара
Атаҕастаан-баттаан
Барда диэтэргин,
Тус хоту диэки олохтоох
Адьарай ааттааҕа
1080	Ыйыста Хара диэммин!
Итини истэн баран
Орто дойду
Оройунан оонньуур
Улуу дуолана
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө
Ата барахсаны
1090	Сыһыыттан сылгылаан,
Алаастан аҕалан,
Хонууттан хомуйан,
Толоонтон тутан аҕалан
Ыҥыырданан, бэринэн-тэринэн баран,
Атын сэргэттэн сүөрэн
Аҕыйахта сиэтэн хаамтараат,
Халлаан хадьаҥата ыҥыырыгар
Харалдьыктан көппүт
Хара улар курдук
1100	Хап гына олоро түстэ да,
Тус хоту диэки
Ойуппута-көтүппүтэ
Күдэрик туманынан
Оргуйа хаалла,

Көбүөхтэс туманынан
Оргуйа хаалла. 
Куула тыаны
Кумаардааҕы кулун кутуругун курдук
1110	Түҥ-таҥ үктэттэ,
Халдьаайы хара тыатын
Тигээрдээҕи ынах кутуругун курдук
Тиэрэ-таары тэбистэрдэ;
Атын атаҕын анныттан
Аргыар аргыйда,
Тиҥилэҕиттэн тибии типтэ,
Тыйыс тыал салгыйда,
Сирилэс силлиэ
Сэтэрэн барда,
1120	Хаҕыс хахсаат
Хахайдыы хаһыырда,
Добун-дохсун 
Холорук түстэ,
Улуу буурҕа
Улуйа оонньоото.
Ити курдук
Өөр дуу, өтөр дуу айаннаан,
Алта улуу үрэх
Утарыта сүүрдэн түһэр сирдэригэр
1130	Тиийэн кэллэ.
Аллараа диэки өҥөйөн көрбүтэ — 
Улуу боруок уораана
Оргуйа сытар эбит.
Орто дойду
Оройунан оонньуур
Улуу дуолана
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх 
1140	Мүлдьү Бөҕө
Атыттан түһэн баран,
Ата барахсаны:
«Дойдугар бар», — диэн баран,
Сүүһүттэн имэрийдэ.
Ат барахсан
Кистээн иҥэрсийээт,
Аа-дьуо эргиллэн
Дойдутун диэки
Айаннаан тамаһыйа турда.
1150	    Мүлдьү Бөҕө
Бу дойдуну ханан да
Туоруур кыаҕа суоҕун өйдөөтө уонна
Көмө көрдөөн,
Тойук туойан
Доллоһутан барда:
— Дьиэ-буо, дьиэ-буо!
Үргэл Тойон кыыһа
Үөкэлдьин удаҕан эдьийим,
Ыраах буолларгын
1160	Ыксалаһа тардыый,
Үөһээ буолларгын
Үөрбэ* буолан түс,
Аллараа буолларгын
Атара буолан күөрэй!
Сүрдээх-кэптээх дойдуга
Тиийэн-тиксэн кэлэн турабыан!!!
Сотору кэминэн
Кырасыабай кыыска холоонноох
Кылдьыылаах харахтаах, 
1170	Кырааскалаах тумустаах,
Кылбаҕаркаан түүлээх,
Кутуу көмүс ходоҕойдоох,
Тардыы көмүс дабыдаллаах,
Эрийии көмүс эрбийэлээх,
Кырыйыы көмүс кынаттаах,
Кырыымпалыы куоластаах,
Кыҥкынасчай ырыалаах
Кыталык көтөр барахсан
Кыҥкыныы ыллаан кэлэн,
1180	Кынтас гына олоро түһээт
Үҥкүрүҥнээтэ да,
Кыыс оҕо
Кылааннаах бэрдэ буолан хаалла уонна
Субу маннык диэн
Саҥалаах буола турбута эбитэ үһү:
— Дом ини дом,
Дом ини дом!
Орто дойду
Оройунан оонньуур
1190	Улуу дуолана
Үс бүтэйи үрдүнэн көстөр 
Үүт маҥан аттаах
Мүлүрүйбэт өргөстөөх
Мүлдьү Бөҕө оҕобут,
Ыҥырбыккын истэммин
Ыксалаһа оҕустум, — уонна
Дүҥүрүн ылан
Быакайа эккирээн,
Бытырыыһа дьиримнээн,
1200	Дор-дор оҕуста,
Дом-дом туойда.
Ити кэнниттэн
Мүлдьү Бөҕөнү
Имэрийэн-томоруйан,
Туох эрэ түүтэ оҥорон баран
Үрэн кэбиспитэ — 
Көтөн тэлээрэн
Улуу боруок 
Уҥуоргу өттүгэр түстэ да,
1210	Мүлдьү Бөҕө
Бэйэтэ-бэйэтинэн буолан хаалла уонна
Хабарҕа кэрдииһин курдук
Хаан дьалысхан аартыгынан
Киэҥ-киэҥник хардыылаан,
Кэтит-кэтиттик киэлилээн,
Уһун-уһун оҥкуллаан,
Ыраах-ыраах сүөмчүлээн
Айаннаан иһэн,
Оборчо кута бадарааҥҥа
1220	Моонньугар диэри түһэн хаалла,
Хамсаары кыннаҕына
Өссө түһээри гынар буолла.
Бу туран,
Ый кыыһа 
Ыйбалдьын удаҕантан
Көмө көрдөөн,
Саҥа саҥаран,
Сандаа көмүс тииһэ
Турталдьыйа оонньуу 
1230	Турбута эбитэ үһү:
— Дьиэ-буо, дьиэ-буо!
Ый Хотун кыыһа
Ыйбалдьын удаҕан эдьийим,
Ыраах буолларгын
Ыксалаһа тардыый,
Үөһээ буолларгын
Үөрбэ буолан түс,
Аллараа буолларгын
Атара буолан күөрэй!
1240	Бу хайалара
Амалыйа туойан,
Көрдөһөн эрэрий диэтэргин,
Орто дойду 
Оройунан оонньуур
Улуу дуолана
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө,
1250	Оборчо кута бадарааҥҥа түһэммин
Өлөр-хаалар күнүм үтүрүйдэ!
Сотору кэминэн 
Кырыымпалыы куоластаах,
Кыҥкынасчай ырыалаах
Кыталык көтөрүм барахсан
Кыҥкыныы ыллаан кэллэ уонна
Кынтас гына олоро түһээт
Үҥкүрүҥнээтэ да,
Кыыс оҕо 
1260	Кылааннаах бэрдэ буолан хаалла.
Ити кэнниттэн
Дүҥүрүн ылан
Быакайа эккирээн,
Бытырыыһа дьиримнээн
Дор-дор оҕуста,
Дом-дом туойда:
— Дом ини дом,
Дом ини дом!
Орто дойду 
1270	Оройунан оонньуур
Улуу дуолана
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө оҕобут,
Ыҥырбыккын истэммин
Ыксалаһа оҕустум.
Обоччо кута бадараан иччитэ
Бэкийэ Маҥаа Хотун!
1280	Биһиги оҕобутун
Мүлдьү Бөҕөнү босхолоо,
Манньаҕын быры-былҕаччы куустарыам!
Инньэ диэтэ да,
Ол дойду хомурдуоһун ылан
Атыыр оҕус гынан,

Обоччо кута бадараан иччитэ
Бэкийэ Маҥаа Хотун
Бэтэлээх бэлэһинэн
1290	Ытыран баран,
Атыыр оҕуһун соспутунан
Куотан барда.
Биһиги киһибит
Бастаан эмийин[footnoteRef:18] кэрэтинэн көһүннэ, [18:  Лит.: эмиийин

Онтон киининэн буолла,
Онтон кубус-кураанах сиргэ
Турар буолан хаалла.
Орто дойду 
Оройунан оонньуур
1300	Улуу дуолана
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө
Субу маннык диэн
Саҥалаах буола,
Сандаа көмүс тииһэ
Турталдьыйа оонньуу
Турбута эбитэ үһү:
1310	— Дьиэ-буо, дьиэ-буо!
Эдьийдэрим барахсаттар — 
Үргэл Тойон кыыһа
Үөкэлдьин удаҕан,
Ый тойон кыыһа
Ыйбалдьын удаҕан!
Икки төгүл
Өлөр өлүүттэн
Быыһаабыккыт иһин,
Сүһүөхтээх бэйэм
1320	Сүгүрүйэн тураммын,
Хоолдьуктаах бэйэм
Хоҥкуйан тураммын
Барҕа махталбын биллэрэбин!
Итини истэн баран,
Ый Тойон кыыһа
Ыйбалдьын удаҕан 
Саҥа саҥаран
Саймаһыппытынан барда:
— Дом ини дом,
1330	Дом ини дом!
Орто дойду 
Оройунан оонньуур
Улуу дуолана
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө оҕобут!
Махтаныаххын махтанаҕын да,
Мантан эйигин
1340	Биир моһол күүтэр.
Ону суох оҥороргор
Эдьийбит 
Күн Тойон кыыһа
Күөгэлдьин удаҕан
Бу тааһы эйиэхэ ыытта.
Мантыҥ көннөрү таас буолбатах,
Күн сардаҥатын
Мунньа сылдьар таас.
Уонна бу
1350	Араҕас илгэ ыытта:
Төннөргөр бу айылаах дойдуну
Хайдах ааһыам дии саныыгыный?
Араҕас илгэни иһэн бараҥҥын
Үҥкүрүс-күөлэһис гынныҥ да,
Хомпоруун хотой буолан хаалыаҕыҥ.
Холоонноох доҕоргун уонна балтыгын
Бэйэҥ үрдүгэр мииннэрэн бараҥҥын,
Дойдугун этэҥҥэ булан көрөөр, — уонна
Мүлдьү Бөҕөҕө чугаһаан
1360	Кууһан ылла,
Үөһээ уостарыттан
Үстүүтэ уурастылар,
Аллараа уостарыттан
Алталыыта сылластылар.
Ити кэнниттэн,
Кыыс оҕо барахсан
Үҥкүрүс-күөлэһис гынна да,
Кыталык көтөр буолан
Кырылыы көтөн тахсан,
1370	Айанныы турдаҕа.
Биһиги киһибит
Киэҥ-киэҥник хардыылаан,
Кэтит-кэтиттик киэлилээн,
Уһун-уһуннук оҥкуллаан,
Ыраах-ыраах чүөмчүлээн,
Таҥнары түстэр-түһэн
Айаннаан истэҕэ.
Ол курдук
Айаннаан истэҕинэ,
1380	Куордаах сыт курулуйда,
Дьаардаах сыт сабыытаата,
Ыылаах сыт ыһыахтаата.
Ол таҥнары айаннаан,
Түстэр-түһэн,
Аллараа дойдуга
«Тиҥ» гына түстэҕэ.
Ол түһэн баран,
Элээһэп курдук
Эргим-ургум,
1390	Эргэс-чэргэс
Эриличчи көрөн
Эргитэ көрбүтэ:
Хоҥнорута сытыйбыт хонуулаах,
Сылларыта сытыйбыт сыһыылаах,
Тобулуттан түспүт толоонноох,
Аҥхай-аппа алаастаах,
Толугуруу мөхсөр томтордоох,
Бурҕайа көтө турар
Көбдүргэн* буордаах
1400	Халдьаайылаах эбит.
Кэлэҕэй киһи
Кэлэҕэйдээн кэлтэрэҥнии турарыгар дылы
Кэлтэгэй ыйдаах,
Тардыас киһи
Тардыалатан саҥаран
Дьаллайбыт дьабадьытын курдук
Эмтэгэй эбир күннээх,
Буспатах мунду миинин курдук
Борук-сорук,
1410	Барбатах балык миинин курдук
Бүдүө-бадаа,
Будул туман дойду
Будул-идил
Бүдүгүрэн турар эбит.
Бу дойду уҥуоргу өттүгэр
Киэҥ уорук дьиэ
Багдайан-барыйан турар эбит.
Биһиги киһибит
Ол дьиэ диэки
1420	Айаннаан тамаһыйда.
Ол курдук айаннаан иһэн,
Биир өкө тиити*
Аннынан тахсан истэҕинэ,
Уот Cаадаҕа Моҕой,
Тимир лыысыбай быанан
Хам эрийэр курдук,
Хам эрийэн кэбистэ уонна
Уот чупчурҕан тумсун
Уолугун үүтүн устун
1430	Батары саайан,
Уу-субай хаанын
Оборбутунан барда.
Ол бириэмэҕэ
Орто дойду оҕото
Күн сардаҥатын мунньа сылдьар
Тааһын ылан
Чорохотун иннигэр үтэн,
Уот Саадаҕа Моҕойу
Өлөн түһүөр диэри
1440	Хараҕын төбөтүн
Хампы сиэтэн кэбистэ,
Күнүн сардаҥата бүтүөр диэри
Тыктаран турда.
Ол кэнниттэн
Уот Саадаҕа Моҕой
Өлөн унньулус гына түстэ.
Биһиги киһибит 
Дьэ холкутугар түһэн,
Дьиэ диэки сүүрэн тамаһыйда.
1450	    Ол айаннаан тиийэн баран,
Дьиэ диэки хайыһан туран эрэ
Субу маннык диэн
Саҥалаах буола,
Сандаа көмүс тииһэ
Турталдьыйа оонньуу
Турбута эбитэ үһү:
— Дьиэ-буо, дьиэ-буо!
Адьарай аххаҕа,
Илиэһэй бэрдэ,
1460	Көстүбэт көлдьүнэ,
Дириҥ дойду дьирбинэ,
Түгэх дойду
Түүн сырыылаах
Түрүлүүр түөкүнэ,
Тахса оҕус эрэ!
Бу хайалара кэлэн
Амалыйа туойдуҥ диэтэргин,
Айыы Сэлиэһэ тойон диэн аҕалаах,
Аан Сайаана хотун диэн ийэлээх,
1470	Орто дойду 
Оройунан оонньуур
Улуу дуолана
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө,
Холоонноох доҕорум
Сыралыма Куо уонна
Балтым Чирэмэ Куо
1480	Ириэнэх суолларын ирдээн,
Тоҥ суолларын тордоон,
Сүгүнүнэн сүктүбэт
Сүдү ыал оҕото
Сүгүллэн кэллим,
Аанньанан аттаммат
Атын ыал оҕото
Адаҕыйан кэллим!!!
Ити кэнниттэн
Дьиэ аана аһылынна да,
1490	Тыытылба тыҥырах,
Хойуос тумус,
Хобуох эмэһэ,
Дьэкитиэн кыыһа
Дьэс хотообо,
Абааһы кыыһа
Аһыллан таҕыста уонна
Субу маннык диэн
Саҥалаах буола турбута үһү:
— Иһиликпин-таһылыкпын,
1500	Алаатаҥ-улаатаҥ,
Иэдээникпин-куудааныкпын,
Эргиэникпин-урбааныкпын!
Киэһээҥҥи халлааным
Килбиэнэ диэбитим — 
Киһиччэй эбит да,
Сардаҥалаах халлааным
Сарыала диэбитим — 
Сахаччай эбит да!
Ыйыста Хара убайым,
1510	Бэттэх-бэттэх буолууй,
Иһиликпин-таһылыкпын,
Алаатаҥ-улаатаҥ,
Иэдээникпин-куудааныкпын! — уонна
Дьиэҕэ дьылыс гынан хаалла.
Ити кэнниттэн
Адьарай ааттааҕа
Аадаҥнаан таҕыста,
Көстүбэт көлдьүнэ
Көөдөҥнөөн таҕыста,
1520	Илиэһэй бэрдэ
Иэһэҥнээн таҕыста,
Дириҥ дойду дьирбинэ
Даадаҥнаан таҕыста,
Түгэх дойду
Түүн сырыылаах
Түрүлүүр түөкүнэ
Түөһүллэн таҕыста уонна
Ахпа-дьахпа,
Амаан-дьамаан
1530	Айаҕын аһан,
Саҥа саҥара
Сатарыта турбута эбитэ үһү:
— Буйа-буйа-буйакаа,
Дайа-дайа-дайакаа,
Ыар-дьаалы, аар-татай,
Алаатыгар ньии, оҕолоор!
Дьэ нойон,
Үүн тиэрбэһин курдук*
Эриличчи көрөн,
1540	Уол оҕо
Одьунаас бэрдэ,
Эр бэрдэ
Элик үтүөтэ быһыылааххын?!
Эҥинэ бэйэлээхтэри
Ээхтэрин этитэр буоларым,
Эйигин да киһилиэм биллибэт.
Кырбааммын кулугур кулгаахтааммын,
Таһыйаммын тараах иэннээммин*,
Хата, хамначчыт уол оҥостуоҕум!
1550	Ньыгы-ньыгы-ньыгыйыкпын,
Ньыкырдыырым сыыһын,
Алтан түөстээх далбарайбын,
Алардыырым[footnoteRef:19] сыыһын, [19:  Рук.: аалардыырым
] 

Көмүс түөстээх күөрэгэйбин,
Күлүмнүүрүм сыыһын,
Биэстээҕиттэн билбит
Биэкэҥниирим сыыһын,
Алталааҕыттан анаммыт
Алаҕаркааным оҕотун
1560	Ким да, хайа да кэлтин иһин,
Биллэ-көстө
Биэрэн ыытарым биллибэт!!!
Итини истэн баран,
Орто дойду
Оройунан оонньуур
Улуу дуолана
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
1570	Мүлдьү Бөҕө
Кыыһырар хаана
Кырыытынан киирэн
Кыыһыран барда,
Уордайар санаата
Ойоҕоһунан кутуллан
Уордайан барда,
Хадаар санаата
Хабарҕатыгар хаайтарда,
Өлөрсөр өһүөнэ
1580	Көмөгөйүгэр* мөҕүстэ,
Удурҕаччы санаата
Уолугар мунньулунна уонна
Кыыһырбыт киһи быһыытынан
Тыылла-хабылла,
Субу маннык диэн
Саҥалаах буола,
Сандаа көмүс тииһэ
Турталдьыйа оонньуу
Турбута эбитэ үһү:
1590	— Дьиэ-буо, дьиэ-буо!
Адьарай аххаҕа,
Көстүбэт көлдьүнэ,
Илиэһэй бэрдэ,
Дириҥ дойду дьирбинэ,
Түгэх дойду
Түүн сырыылаах
Түрүлүүр түөкүнэ,
Буор сирэй,
Бурҕалдьы сото,
1600	Хааннаах айах,
Бэтэлээх бэлэс
Айаҕын абатын,
Тумсун тууһун
Туох истиэ-көрүө баарай?!
Хата, бэйэҕин
Умса уураммын
Уодьугаҥҥын тутаммын,
Тор тэһииҥҥин тардаммын,
Иттэннэри уураммын
1610	Искин тыыраммын,
Аҕыс ойоҕоскун ааҕаммын,
Тоҕус ойоҕоскун тоһутаммын,
Көҥдөй көхсүгүн
Көҥүтэ тэпсэммин,
Уһун уҥуоххун
Урусхал гынан кэһиэм,
Кылгас уҥуоххун
Кыдьымах гынан
Кыралыы оонньуом!!!
1620	    Этиһии диэн этиһииттэн отто[footnoteRef:20], [20:  Лит.: орто
] 

Ыыстаһыы диэн ыыстаһыыттан отто,
Үөхсүү диэн үөхсүүттэн отто,
Хаһыы диэн хаһыыттан отто,
Үөгүү диэн үөгүүттэн отто,
Саҥа диэн саҥаттан отто.
Соноҕос сылгылар
Дьохсооттоһо-дьохсооттоһо
Дохсуннук охсуһалларын курдук
Дохсуннук охсустулар,
1630	Аар тайҕа
Маанылаах кыыла — 
Тайах кыылым
Сытыытык сырбатарын курдук
Сытыытык сырбатыстылар,
Хахай кыыллыы
Хаһыытаһа-хаһыытаһа
Харса суох харбастылар,
Эһэ кыыл модун баппаҕайынан
Күүскэ сырбатарын курдук
1640	Эттээх сутуруктарынан
Эттэһэн бардылар,
Сур бөрөлүү
Сулбурута ойуолуу-ойуолуу
Суһаллык кииристилэр,
Сиэгэн кыыллыы
Сиэххэ-аһыахха дылы
Көрсө-көрсө
Сиһиктэһэн бардылар,
Үүс кыыллыы
1650	Чэҥэриччи көрсө-көрсө
Үлүскэнник кииристилэр.
Дайбаһыы далааһыннааҕа
Манна буолла,
Сутуруктаһыы сууххайа
Манна буолла,
Тохтоло суох тобуойдаһыы
Манна буолла,
Сыламтата суох сырбатыһыы
Манна буолла,
1660	Охсуһуу улахана
Манна буолла,
Кырбаһыы кытаанаҕа
Манна буолла,
Хабырҕаҕа[footnoteRef:21] түсүһүү хабыра [21:  Лит.: хабарҕаҕа
] 

Манна буолла,
Тэбиэлэһии чиҥэ
Манна буолла,
Куруубай кулуппаайдаһыыта[footnoteRef:22] [22:  Лит.: кулупаайдаһыыта
] 

Манна буолла,
1670	Кэлэҕэй килээптэһиитэ
Манна буолла,
Дүлэй доргутуһуута
Манна буолла.
Аллараа дойду
Хоҥнорута сытыйбыт хонуутун
Иэрэ* кутатын курдук
Ибили кэстилэр,
Сылларыта сытыйбыт сыһыытын
Түҥ-таҥ үктээтилэр,
1680	Тобулуттан түспүт толоонун
Тиэрэ-таары тэбистилэр.
Ити курдук
Ый орулуур отут хонугун
Усталаах-туоратыгар охсустулар.
Иккиэн даҕаны
Акка ыҥыырдаатахха[footnoteRef:23], [23:  Рук.: атка ыыҥыртахха
] 

Аҥаардастаабат эрбии биитин курдук*
Тэбис-тэҥ дьон буоллулар.
Икки охсуһааччы
1690	Тэбис-тэҥҥэ тохтуу биэрдилэр,
Бу туран Мүлдьү Бөҕө
Саҥа саҥаран
Саймаһыппытынан барда:
— Дьиэ-буо, дьиэ-буо!
Адьарай аххаҕа,
Көстүбэт көлдьүнэ,
Илиэһэй бэрдэ,
Дириҥ дойду дьирбинэ,
Түгэх дойду
1700	Түүн сырыылаах
Түрүлүүр түөкүнэ
Ыйыста Хара обургу!
Тохтуу түһэн баран,
Оол[footnoteRef:24] турар [24:  Лит.: ол
] 

Толугуруу мөхсөр
Томтор үрдүгэр тахсаммыт
Охсуһан көрүөх эрэ!
Итини истэн баран,
Адьарай ааттааҕа
1710	Ахпа-дьахпа, 
Амаан-дьамаан
Айаҕын аһан
Саҥа саҥара
Турбута эбитэ үһү:
— Буйа-буйа-буйакаа,
Дайа-дайа-дайакаа,
Ыар-дьаалы, аар-татай,
Алаатыгар ньии, оҕолор!
Буор сир богдото,
1720	Эн да эппитиҥ курдук буоллун.
Ол томтор үөһэ тахсан охсуһаҥҥын да,
Мин диэтэх киһини
Кыайыам-хотуом дии саныыгын дуо?!
Чэ, ол этэр сиргэр
Баран көрдөхпүт, — диэн баран
Абааһы уола
Томтор диэки
Сүүрэн сүөдүкүйдэ.
Биһиги да киһибит хаалбата,
1730	Кини кэнниттэн тилэх уопсан
Айаннаан такаһыйда.
Ол тиийэн
Томтор үөһэ таҕыстылар.
Бу тахсан баран,
Адьарай ааттааҕа
Эт бэйэтинэн,
Илэ дьүһүнүнэн
Кыайбатын өйдөөтө;
Суос-соҕотохто
1740	Умсары холоруктаата,
Урбачыс гынна да,
Туох да торҕо биилээҕэ хоппот
Суорба таас
Хара килэдьи
Киһи буолан хаалла,
Тыҥыраҕын сараппытынан
Айыы оҕотун
Харбаабытынан барда.
Биһиги киһибит даҕаны
1750	Утары киһи буолла,
Тумул тулларын курдук
Түөс-түөстэриттэн
Өрө тэйсэ түстүлэр.
Хайа хайдарын курдук
Хардары-таары харбастылар,
Көмүк* суулларын курдук
Куду-хады харбастылар,
Сир сиҥнэрин курдук
Лап-лап тутустулар,
1760	Түҥнэри-таҥнары эристилэр,
Түлэс-балас түһүстүлэр.
Харах тэстиэ диэн
Харыстаһа барбатылар,
Хаарыан хааммыт тохтуо диэн
Харааста санаабатылар,
Илии эчэйиэ диэн
Имнэрин да таттарбатылар,
Атах алдьаныа диэн
Айыыргыы санаабатылар,
1770	Тобук тостуо диэн
Толкуйдуу барбатылар,
Өлөр үөс диэн өйдөөбөтүлэр,
Өрөһө хайдыа диэн санаабатылар,
Сутуруктарын тыаһа
Тоҥ балта тыаһын курдук
Тохтообокко чуҥкунаата.
Охсуһуу гиэнэ
Улаханын охсустулар,
Кырбаһыы гиэнэ
1780	Кытаанаҕын кырбастылар,
Тэбиэлэһии гиэнэ
Чиҥин тэбиэлэстилэр,
Ыыс[footnoteRef:25] быдаанынан тыыннылар. [25:  Рук.: ыас
] 

Атахтарыттан аргыар аргыйда,
Тиҥилэхтэриттэн тибии типтэ,
Уллуҥахтарыттан уораан оргуйда,
Тыйыс тыал салгыйда,
Сирилэс силлиэ
Сэтэрэн барда,
1790	Хаҕыс хахсаат
Хахайдыы хаһыырда,
Добун-дохсун
Холорук түстэ,
Улуу буурҕа
Улуйа оонньоото,
Аллараа дойду ыйа-күнэ
Таҥнары эргийэннэр,
Ыас хараҥа буолла.
Кинилэр обургулар охсуспуттара
1800	Орто дойдуга кытта билиннэ:
Киэҥ халлаан кэдэҥнээтэ,
Ыраас халлаан ыыстыйда,
Маҥан халлаан баланыйда,
Үтүө халлаан өлбөөдүйдэ,
Килбиэннээх халлаан киртийдэ,
Сардаҥалаах халлаан саппаҕырда,
Туналҕаннаах халлаан тордоҕурда,
Араат байҕал
Хоту-соҕуруу долгуйда.
1810	Тарбыйаҕы тоҥот баттаары гынна,
Кулуну хомурах көмөөрү гынна;
Тыымпы күөллэр
Биттэхтиин* тиэриллэн
Дэбидиһэ тоҥнулар,
Көлүйэ күөллэр
Көппөхтүүн* оргуйан
Дөйө тоҥнулар.
Ити курдук
Ый орулуур отут хонугун
1820	Усталаах-туоратыгар
Тохтоло суох охсустулар.
Икки охсуһааччы
Иккиэн эмискэ тохтуу биэрдилэр,
Бу туран
Орто дойду оҕото
Саҥа саҥаран
Саймаһыппытынан барда:
— Дьиэ-буо, дьиэ-буо!
Адьарай аххаҕа,
1830	Көстүбэт көлдьүнэ,
Илиэһэй бэрдэ,
Буор сирэй,
Бурҕалдьы сото,
Мин этэр тылбын
Истэ сэргэҕэлээ эрэ!
Аны оол турар
Булгунньах үөһээ тиийэн,
Охсуһан көрүөх эрэ!
Итини истэн баран,
1840	Адьарай ааттааҕа
Сыыр быстыбытын курдук
Сылларыта сытыйбыт
Сирэйин сыллаҥнатан,
Хайа хайдыбытын курдук
Хаспахтаах хараҕын хамсатан,
Соҕотох хараҕынан
Буордааҕынан-сыыстааҕынан
Будулуччу көрөн баран,
Сэттэ былас түөс аҥаара
1850	Күөх чээлэй тылын таһааран
Саннын-моонньун
Саллырҕаччы охсон
Салбанан кэбиһээт,
Ыйыстан кэбиспитэ — 
Күлгэри үөн курдук
Күлүпүс гынан хаалла уонна
Ахпа-дьахпа,
Амаан-дьамаан
Айаҕын аһан,
1860	Саҥа саҥаран
Сатарыта турбута эбитэ үһү:
— Буйа-буйа-буйакаа,
Дайа-дайа-дайакаа,
Ыар-дьаалы, 
Аар-татай ньии, оҕолоор!
Дьэ нойоон,
Буор сир богдото,
Ол халдьаайы үөһэ тахсан
Мин диэтэх киһини
1870	Кыайыам-хотуом дии саныыгын дуо?
Эҥинэ бэйэлээхтэри
Бүдүрүтэлиир буоларым,
Эйигин да киһилиэм биллибэт.
Умса уураммын
Уодьугаҥҥын тутаммын,
Тор тэһииҥҥин тардаммын,
Иттэннэри уураммын
Искин тыыраммын,
Көҥдөй көхсүгүн
1880	Көҥүтэ тэпсэммин,
Уһун уҥуоххун
Урусхаллыы оонньуом,
Кылгас уҥуоххун
Кыралыы оонньуом!!!
Итини истэн баран,
Орто дойду
Оройунан оонньуур
Улуу дуолана
Мүлүрүйбэт өргөстөөх
1890	Мүлдьү Бөҕө
Киирэр хаана киирэн
Киил мас курдук
Кинэччи таттарда,
Харсаах мас курдук
Ханаччы таттарда,
Чоруун мас курдук
Чоноччу таттарда,
Сүүһүн хаана
Сүүрэлии оонньоон
1900	Сулус уотунан умайан,
Наахара хааннанна,
Наахатта дьүһүннэннэ уонна
Кыыһырбыт киһи быһыытынан
Тыылла-хабылла,
Саҥа саҥаран
Саймаһыппытынан барда:
— Дьиэ-буо, дьиэ-буо!
Адьарай аххаҕа,
Көстүбэт көлдьүнэ,
1910	Илиэһэй бэрдэ,
Дириҥ дойду дьирбинэ,
Түгэх дойду
Түүн сырыылаах
Түрүлүүр түөкүнэ,
Буор сирэй,
Бурҕалдьы сото
Айаҕын абатын,
Тумсун тууһун
Туох истиэ-көрүө баарай?!
1920	Хата, бэйэҕин
Умса уураммын
Уодьугаҥҥын тутаммын,
Тор тэһииҥҥин тардаммын,
Иттэннэри уураммын
Искин тыыраммын,
Аҕыс ойоҕоскун
Ааҕа оонньуом,
Тоҕус ойоҕоскун
Тоһуталыы оонньуом,
1930	Көҥдөй көхсүгүн
Көҥүтэ тэпсэммин,
Ый ыһыаҕа,
Күн күдэнэ,
Суор сэмсэтэ,
Кукаакы аһылыга оҥоруоҕум,
Тэхтир сири тэҥниэҕим,
Аппа сири толоруоҕум!!!
Томтортон түһэн
Халдьаайы диэки сүүрдүлэр,
1940	Ол тиийэн
Халдьаайыны дабайан тахсан баран,
Халдьаайы үрдүгэр
Орулаһа-орулаһа
Охсуһан бардылар,
Кыланыһа-кыланыһа
Кырбаһан бардылар,
Сымарына-сымарына
Сырбатыһан бардылар,
Тэбиэһирэ-тэбиэһирэ
1950	Тэбиэлэһэн бардылар,
Үөгүлэһэ-үөгүлэһэ
Өттүктэһэн бардылар,
Хаһыытаһа-хаһыытаһа
Халбарыйсан бардылар,
Хабырына-хабырына
Хатыйсан бардылар,
Иэмэх талах курдук
Эрийсэн бардылар,
Үөл мас курдук
1960	Үлтү кумаластылар.
Иҥиирдэрин тыаһа,
Харса сылдьар
Атыыр оҕустар
Муостарын тыаһын курдук,
Лачыгыраһа түстүлэр;
Хахай кыыллыы
Харбаһан бардылар,
Эһэ кыыллыы
Эһиэлэһэн бардылар,
1970	Баабыр кыыллыы
Бырахсан бардылар,
Сиэгэн кыыллыы
Сиһиктэһэн бардылар,
Үүс кыыллыы
Үлүскэнник кииристилэр.
Солуута суох
Соххор содуома
Манна буолла,
Баһа-атаҕа биллибэт
1980	Балай бардама
Манна буолла,
Кулгааҕа суох кулуппаайдаһыыта
Манна буолла,
Тыла суох тобуойдаһыыта
Манна буолла,
Саҥалаах сырбатыһыыта
Манна буолла,
Аҥар харахтаах анньыалаһыыта
Манна буолла,
1990	Хараҕа суох харбыалаһыыта
Манна буолла,
Кэлэҕэй килээптэһиитэ
Манна буолла,
Дүлэй доргутуһуута
Манна буолла,
Акаары аамакыйданыыта
Манна буолла.
Кимиэллээхтик киирсэн бардылар:
Кэмнээх киирэ курдук
2000	Кэтиэлэһэн бардылар,
Харахтаах хаантаар курдук
Тардыалаһан бардылар,
Ыйаахтаах ыйааһын курдук
Ылсан бардылар;
Дьулайдарын тыаһа
Тимир солуур тыаһын курдук
Таҥкынаан,
Чэчэгэйдэрин тыаһа
Чугуунай хобордоох тыаһын курдук
2010	Чуҥкунаан,
Чабырҕайдарын тыаһа
Тимир хобордоох тыаһын курдук
Тиҥкинээн,
Көхсүлэрин тыаһа
Көҥдөй уһаат тыаһын курдук
Күбүргээн,
Охсуһа сырыттылар.
Үс күннүк сиргэ
Үөгүүлэрэ иһилиннэ,
2020	Түөрт күннүк сиргэ
Тойуктара чугдаарда,
Биэс күннүк сиргэ
Батастарын тыаһа лыҥкынаата,
Алта күннүк сиргэ
Айдааннара иһилиннэ,
Сэттэ күннүк сиргэ
Сырбатыһар тыастара иһилиннэ,
Аҕыс күннүк сиргэ
Атахтарын тыаһа арбыйда,
2030	Тоҕус күннүк сиргэ
Тиҥилэхтэрин тыаһа ньиргийдэ,
Уон күннүк сиргэ
Уллуҥахтарын тыаһа билиннэ.
Адьарайым ааттааҕа,
Киһи эрэ буоллар,
Сындааһына сыыйыллан
Сылайан барда,
Ахсым бэйэтэ ахсаата,
Дохсун бэйэтэ тохтоото,
2040	Көхсүн тыаһа
Көҥдөй уһаат тыаһын курдук
Күбүргээтэ;
Ийэ-хара көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда,
Үрүт күүһэ үгдэрийдэ,
Алын күүһэ алларыйда.
Тэхтир сиргэ
2050	Тэмтэрийэр буолла,
Аппа сиргэ
Ат-бут буолла.
Ол буолбут күтүрү
Айыы оҕото
Киһилиэ баара дуо?
Биир күүстээх тэбиитинэн
Түҥнэри тэбэн
Түһэрэн баран,
Ыстанан тиийэн,
2060	Уһун дурбуу батаһынан
Моойдоох баһын
Быта курдук быһа дайбаан
Өлөрөн кэбистэ.
Көҥдөй көхсүн
Көҥүтэ тэпсэн,
Ый ыһыаҕа,
Күн күдэнэ,
Суор сэмсэтэ,
Кукаакы аһылыга оҥордо.
2070	    Халдьаайыттан аллараа түспүтэ — 
Биир адьарай ааттааҕа:
«Хаарыаннаах убайбын сиэтэҕэ
Кыһыытыан-абатыан!!!» — дии-дии,
Эппиэт күүппэккэ,
Охсон кулаабытынан барда.
Кыыһырар хааннара
Кырыыларынан киирэн
Кыынньан бардылар,
Уордайар санаалара
2080	Ойоҕосторунан кутуллан
Уордайан бардылар,
Хадаар санаалара
Хабарҕаларыгар хаайтарда,
Өлөрсөр өһүөннэрэ
Көмөгөйдөрүгэр мөҕүстэ,
Удурҕаччы санаалара
Уолуктарыгар мунньулунна.
Кыырыктаах биилээхтэрин
Сыыйыта тардан ыланнар,
2090	Кыланса-кыланса
Кырбаһан барбыттара
Үлтүрүтэ ыстанан хаалтын[footnoteRef:26] [26:  Лит.: хаалбытын

Илиилэрин таһынан
Киэр илгэн кэбистилэр;
Торҕо биилээхтэрин
Төлүтэ тардан ыланнар,
Тохтоло суох тобуойдаспыттара
Тоһута ыстанан хаалбытын
Илиилэрин таһынан
2100	Киэр илгэн кэбистилэр;
Саабылаан батастарын
Субуйа тардан ыланнар,
Часкыйа-часкыйа
Дайбаһан барбыттара
Имииһит иэтин курдук
Иэҕиллэн хаалбытын
Илиилэрин таһынан
Киэр илгэн кэбистилэр;
Өргөстөөх үҥүүлэрин ыланнар,
2110	Үөгүлэһэ-үөгүлэһэ
Өтөрүтэ түһүспүттэрэ
Үрүөх үрэр быһах курдук
Өҕүллэн хаалбытын
Илиилэрин таһынан
Киэр илгэн кэбистилэр;
Биэс уон бууттаах
Мэрилиир мээчиктэрин ыланнар,
Чэчэгэйдэрин туһунан
Чэллиргэтиһэ оонньообуттара
2120	Кып-кыра түү мээчик саҕа буолтун
Илиилэрин таһынан
Киэр илгэн кэбистилэр.
Кыланса түстүлэр да
Кыһыл илиилэринэн,
Эккирэһэ түстүлэр да
Эт сутуруктарынан
Эттэһэн бардылар.
Охсуһуу улаханын охсустулар,
Кырбаһыы кытаанаҕын кырбастылар,
2130	Уй истээх,
Уҕалдьы тыллаах,
Уу харахтаах,
Уһаты уллуҥахтаах,
Улаан ньуурдаах,
Ураһа сонноох
Урааҥхай саха барахсан
Оломун булбат
Оһолун-содуомун олохтоон
Охсуһа турдулар.
2140	    Кинилэр диэтэх дьоннор[footnoteRef:27] [27:  Лит.: дьон

Охсуспуттара орто дойдуга билиннэ:
Киэҥ халлаан кэдэҥнээтэ,
Ыраас халлаан ыыстыйда,
Маҥан халлаан баланыйда,
Үтүө халлаан өлбөөдүйдэ,
Килбиэннээх халлаан киртийдэ,
Сардаҥалаах халлаан саппаҕырда,
Туналҕаннаах халлаан тордоҕурда.
Идэмэр бөҕө
2150	Иҥэрсийэн түстэ,
Содуом бөҕө
Сордооҕо буулаата.
Кыырыктаах биилээхтэр биир туспа
Кыланса-кыланса
Кырбаһан бардылар,
Торҕо биилээхтэр биир туспа
Тохтоло суох тобуойдастылар,
Саабылаан батыйалар биир туспа
Часкыйа-часкыйа
2160	Дайбаһан бардылар,
Өргөстөөх үҥүүлэр биир туспа
Үөгүлэһэ-үөгүлэһэ
Үөлсэн бардылар.
Адьарайым ааттааҕа,
Киһи эрэ буоллар,
Ийэ-хара көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда,
2170	Үрүт күүһэ үгдэрийдэ,
Алын күүһэ алларыйда,
Көхсүн тыаһа
Көҥдөй уһаат курдук
Күбүргээтэ.
Ол буолбут күтүрү
Айыы оҕото
Киһилиэ баара дуо?
Өһөгөйдөөх өттүгэр
Өрө ытыйан таһааран,
2180	Төбөтүн оройунан
Быраҕан кууһуннарбыта — 
Икки өттүнэн
Хара буор ыһылла түстэ.
Мµлдьү Бөҕө
Сонно ыстанан тиийэн,
Абааһы уолун
Уһун дурбуу батаһынан
Моойдоох баһын
Быта курдук
2190	Быһа охсон
Өлөрөн кэбистэ.
Ити кэнниттэн
Көҥдөй көхсүн
Көҥүтэ тэпсэн,
Ый ыһыаҕа,
Күн күдэнэ,
Суор сэмсэтэ,
Кукаакы аһылыга оҥордо.
Ол кэнниттэн
2200	Айыы оҕото үөрүүтүттэн
Үс төгүл
Үллэ-үллэ үөгүлээтэ,
Алта төгүл
Күлүм аллайа-аллайа алларастаата,
Аҕыс төгүл
Айдаара-айдаара айхалланна,
Тоҕус төгүл
Туойа-туойа туругурдунна,
Уон төгүл
2210	Ууна-ууна уруйданна.
Ити кэнниттэн,
Орто дойду
Оройунан оонньуур
Улуу дуолана
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө
Дьиэҕэ киирдэ.
2220	Ойоҕолуу хаҥас хос диэки
Айыы кыргыттарын
Тойуктара иһилиннэ:
— Ыый-ыый-ыыйбыан,
Аай-аай-аайбыан!
Ытаабатах-соҥооботох бэйэбит
Ытыы-соҥуу олордохпут.
Аһара үчүгэй дьүһүннээх буоламмыт,
Адьарай ааттааҕа ымсыыран
Уораттаан аҕалан,
2230	Тимир лыысыбай быанан
Хам кэлгиллэн олордохпут.
Ол эрэн биһигини
Көмүскүүр-харыһыйар киһилээхпит — 
Биирдэспит убайа,
Биирдэспит туһааннаах тойоно.
Хайаан да кини
Биһигини кэлэн быыһыаҕа!
Биһиги киһибит,
Туруо баара,
2240	Хос аанын аспыта — 
Хос ортотугар
Тулуур баҕанаҕа*
Туһааннаах хотуна уонна балта
Тимир лыысыбай быанан
Хам кэлгиллэн олороллор эбит.
Биһиги киһибит
Кыргыттарга тиийэн,
Тимир лыысыбай быаны
Быта курдук
2250	Быһыта тыытан
Кыргыттары босхолоото.
Кэрийсэ сылдьан
Үөһээ уостарыттан
Үстүүтэ уурастылар,
Аллараа уостарыттан
Алталыыта сылластылар,
Үһүөн таһырдьа таҕыстылар.
Орто дойду
Оройунан оонньуур
2260	Улуу дуолана 
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө
Араҕас илгэтин ылан
Барытын иһэн кэбистэ,
Үс төгүл
Үҥкүрүс-күөлэһис гынна да,
Бүрүө харах,
2270	Бүтэй бүлгүн*,
Алтан сабарай,
Ала мондоҕой*
Хомпоруун хотой
Буолан хаалла.
Туһааннаах хотуна
Сыралыма Куо уонна
Балта Чирэмэ Куо
Кинини миинээттэрин кытта,
Күпсүйэ көтөн
2280	Үөһээ көтөн таҕыста.
Ити курдук
Дойдуларын этэҥҥэ булбуттар.
Маҥнай кыыс дьонугар
Хас да хоммуттар,
Уоллаах кыыс
Уруулара онно буолбут.
Ол кэнниттэн 
Орто дойду
Оройунан оонньуур
2290	Улуу дуолана 
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө
Иитиллибит ийэ сиригэр,
Айыллыбыт алааһыгар — 
Сайылык Эбэ Хотуҥҥа
Кэргэнин сүгүннэрэн аҕалан,
Ийэлээх аҕатын кытта уонна
2300	Балта Чирэмэ Куолуун
Бииргэ олорбуттар.
Ол олордохторуна,
Арҕаа диэки
Андыҥда Эбэ Хотуҥҥа олохтоох
Тутук Бэргэн диэн киһи
Чирэмэ Куону
Кэргэн кэпсэтэн,
Сүгүннэрэн илдьэ барбыт.
Мүлдьү Бөҕө уонна 
2310	Сыралыма Куо
Иллээхтик-эйэлээхтик
Олорбуттара эбитэ үһү.
Кинилэр биир уол оҕоломмуттар,
Ону Хорула Боотур диэн ааттаабыттар.
Киниэхэ анаан,
Үөһээ үрдүк айыылар
Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
2320	Маҥан ала кулуну
Түһэрбиттэрэ эбитэ үһү.
Бу курдук
Мүлдьү Бөҕөлөөх
Үүт турааннык олордохторуна,
Уй истээх,
Уҕалдьы тыллаах,
Уу харахтаах,
Уһаты уллуҥахтаах,
Улаан ньуурдаах,
2330	Ураһа сонноох
Урааҥхай саха барахсан
Уулааҕынан-хаардааҕынан
Унаарыччы көрөн
Улаҕатын булбатах,
Уһугун билбэтэх
Добун маҥан халлаанын
Куодалаах хотугу өттүн
Холоруктаах кунуһун анныттан
Тыйыс тыал салгыйда,
2340	Сирилэс силлиэ
Сэтэрэн барда,
Хаҕыс хахсаат
Хахайдыы хаһыырда,
Добун-дохсун 
Холорук түстэ,
Уолах тиит
Ортотунан булгуруйар,
Баай тиит
Баһынан барчаланар
2350	Улуу буурҕата
Түүннэри-күннэри
Улуйа оонньоото.
Айгырастаах-симэхтээх
Аан ийэ дойду
Ачата-синньэтэ
Аччаата дуу диэх курдук
Аймана дьалкыйда.
Кута баһа быстар,
Кулун көхсө дьөллөр,
2360	Кукаакы хараҕа тэстэр,
Куртуйах кутуруга тиэриллэр,
Улар түүтэ сахсайар
Улуу буурҕата
Улуйа оонньоото.
Иинэ суох
Иэдээн иэнигийдэ,
Аата суох
Алдьархай саҥнаата.
Куттастар кутаҕа тимирдилэр,
2370	Уйан дууһалаахтар
Ууга түстүлэр,
Дьүдьэхтэр дулҕа анныгар
Тумнастан өллүлэр,
Акаарылар лаҥха* анныгар
Лаҥыллан хааллылар,
Кынаттаах кытыгырастара
Кыырай халлааҥҥа
Кыйдана көтөн
Кыл тыыннарын өрүһүннүлэр,
2380	Хотоҕойдоох хоһууннара
Добун маҥан халлааҥҥа
Туйаара көтөн
Дууһаларын толуннулар,
Халтаҥ ойоҕосторунан
Хабырыйсан үөскээбит
Хара сүүрүктэрэ
Хасты хамыллан
Хара тыа диэки
Халыйа сүүрдүлэр,
2390	Үргүүк үрүҥ сүүрүктэрэ
Өҥүргэһинэн көрөн
Үргэн куотан
Үрэх тыа диэки түстүлэр.
Араат байҕалларын уутун
Өрө ытыйан таһааран,
Куоһаах*-хаспах аайы куппута
Көһүнэн усталаах
Күөллэр буола дэбидистилэр.
Баараҕай дьиэлэрэ
2400	Байааттыах курдук
Барыҥныы хамсаата,
Аҕыс уон аҕыс
Аарыма баҕаналара
Алдьаныах курдук хачыгыраата,
Тоҕус уон тоҕус
Тулааһын баҕаналара
Туллуох курдук
Толугуруу мөҕүстэ,
Өҥ-тала үтүө өһүөлэрэ
2410	Өһүллүөх курдук өндөҥнөөтө.
Үтүөлэрэ үгэххэ* түстэ,
Бэртэрэ биллэриккэ* түстэ,
Отохторо* орон аннын былдьаста,
Хоһууннара хотоҥҥо хопчоруйда.
Ол кэнниттэн
Өрүһүйэ баттаан
Өрө көрөн таһаардахха:
Үрэх баһыттан
Үрүҥ ыалыкы* үөрэ
2420	Үргэн куотан
Иһэригэр дылы
Үрүҥ былыттар
Үөрдүһэн бардылар,
Хара тыаттан
Хара куртуйах үөрэ
Көтөн иһэллэригэр дылы
Хара былыттар
Ханыылаһан бардылар,
Күрүҥ* сүөһүлэр
2430	Күрү анньан
Иһэллэригэр дылы
Күдэрик былыттар көһүннүлэр,
Таҥалай былыттар тоҕуорустулар,
Кыһыл сылгылар
Сүүрэн иһэллэригэр дылы
Кыһыл былыттар кыттыстылар,
Чуоҕур сылгылар
Чуоҕуһан туралларыгар дылы
Чуоҕур былыттар чуоҕустулар,
2440	Эбириэн сүөһүлэр
Эккирэһэн иһэллэригэр дылы
Эбир дьаҕыл былыттар
Эккирэһэн таҕыстылар.
Ыраас халлаан ыыстыйда,
Маҥан халлаан баланыйда,
Үтүө халлаан өлбөөдүйдэ,
Килбиэннээх халлаан киртийдэ,
Туналҕаннаах халлаан тордоҕурда,
Сардаҥалаах халлаан саппаҕырда.
2450	Тыстаах баттахтаах
Тиириллибит тайах тириитин
Тиэрэ-таары
Тамнааттаабыт курдук
Уулаах-хаардаах
Хара нэмилгэ* былыттар
Адаарыһан таҕыстылар,
Буур тайах түүтүн
Бурайа ыспыт курдук
Бурҕаат былыттар
2460	Бурҕачыһан бардылар.
Үлүскэннээх
Үрдүк мэҥийэ халлаан
Үс өттүгэр
Үс күүрүүлээх этиҥ
Этэн ньириһиттэ,
Арылы маҥан халлаан
Аҕыс дьайыҥар
Аҕыс күүрүүлээх этиҥ
Этэн ньириһиттэ,
2470	Туналҕаннаах халлаан
Тоҕус өттүгэр
Тоҕус күүрүүлээх этиҥ
Этэн тоҕута ыстанна.
Ити курдук
Сир сиҥниэр,
Халлаан хайдыар диэри
Тоҕус уон тоҕус
Дорҕоонноох этиҥ
Этэн хайыта ыстанна,
2480	Сындыыс уота сыыйылынна,
Уот субурҕан чаҕылҕан
Суптурута сүүрдэ,
Садарах чаҕылҕан
Самнарыта саайталаата,
Тоһуттар чаҕылҕан
Тоҕута курбуулаата.
Маҥнай тобурах түстэ,
Онтон толон* түстэ,
Ол кэнниттэн
2490	Буордаах хаар
Түһэн муналытта.
Ити курдук
Хаар түһэн баран,
Улуу буурҕа
Уурайан хаалла.
Тус хоту диэкиттэн
Киһи сирэйин быһа охсор
Чысхаан тыал
Үрэн кыйыһытта.
2500	    Арай таһырдьа
Адьарай ааттааҕын саҥата
Сатараан иһилиннэ:
— Буйа-буйа-буйакаа,
Дайа-дайа-дайакаа,
Ыар-дьаалы, аар-татай,
Алаатыгар ньии, оҕолор!
Орто дойду
Оройунан оонньуур
Улуу дуолана 
2510	Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө!
Албан аатыҥ
Аллараа дойдуга
Атыыр оҕус буолан
Айаатаата,
Суон сураҕыҥ
Үөһээ дойдуга
2520	Үөр атыыра буолан
Барылаччы кистээтэ.
Суон сураххын сууйа,
Албан ааккын алдьата,
Аллараа дойдуттан
Түөрт бырааттыы
Адьарай ааттаахтара тахсан,
Тиийэн-тиксэн
Кэлэн турабыат!
Итини истэн баран
2530	Орто дойду оҕото
Таһырдьа ойон таҕыста,
Ол тахсан көрбүтэ,
Оол курдук
Түөрт абааһы уола
Тураллар эбит.
Ону көрөн баран,
Орто дойду
Оройунан оонньуур
Улуу дуолана 
2540	Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө
Киирэр хаана киирэн
Киил мас курдук
Кинэччи таттарда,
Харсаах мас курдук
Ханаччы таттарда,
Чоруун мас курдук
2550	Чоноччу таттарда.
Сирэйиттэн-хараҕыттан
Сиэрэ уота сирдьигинии тоҕунна,
Хараҕыттан-хааһыттан
Хатат уота саккыраата,
Уҥа хараҕа
Уоһун диэки
Умса тардан
Умайар чолбон курдук
Умайан тырымнаата,
2560	Хаҥас хараҕа
Хааһын диэки
Хаанньары тардан
Хатааһын чолбонун курдук
Хаһылыччы умайда уонна
Кыыһырбыт киһи быһыытынан
Тыылла-хабылла,
Саҥа саҥаран
Саймаһыппытынан барда:
— Көр бу, көр бу!
2570	Адьарай аххахтара,
Көстүбэт көлдьүннэрэ,
Илиэһэй бэртэрэ,
Дириҥ дойду дьирбиннэрэ,
Түгэх дойду
Түүн сырыылаах
Түрүлүүр түөкүттэрэ!
Сааппаккаҕыт, 
Биир киһини бары көмөлөөн
Сэриилээри тураҕыт дуо?
2580	Саха сиэринэн,
Биир-бииргэ кииссиэҕиҥ[footnoteRef:28]! [28:  Лит.: киирсиэҕиҥ
] 

Итини истэн баран,
Биир үскэл көрүҥнээхтэрэ,
Арааһа, убайдара быһыылаах,
Ахпа-дьахпа, 
Амаан-дьамаан
Айаҕын аһан,
Саҥа саҥаран
Сатарыта турбута эбитэ үһү:
2590	— Буйа-буйа-буйакаа,
Дайа-дайа-дайакаа,
Ыар-дьаалы, аар-татай,
Алаатыгар ньии, оҕолоор!
Чэ, эн этэриҥ курдук,
Саха сиэринэн,
Биир-бииргэ киирсэбит.
Бары көмөлөөн
Эйигин суох оҥордохпутуна,
Үрдүкү тойон
2600	Үрүҥ Аар Тойон
Кытаанах дьүүлүгэр эппиэттиибит,
Оннук дьүүлгэ киириэхпитин баҕарбаппыт.
Саамай улахан убайдара
Өһөх Хабар диэн ааттаах
Мин буолабын!
Эйигин кытта
Бүтэһиккэ киирсиэҕим.
Дьэ нойоон,
Үс өргөстөөҕүнэн
2610	Өгүрүк-төгүрүк көрөн,
Уол оҕото,
Одьунаас бэрдэ быһыылааххын?!
Ол эрэн, биир аата биир,
Түөрт аата түөрт буолар ини!
Бастакы абааһы
Биһиги киһибит диэки
Утары хаамта,
Биһиги да киһибит
Куттана-чаҕыйа барбата,
2620	Утары хаамта.
Тиксиһэ түһээт
Тиниктэспитинэн бардылар,
Таарыйса түһээт
Тардыаласпытынан бардылар.
Адьарай ааттааҕа
Таллан* аал
Баҕыырын* курдук
Тимир баҕыыр тыҥыраҕынан
Харбаабытынан барда,
2630	Айыы оҕото
Алтан дьаакыр сутуругунан
Абааһы уолун
Уу дьулайга
Охсубутунан барда.
Куула тыаны
Кумаардааҕы кулун 
Кутуругун курдук
Түҥ-таҥ үктээтилэр,
Халдьаайы хара тыатын
2640	Тигээрдээҕи* ынах
Кутуругун курдук
Тиэрэ-таары тэбистилэр;
Кыһылларын көрө-көрө кыынньан,
Хааннарын көрө-көрө халыарыйан,
Охсуһуу улаханын охсустулар,
Кырбаһыы кытаанаҕын кырбастылар,
Тэбиэлэһии чиҥин тэбиэлэстилэр.
Араат байҕал
Хоту-соҕуруу долгуйда,
2650	Орто туруу дойду тордуйалара
Туос хотоҕос* курдук түллэҥнээтэ,
Дьөлөрү үтүгэн түгэҕэ
Иэн иҥиирин курдук сыыйылынна.
Киэҥ халлаан кэдэҥнээтэ,
Ыраас халлаан ыыстыйда,
Маҥан халлаан баланыйда,
Үтүө халлаан өлбөөдүйдэ,
Килбиэннээх халлаан киртийдэ,
Туналҕаннаах халлаан тордоҕурда,
2660	Сардаҥалаах халлаан саппаҕырда.
Сир ийэни
Иҥнэри үктээбиттэрэ — 
Өрүс балыктаах
Өлүү уута
Өрө дэбилийдэ.
Ити кэмҥэ
Арҕаа халлаан
Истиэнэтин анныгар олохтоох
Сэттэ уоннарын ааспыт
2670	Эмээхсин өттө
Өлөөрү өөкөйдө,
Сэттэлэрин ааспыт
Оҕо өттө
Өлөөрү ыксатта.
Адьарайым ааттааҕа,
Киһи эрэ буоллар,
Сындааһына сыыйыллан
Сылайан барда,
Ийэ-хара көлөһүнэ
2680	Иэнинэн халыйда,
Аҕа көлөһүнэ
Арҕаһынан чаалыйда.
Ахсым бэйэтэ ахсаата,
Дохсун бэйэтэ тохтоото,
Суорат мэйиитэ туймаарда,
Ириҥэ мэйиитэ иэдэйдэ,
Хааһы мэйиитэ хамсаата,
Сиһин үөһэ хамсаата,
Киинэ таҕыста.
2690	Тэхтир сиргэ
Тэмтэрийэр буолла,
Аппа сиргэ
Ат-бут буолла.
Ол буолбут күтүрү
Орто дойду
Оройунан оонньуур
Улуу дуолана 
Үс бүтэйи үрдүнэн көстөр
Үүт маҥан аттаах
2700	Мүлүрүйбэт өргөстөөх
Мүлдьү Бөҕө
Киһилиэ баара дуо?
Биир күүстээх тэбиитинэн
Түҥнэри тэбэн
Түһэрэн баран,
Уһун дурбуу батаһынан
Моойдоох баһын
Быта курдук
Быһа дайбаан
2710	Өлөрөн кэбистэ.
Көҥдөй көхсүн
Көҥүтэ тэпсэн,
Ый ыһыаҕа,
Күн күдэнэ,
Суор сэмсэтэ,
Кукаакы аһылыга оҥордо.

Биһиги киһибит диэки
Иккис абааһы
Утары хаамта,
2720	Биһиги киһибит да
Куттана-чаҕыйа барбата,
Утары хаамта.
Үс түүннээх күнү мэлдьи
Сүүлүн саҕанааҕы
Сүҥкэн атыыр оҕустар курдук
Төгүрүйэ хаамсан
Күрдьүөтэһэ сырыттылар.
Кыыһырар хааннара
Кырыыларынан киирэн
2730	Кыынньан бардылар,
Уордайар хааннара
Ойоҕосторунан кутуллан
Уордайан бардылар,
Хадаар санаалара
Хабарҕаларыгар хаайтарда,
Өлөрсөр өһүөннэрэ
Көмөгөйдөрүгэр мөҕүстэ,
Удурҕаччы санаалара
Уолуктарыгар мунньулунна.
2740	    Төрдүс күннэрэ үүнүүтүгэр
Кыырыктаах биилээхтэрин ыланнар,
Кыланса-кыланса
Кырбаһан барбыттара
Кырамта курдук
Кыраланан хаалбытын
Илиилэрин таһынан
Киэр илгэн кэбистилэр;
Торҕо биилээхтэрин
Төлүтэ тардан ыланнар,
2750	Тохтоло суох тобуойдаспыттара
Тоһута ыстанан хаалбытын
Илиилэрин таһынан
Киэр илгэн кэбистилэр;
Саабылаан батастарын
Субуйа тардан ыланнар,
Часкыйа-часкыйа
Дайбаһан барбыттара
Имииһит иэтин курдук
Эриллэн хаалбытын
2760	Илиилэрин таһынан
Киэр илгэн кэбистилэр;
Өргөстөөх үҥүүлэрин ыланнар,
Үөгүлэһэ-үөгүлэһэ
Үөлсэн барбыттара
Үрүөх үрэр быһах курдук
Өҕүллэн хаалбытын
Илиилэрин таһынан
Киэр илгэн кэбистилэр;
Биэс уон бууттаах
2770	Мэрилиир мээчиктэрин ыланнар,
Чэчэгэйдэрин туһунан
Чэллиргэтиһэ оонньообуттара
Кып-кыра түү мээчик саҕа буолтун
Илиилэрин таһынан
Киэр илгэн кэбистилэр.
Кыланса-кыланса
Кыһыл сутуруктарынан
Киирсэн бардылар,
Эккирэһэ түстүлэр да,
2780	Эт сутуруктарынан
Эттэһэн бардылар.
Охсуһуу гиэнэ
Улаханын охсустулар,
Кырбаһыы гиэнэ
Кытаанаҕын кырбастылар,
Тэбиэлэһии гиэнэ
Чиҥин тэбиэлэстилэр.
Уй истээх,
Уҕалдьы тыллаах,
2790	Уу харахтаах,
Улаан ньуурдаах,
Ураһа сонноох
Урааҥхай саха
Оломун булбат
Оһолун-содуомун олохтоон
Охсуһа турдулар.
Киэҥ халлаан кэдэҥнээтэ,
Ыраас халлаан ыыстыйда,
Маҥан халлаан баланыйда,
2800	Үтүө халлаан өлбөөдүйдэ,
Килбиэннээх халлаан киртийдэ,
Туналҕаннаах халлаан тордоҕурда,
Сардаҥалаах халлаан саппаҕырда,
Идэмэр бөҕө
Иҥэрсийэн түстэ,
Содуом бөҕө
Сордооҕо буулаата.
Кыырыктаах биилээхтэр биир туспа
Кыланса-кыланса
2810	Кырбаһан бардылар,
Торҕо биилээхтэр биир туспа
Тохтоло суох тобуойдастылар,
Саабылаан батастар биир туспа
Часкыйа-часкыйа дайбастылар,
Өргөстөөх үҥкүүлэр биир туспа
Үөгүлэһэ-үөгүлэһэ
Үөлсэн бардылар.
Ириэнэх буору
Иэччэхтэригэр диэри
2820	Ибили кэстилэр,
Тоҥ буору
Тобуктарыгар диэри
Тобулута тэбистилэр,
Үрүҥ буору
Өттүктэригэр диэри
Тоҕо кэстилэр.
Ити курдук
Ый орулуур отут хонугун
Усталаах-туоратыгар
2830	Тохтоло суох охсустулар.
Адьарайым ааттааҕа,
Киһи эрэ буоллар,
Ийэ көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда.
Көхсүн тыаһа күрдүргээтэ,
Үрүт күүһэ үгдэрийдэ,
Алын күүһэ алларыйда,
2840	Эттээх бэйэтэ элэйдэ,
Сыалаах бэйэтэ сылайда,
Күүстээх бэйэтэ күлгэдийдэ.
Тэхтир сиргэ
Тэмтэрийэр буолла,
Аппа сиргэ
Ат-бут буолла,
Томтор сиргэ
Туруйалыыр буолла.
Ол буолбут күтүрү
2850	Орто дойду
Оройунан оонньуур
Улуу дуолана 
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө
Киһилиэ баара дуо?
Өһөгөйдөөх өттүгэр
Өрө ытыйан таһааран,
2860	Төбөтүн оройунан
Быраҕан кууһуннарбыта — 
Икки өттүнэн
Хара буор
Ыһылла түстэ уонна
Саабылаан батаһынан
Моойдоох баһын
Суос-соҕотохто
Быта курдук
Быһа дайбаан
2870	Өлөрөн кэбистэ.
Көҥдөй көхсүн
Көҥүтэ тэпсэн,
Ый ыһыаҕа,
Күн күдэнэ,
Суор сэмсэтэ,
Кукаакы аһылыга оҥордо.
Биһиги киһибит диэки
Үһүс абааһы
Утары хаамта,
2880	Биһиги киһибит да
Куттана-чаҕыйа барбата,
Утары хаамта.
Этиһии диэн этиһииттэн отто,
Ыыстаһыы диэн ыыстаһыыттан отто,
Үөхсүү диэн үөхсүүттэн отто,
Үөгүү диэн үөгүүттэн отто,
Хаһыы диэн хаһыыттан отто,
Саҥа диэн саҥаттан отто.
Соноҕос сылгылар
2890	Дьохсооттоһо-дьохсооттоһо
Дохсуннук охсуһалларын курдук
Дохсуннук охсустулар,
Аар тайҕа маанылаах кыыла
Тайах кыылым
Сытыытык сырбатарын курдук
Сытыытык сырбатыстылар,
Эһэ кыыл
Модун баппаҕайынан
Охсорун курдук
2900	Эттээх сутуруктарынан
Эттэһэн бардылар,
Хахай кыыллыы
Хаһыытаһа-хаһыытаһа
Халбарыйсан бардылар,
Баабыр кыыллыы
Бүгүллэ-бүгүллэ
Бырахсан бардылар,
Сур бөрө курдук
Сулбурута ойуолуу-ойуолуу
2910	Суһаллык кииристилэр,
Сиэгэн кыыллыы
Сиэххэ-аһыахха дылы
Көрсө-көрсө
Сиһиктэһэн бардылар,
Үүс кыыллыы
Оботтоохтук чэҥэриччи көрсө-көрсө
Үлүскэнник кииристилэр.
Дайбаһыы далааһыннааҕа
Манна буолла,
2920	Охсуһуу улахана
Манна буолла,
Кырбаһыы кытаанаҕа
Манна буолла,
Тэбиэлэһии чиҥэ
Манна буолла,
Сууххай сутуруктаһыы
Манна буолла,
Сытыы сырбатыһыы
Манна буолла,
2930	Тохтоло суох тобуойдаһыы
Манна буолла,
Кэмэ суох килээптэһии
Манна буолла,
Хабырҕаҕа түсүһүү хабыра
Манна буолла,
Дүлэй доргутуһуута
Манна буолла,
Акаары аамакыйданыыта
Манна буолла.
2940	    Сир ийэни
Иэрэ кутатын курдук
Ибили кэстилэр.
Муора уута
Сэттэ биэрэстэнэн таһымнаан,
Уу булдун бултуур киһи
Тыа булдун өлгөмнүк бултаата:
Тууга киис бөҕө симилиннэ,
Илимҥэ саһыл бөҕө
Сөрөнөн иҥиннэ,
2950	Муҥха ийэтигэр
Кырынаас бөҕө симилиннэ.
Тыа булдун бултуур киһи
Уу булдун өлгөмнүк бултаата:
Айаҕа сордоҥ бөҕө атылынна,
Сохсоҕо* бил бөҕө баттатта,
Туһахха сыалыһар бөҕө
Сөрөнөн иҥиннэ.
Ити курдук
Ый орулуур отут хонугун
2960	Усталаах-туоратыгар
Тохтоло суох охсустулар.
Адьарайым ааттааҕа,
Киһи эрэ буоллар,
Ийэ-хара көлөһүнэ
Иэнинэн халыйда,
Аҕа көлөһүнэ 
Арҕаһынан чаалыйда,
Тыына-быара кылгаата,
Көхсүн тыаһа күрдүргээтэ,
2970	Үрүт күүһэ үгдэрийдэ,
Алын күүһэ алларыйда,
Тэхтир сиргэ
Тэмтэрийэр буолла,
Аппа сиргэ
Ат-бут буолла,
Томтор сиргэ
Туруйалыыр буолла.
Ол буолбут күтүрү
Айыы оҕото
2980	Киһилиэ баара дуо?
Өрө көтөн тахсан иһэн,
Моойдоох баһын
Уһун дурбуу батаһынан
Быта курдук
Быһа дайбаан
Өлөрөн кэбистэ.
Көҥдөй көхсүн
Көҥүтэ тэпсэн,
Ый ыһыаҕа,
2990	Күн күдэнэ,
Суор сэмсэтэ,
Кукаакы аһылыга оҥордо.
«Хаарыаннаах бырааттарбын
Сиэтэҕиэн!» — дии-дии,
Төрдүс абааһы
Биһиги киһибит диэки
Утары хаамта,
Биһиги киһибит да
Куттана-чаҕыйа барбата,
3000	Утары хаамта.
Адьарай ааттааҕа
Эт бэйэтинэн,
Илэ дьүһүнүнэн
Кыайыа суоҕун өйдөөтө.
Суос-соҕотохто
Умсаннары холоруктаата,
Урбачыс гынна да,
Туох да торҕо биилээҕэ хоппот
Суорба таас
3010	Хара килэдьи
Киһи буолан хаалла,
Тыҥыраҕын сараппытынан
Түспүтүнэн барда.
Икки тумул таас хайа
Ыпса түһэрин курдук,
Түөс-түөстэриттэн
Өрө тэйсэ түстүлэр,
Таас хайа
Хайдарын курдук
3020	Хардары-таары харбастылар,
Көмүк суулларын курдук
Куду-хады куустустулар,
Сир сиҥнэрин курдук
Лип-лап кииристилэр,
Түлэй-балас түһүстүлэр.
Харах тэстиэ диэн
Харыстаһа барбатылар,
Хаарыан хааммыт
Тохтуо диэн
3030	Харааста санаабатылар,
Илиибит эчэйиэ диэн
Имнэрин да таттарбатылар,
Атах алдьаныа диэн
Айыыргыы санаабатылар,
Тобук тостуо диэн
Толкуйдуу барбатылар,
Өрөһө үөс диэн өйүлээбэтилэр —
Охсуһуу улаханын охсустулар,
Кырбаһыы кытаанаҕын кырбастылар,
3040	Тэбиэлэһии чиҥин тэбиэлэстилэр.
Сутуруктарын тыаһа
Тоҥ балта тыаһын курдук
Тохтообокко чуҥкунаата,
Ыыс быдаанынан тыыннылар.
Киэҥ халлаан кэдэҥнээтэ,
Ыраас халлаан ыыстыйда,
Маҕан халлаан баланыйда,
Килбиэннээх халлаан киртийдэ,
Туналҕаннаах халлаан тордоҕурда,
3050	Сардаҥалаах халлаан саппаҕырда.
Араат байҕал
Хоту-соҕуруу долгуйда,
Тыйыс тыал салгыйда;
Сирилэс силлиэ
Сэтэрэн барда,
Хаҕыс хахсаат[footnoteRef:29] [29:  Рук.: хахсаах
] 

Хахайдыы хаһыырда,
Добун-дохсун
Холорук түстэ,
3060	Улуу буурҕа
Улуйа оонньоото,
Кулуну хомурах көмөөрү гынна,
Тарбыйаҕы тоҥот баттаары гынна.
Тыымпы күөллэр
Биттэхтиин тиэриллэн
Дэбидиһэ тоҥнулар,
Көлүйэ күөллэр
Көппөхтүүн оргуйан
Дөйө тоҥнулар.
3070	    Икки охсуһааччы
Иккиэн даҕаны
Эрбии биитин курдук
Тэбис-тэҥ дьон буоллулар уонна
Тохтуу түстүлэр.
Бу туран
Орто дойду
Оройунан оонньуур
Улуу дуолана 
Үс бүтэйи үрдүнэн көстөр
3080	Үүт маҥан аттаах
Мүлүрүйбэт өргөстөөх
Мүлдьү Бөҕө
Саҥа саҥаран
Саймаһыппытынан барда:
— Дьиэ-буо, дьиэ-буо!
Адьарай аххаҕа,
Көстүбэт көлдьүнэ,
Илиэһэй бэрдэ,
Дириҥ дойду дьирбинэ,
3090	Түгэх дойду
Түүн сырыылаах
Түрүлүүр түөкүнэ,
Мин диэтэх киһи этэр тылбын
Истэ сэрҕэҕэлээ эрэ!
Субу мантан
Тус хоту диэки
Дьааҥы Хайата
Баар буолуохтаах,
Онно тиийэн
3100	Охсуһан көрүөх эрэ!
Итини истэн баран,
Адьарай ааттааҕа
Ахпа-дьахпа,
Амаан-дьамаан
Айаҕын аһан,
Саҥа саҥара,
Сатарыта турбута эбитэ үһү:
— Буйа-буйа-буйакаа,
Дайа-дайа-дайакаа,
3110	Ыар-дьаалы, аар-татай,
Алаатыгар ньии, оҕолоор!
Орто дойду
Оройунан оонньуур
Улуу дуолана 
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө,
Эн этэриҥ курдук да буоллун.
3120	Тус хоту
Дьааҥы Хайатыгар тиийэн
Охсуһан да көрүөх.
Үс төгүл 
Үҥкүрүс-күөлэһис гыннылар да,
Айыы оҕото
Кутуругар хоболоох,
Курулас куорсуннаах,
Моонньугар мойбордоох
Мохсоҕол көтөрүм буолан
3130	Өрө көтөн таҕыста,
Абааһы уола
Өлүү хара маҥаас суора буолан
Харылыы көтөн таҕыста.
Алта анысханнаах
Холорук аргыстанан,
Сэттэ силлиэлээх
Холорук сирдьиттэнэн,
Аҕыс аргыардаах
Холорук арыалдьыттанан,
3140	Тоҕус дорҕоонноох
Холорук доҕордонон,
Баалтааны ох курдук
Барылыы көтөн,
Кустук* ох курдук
Куугунуу көтөн,
Сулус ох* курдук
Суйулуу көтөн,
Ырыалаах ох курдук
Ыйылыы көтөн,
3150	Айаннаан истэхтэрэ.
Ити курдук
Өөр дуу, өтөр дуу айаннаан тиийэн
Дьааҥы Хайатыгар
Луглас гына
Олоро биэрдилэр да,
Төттөрү-таары
Үҥкүрүҥнээтилэр да,
Бэйэлэрэ-бэйэлэринэн 
Буолан хааллылар.
3160	    Орулаһа-орулаһа
Охсуһан бардылар,
Кыланыһа-кыланыһа
Кырбаһан бардылар,
Тэбиэһирэ-тэбиэһирэ
Тэбиэлэһэн бардылар,
Үөгүлэһэ-үөгүлэһэ
Өттүктэһэн бардылар,
Хаһыытаһа-хаһыытаһа
Халбарыйсан бардылар,
3170	Хабырына-хабырына
Хатыйсан бардылар.
Иэмэх талах курдук
Эрийсэн бардылар,
Үөл мас курдук
Үлтү кумаластылар.
Иҥиирдэрин тыаһа,
Харса сылдьар
Атыыр оҕустар
Муостарын тыаһын курдук,
3180	Лачыгыраһа түстүлэр;
Хахай кыыллыы
Харбаһан бардылар,
Эһэ кыыллыы
Эһиэлэһэн бардылар,
Баабыр кыыллыы
Бырахсан бардылар,
Сиэгэн кыыллыы
Сиһиктэһэн бардылар,
Үүс кыыллыы
3190	Үлүскэнник кииристилэр.
Солуута суох
Соххор содуома
Манна буолла,
Баһа-атаҕа биллибэт
Балай бардама
Манна буолла,
Кулҕааҕа суох кулуппаайдаһыыта
Манна буолла,
Тыла суох тобуойдаһыыта
3200	Манна буолла,
Саҥалаах сырбатыһыыта
Манна буолла,
Аҥар харахтаах анньыалаһыыта 
Манна буолла,
Хараҕа суох харбыалаһыыта 
Манна буолла,
Кэлэҕэй килэптэһиитэ
Манна буолла,
Дүлэй доргутуһуута
3210	Манна буолла,
Акаары аамакыйданыыта
Манна буолла.
Кимиэллээхтик киирсэн бардылар,
Кэмнээх киирэ курдук
Кэтиэлэһэн бардылар,
Харахтаах хаантаар курдук
Тардыалаһан бардылар,
Ыйаахтаах ыйааһын курдук
Ылсан бардылар.
3220	    Дьулайдарын тыаһа
Тимир солуур тыаһын курдук
Таҥкынаан,
Чэчэгэйдэрин тыаһа
Чугуунай хобордоох тыаһын курдук
Чуҥкунаан,
Чабырҕайдарын тыаһа
Тимир хобордоох тыаһын курдук
Таҥкынаан,
Көхсүлэрин тыаһа
3230	Көҥдөй уһаат курдук 
Күбүргээн,
Охсуһа сырыттылар.
Үс күннүк сиргэ
Үөгүүлэрэ иһилиннэ,
Түөрт күннүк сиргэ
Тойуктара чугдаарда,
Биэс күннүк сиргэ
Батастарын тыаһа лыҥкынаата,
Алта күннүк сиргэ
3240	Айдааннара иһилиннэ,
Сэттэ күннүк сиргэ
Сырбатыһар тыастара иһилиннэ,
Аҕыс күннүк сиргэ
Атахтарын тыаһа арбыйда,
Тоҕус күннүк сиргэ
Тиҥилэхтэрин тыаһа ньиргийдэ,
Уон күннүк сиргэ
Уллуҥахтарын тыаһа билиннэ.
Ириэнэх сири
3250	Иэччэхтэригэр диэри
Ибили кэстилэр,
Тоҥ буору
Тобуктарыгар диэри
Тобулута тэбистилэр,
Үрүҥ буору
Өттүктэригэр диэри
Тоҕо кэстилэр.
Ити курдук
Ый орулуур отут хонугун
3260	Усталаах-туоратыгар
Тохтоло суох охсустулар.
Иккиэн даҕаны
Эрбии биитин курдук
Тэбис-тэҥ дьон буоллулар.
Икки охсуһааччы
Тэбис-тэҥҥэ
Тохтуу биэрдилэр,
Бу туран
Орто дойду
3270	Оройунан оонньуур
Улуу дуолана 
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө
Субу маннык диэн
Саҥалаах буола
Турбута эбитэ үһү:
— Дьиэ-буо, дьиэ-буо!
3280	Адьарай аххаҕа,
Көстүбэт көлдьүнэ,
Илиэһэй бэрдэ,
Дириҥ дойду дьирбинэ,
Түгэх дойду
Түүн сырыылаах
Түрүлүүр түөкүнэ,
Мин киһи этэр тылбын
Истэ сэргэҕэлээ эрэ!
Субу мантан
3290	Соҕуруу диэки,
Алдан Хайатыгар тиийэн
Охсуһан көрүөх эрэ!!
Итини истэн баран,
Адьарай ааттааҕа
Сыыр быстыбытын курдук
Сылларыта сытыйбыт
Сирэйин сыллаҥнатан,
Хайа хайдыбытын курдук
Хаспахтаах хараҕын хамсатан,
3300	Соҕотох хараҕынан
Буордааҕынан-сыыстааҕынан
Будулуччу көрөн баран,
Сэттэ былас түөс аҥаара
Күөх чээлэй тылын таһааран
Саннын-моонньун
Саллырҕаччы охсон
Салбанан кэбиһээт,
Ыйыстан кээспитэ — 
Күлгэри үөн курдук
3310	Күлүпүс гынан хаалла уонна
Ахпа-дьахпа, 
Амаан-дьамаан
Айаҕын аһан,
Саҥа саҥара
Сатарыта турбута эбитэ үһү:
— Буйа-буйа-буйакаа,
Дайа-дайа-дайакаа,
Ыар-дьаалы, аар-татай,
Алаатыгар ньии, оҕолоор!
3320	Орто дойду
Оройунан оонньуур
Улуу дуолана 
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө,
Мин диэтэх киһи
Этэр тылбын
Истэ сэрҕэҕэлээ эрэ!
3330	Дьэ нойоон,
Үс өргөстөөҕүнэн өрө көрөн
Уол оҕо
Одьунаас бэрдэ быһыылааххын?!
Эҥинэ бэйэлээх
Бүдүрүйбэт сүһүөхтээхтэри
Бүдүрүтэлиир буоларым,
Тэмтэрийбэт тирэхтээхтэри
Тэмтэритэлиир буоларым,
Дьороҕоно сотолоохтору*
3340	Тоһуталыыр буоларым,
Модун моойдоохтору
Боҕутуннаттыыр буоларым,
Эйигин да киһилиэм биллибэт.
Буордаах сыгынах курдук
Буорга буккуйуом,
Көмүктээх сыгынах курдук
Көбдүргэҥҥэ буккуйуом,
Сытыйбыт сыгынах курдук
Сыһыыга соһуом,
3350	Ат гынан мииниэм,
Оҕус гынан көлүнүөм,
Таһыйаммын тараах иэннээн,
Кырбааммын кулугур кулҕаахтаан,
Кулут уол оҥостуоҕум!!!
Итини истэн баран,
Орто дойду
Оройунан оонньуур
Улуу дуолана 
Үс бүтэйи үрдүнэн көстөр
3360	Үүт маҥан аттаах
Мүлүрүйбэт өргөстөөх
Мүлдьү Бөҕө
Киирэр хаана киирэн
Киил мас курдук
Кинэччи таттарда,
Харсаах мас курдук
Ханаччы таттарда,
Чоруун мас курдук
Чоноччу таттарда,
3370	Сирэйиттэн-хараҕыттан
Сиэрэ уота
Сирдьигинии тоҕунна,
Хараҕыттан-хааһыттан
Хатат уота саккыраата;
Уҥа хараҕа
Уоһун диэки умса тардан
Умайар чолбон курдук
Умайан тырымнаата,
Хаҥас хараҕа
3380	Хааһын диэки
Хаанньары тардан
Хатааһын чолбонун курдук
Хаһылыччы умайда.
Ааттаах киһи
Алтан аалыытын курдук
Адьырыс гына түстэ,
Күүстээх киһи
Көмүс аалыытын курдук
Көҕөрүс гына түстэ,
3390	Дьэбир хаана киирэн
Дьэбин уутун курдук
Дьэбидис гына түстэ уонна
Кыыһырбыт киһи быһыытынан
Тыылла-хабылла,
Субу маннык диэн
Саҥалаах буола,
Сандаа көмүс тииһэ
Турталдьыйа оонньуу
Турбута эбитэ үһү:
3400	— Көр-бу, көр-бу диибиэн!
Адьарай аххаҕа,
Көстүбэт көлдьүнэ,
Илиэһэй бэрдэ,
Дириҥ дойду дьирбинэ,
Түгэх дойду
Түүн сырыылаах
Түрүлүүр түөкүнэ,
Буор сирэй,
Бурҕалдьы сото,
3410	Хааннаах айах,
Бэтэлээх бэлэс,
Ким билбэт
Киһитэ буолаҥҥын
Киэптээн, кээдьэллэн тураҕын?!
Хара хааҥсаар* муннугар
Хааннаах хокуосканы
Ханталдьыта оонньуом!!
Хата, бэйэҕин
Буордаах сыгынах курдук
3420	Буорга буккуйуом,
Көмүктээх сыгынах курдук
Көбдүргэҥҥэ буккуйуом,
Сытыйбыт сыгынах курдук
Сыһыыга соһуом,
Умса уураммын
Уодьугаҥҥын тутаммын,
Тор тэһииҥҥин тардаммын,
Иттэннэри ууран
Искин тыыраммын,
3430	Сиһиҥ үөһүн
Үллэр бүөрдэри,
Сүллэр сүрэхтэри,
Хайҕахтаах хара быардары
Сулбу тардан ыламмын,
Илбис кыыһа эдьийбин
Күндүлээн-маанылаан,
Аҕыс үрэх баһынан
Албан ааттаныам,
Тоҕус үрэх баһынан
3440	Дорҕоонноох сурахтаныам!!!
Инньэ диэтилэр да,
Үс төгүл
Үҥкүрүс-күөлэһис гыннылар да,
Айыы оҕото
Кутуругар хоболоох,
Курулас куорсуннаах,
Моонньугар мойбордоох
Мохсоҕол көтөрүм буолан,
Үөһээ көтөн тахсан
3450	Тус соҕуруу диэки
Көтө турдаҕа.
Абааһы уола
Өлүү хара маҥаас суора буолан
Харылыы көтөн таҕыстаҕа.
Алта уон алта
Анысханнаах холорук аргыстаннылар,
Сэттэ уон сэттэ
Силлиэлээх холорук сирдьиттэннилэр,
Аҕыс уон аҕыс
3460	Аргыардаах холорук арыалдьыттаннылар,
Тоҕус уон тоҕус
Дорҕоонноох холорук доҕордоннулар.
Баалтааны ох курдук
Барылыы көттүлэр,
Кустук ох курдук
Куугунуу көттүлэр,
Сулус ох курдук
Суйулуу көттүлэр,
Ыйылыы көттүлэр.
3470	    Ити курдук 
Өөр дуу, өтөр дуу айаннаан
Алдан Хайатын үрдүгэр
Луглас гына олоро түһээт,
Үҥкүрүҥнээтилэр да,
Бэйэлэрэ-бэйэлэринэн
Буолан хааллылар.
Адьарай ааттааҕа
Таллан аал баҕыырын курдук
Тимир баҕыыр тыҥыраҕынан
3480	Харбаабытынан барда,
Айыы оҕото
Абааһы уолун
Алтан дьаакыр сутуругунан
Уу дьулайга
Охсубутунан барда.
Охсуһуу улаханын охсустулар,
Кырбаһыы кытаанаҕын кырбастылар,
Тэбиэлэһии чиҥин тэбиэлэстилэр.
Араат байҕал
3490	Хоту-соҕуруу долгуйда,
Орто туруу дойду тордуйалара
Туос хотоҕос курдук түллэҥнээтэ,
Дьөлөрү үтүгэн түгэҕэ
Иэн иҥиирин курдук сыыйылынна.
Киэҥ халлаан кэдэҥнээтэ,
Ыраас халлаан ыыстыйда,
Маҥан халлаан баланыйда,
Үтүө халлаан өлбөөдүйдэ,
Килбиэннээх халлаан киртийдэ,
3500	Туналҕаннаах халлаан тордоҕурда,
Сардаҥалаах халлаан саппаҕырда.
Идэмэр бөҕө
Иҥэрсийэн түстэ,
Содуом бөҕө
Сордооҕо буулаата.
Сир ийэни
Иҥнэри үктээбиттэрэ — 
Өрүс балыктаах
Өлүү уута 
3510	Өрө дэбилийдэ.
Бу кэмҥэ
Арҕаа халлаан истиэнэтин
Алын өттүгэр олохтоох
Сэттэ уоннарын ааспыт
Эмээхсин өттө
Өлөөрү өөкөйдө,
Сэттэлэрин ааспыт
Оҕо өттө
Өлөөрү ыксатта.
3520	    Адьарай ааттааҕа,
Киһи эрэ буоллар,
Хааһы мэйиитэ хамсаата,
Ириҥэ мэйиитэ иэдэйдэ,
Суорат мэйиитэ туймаарда,
Сиһин үөһэ хамсаата,
Киинэ таҕыста.
Сындааһына сыыйыллан
Сылайан барда,
Ахсым бэйэтэ ахсаата,
3530	Дохсун бэйэтэ тохтоото,
Ийэ-хара көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда,
Сытыйбыт мас
Сытыкан* үөнүн курдук
Сыыҥа саккыраата,
Инчэҕэй сир
Көйүк* үөнүн курдук
3540	Көлөһүнэ тоҕунна,
Тыына-быара кылгаата,
Көхсүн тыаһа күрдүргээтэ.
Айыы оҕото
Тиэрэ астаҕын аайы
Тэмтэрийэр буолла,
Таарыйдаҕын ахсын
Туруйалыыр буолла,
Атахха тэптэҕинэ
Ат-бут буолар буолла.
3550	    Ол буолбут күтүрү
Орто дойду оҕото
Киһилиэ баара дуо?
Түҥнэри тэбэн 
Түһэрэн баран,
Уһун дурбуу батаһынан
Суос-соҕотохто
Моойдоох баһын
Быта курдук 
Быһа дайбаан
3560	Өлөрөн кэбистэ.
Ити кэнниттэн
Абааһы уолун
Сиһин үөһүн
Үллэр бүөрдэри,
Хайҕахтаах быардары,
Сүллүүлээх* сүрэхтэри
Хоҥу тардан ылан,
Өргөстөөх үҥүүтүгэр
Үөлэн баран,
3570	Өрө тутан туран
Саҥа саҥаран
Саймаһыппытынан барда:
— Дьиэ-буо, дьиэ-буо!
Адьарай ааттааҕын
Анныбар баттаатым,
Көстүбэт көлдьүнүн күөлэһиттим,
Илиэһэй бэрдин иҥнэрдим,
Ураалааҕы умсардым,
Түөстүөҕү[footnoteRef:30] түҥнэрдим. [30:  Рук.: түөстүөҕи

3580	Илбис кыыһа эдьийим,
Ыраах буолларгын
Ыксалаһа тардыый,
Үөһээ буолларгын
Үөрбэ буолан түс,
Аллараа буолларгын
Атара буолан күөрэй!
Үллэр бүөрүнэн
Үтэлээн эрэбин,
Хайҕахтаах быарынан
3590	Харыйдаан* эрэбин,
Сүллүүлээх сүрэҕинэн
Күндүлээн-маанылаан эрэбин,
Сис үөһүнэн
Бэрик-турах биэрэн эрэбин!
Сотору кэминэн
Хара маҥаас суор
Харылыы көтөн кэлэн,
Биэс тарбах биэриитин,
Уон тарбах уунуутун
3600	Ытыран ылан
Ньылбы тардан ылаат,
Кул-хал ыйыста-ыйыста
Ааһа көтө турда.
Аһылыгын барытын
Ыйыстан баран,
Субу маннык диэн
Саҥалаах буола
Айанныы турбута эбитэ:
— Алаатаҥ-улаатаҥ,
3610	Иһиликпин-таһылыкпын,
Иэдээникпин-куудааныкпын!
Оҕокком котоку,
Орто дойду оҕото
Мүлдьү Бөҕө бухатыыр!
Хойутун даҕаны
Сис үөһүнэн
Бэрик-туһах биэрэр буолаар,
Үллэр бүөрүнэн
Үтэлиир буолаар,
3620	Сүллүүлээх сүрэҕинэн
Күндүлүүр-маанылыыр буолаар,
Хайҕахтаах быарынан
Харыйдыыр буолаахтаар.
Саха саныаҕынан
Саргы-дьаалыҥ салалыннын,
Урааҥхай өйдүүрүнэн
Уруйуҥ-айхалыҥ улааттын!
Ити кэнниттэн
Орто дойду
3630	Оройунан оонньуур
Улуу дуолана 
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө
Үс төгүл
Үҥкүрүс-күөлэһис гынна да,
Кутуругар хоболоох,
Курулас куорсуннаах,
3640	Моонньугар мойбордоох
Мохсоҕол көтөрүм буолан
Үөһээ көтөн тахсан,
Дойдутун-дьиэтин диэки
Айанныы турдаҕа.
Ити курдук
Үчүгэйдик этэҥҥэ
Айаннаан тиийэн,
Кэргэнин, оҕотун кытта
Үүт турааннык,
3650	Үчүгэй баҕайытык
Олорбуттара эбитэ үһү.
II үйэтэ
Сыллар-күннэр
Ааһан испиттэр.
Хорула Боотур улаатан,
Үүн тиэрбэһин курдук
Эрилкэй киэҥ харахтаах,
Сэтэлээх суон моойдоох,
Алта былас
Дарайар сарыннаах,
3660	Биэс былас
Биэкэйэр бииллээх,
Үс былас
Үөрбэйэр өттүктээх,
Хастаабыт тиит курдук харылаах,
Суллаабыт тиит курдук сотолоох,
Уолахтаабыт тиит курдук уллуктаах,
Күн диэки көрдөҕүнэ
Күнү күлүктүүр,
Ый диэки көрдөҕүнэ
3670	Ыйы сабардыыр,
Халлаан диэки хайыстаҕына
Халлааны хаххалыыр
Бухатыыр бэрдэ буола улааппыт.
Арай биирдэ
Орто дойду
Оройунан оонньуур
Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
3680	Добун-дохсун сырыылаах
Маҥан ала аттаах
Хорсун-хоодуот
Хорула Боотур
Ата барахсаны
Сыһыыттан сылгылаан,
Хонууттан хомуйан,
Толоонтон тутан,
Алаастан аҕалан,
Ыҥыырданан бэринэн-тэринэн,
3690	Ата барахсаны
Сэргэттэн сүөрэн
Аҕыйахта сиэтэн хаамтараат,
Атын миинэн
Сүөһүтүн-аһын
Кэрийэн көрө сырытта.
Ол көрө сырыттаҕына,
Эрдэҕэс улар
Эргийэ олорор
Эбирдээх түөһүн курдук эҥийэлээх
3700	Илиҥҥи эҕэрдэлээх халлаан
Ис кырыытын диэкиттэн
Кылдьыылаах харахтаах,
Кырааскалаах тумустаах,
Кылбаҕаркаан түүлээх,
Кынатын төбөтүгэр
Кыптыый кырадаһынын курдук
Кыырпах-иирпэх харалардаах,
Кутуу көмүс ходоҕойдоох,
Тардыы көмүс эрбийэлээх,
3710	Кырыымпалыы куоластаах,
Кыҥкынасчай ырыалаах
Кыталык көтөрүм барахсан
Кырылыы көтөн кэлэн
Кынтас гына
Олоро түһэн баран
Үҥкүрүҥнээтэ да,
Кыыс оҕо
Кылааннаах бэрдэ буолан хаалла уонна
Субу маннык диэн
3720	Саҥалаах буола
Турбута эбитэ үһү:
— Дом ини дом,
Дом ини дом!
Былырыын сайын
Ыкса ыалым
Үрүҥ Аар Тойон
Ыһыаҕар сылдьыбытым.
Онно сылдьарбар
Үрдүкү тойоммут
3730	Үрүҥ Аар Тойон эппитэ:
Эн кэккэлэһэ сытар
Тэҥнээх табаарыһыҥ,
Хоойго сытар
Холоонноох доҕоруҥ,
Туһааннаах тойонуҥ — 
Орто дойду
Оройунан оонньуур
Улуу дуолана
Анысханнаах алыа маҥан халлаан
3740	Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
Хорсун-хоодуот
Хорула Боотур диэн.
Ол иһин
Ааккын ааттаан,
Тиийэн-тиксэн
Кэлэн турабыан.
Бэйэм аатым
3750	Сардаана Куо удаҕан диэн.
Итини истэн баран
Орто дойду
Оройунан оонньуур
Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Хорсун-хоодуот
Хорула Боотур
3760	Киирэр хаана киирэн,
Киил мас курдук
Кинэччи таттарда,
Харсаах мас курдук
Ханаччы таттарда,
Чоруун мас курдук
Чоноччу таттарда,
Сирэйиттэн-хараҕыттан
Сиэрэ уота
Сирдьигинии тоҕунна,
3770	Хараҕыттан-хааһыттан
Хатат уота саккыраата,
Сүүһүн хаана
Сүүрэлии оонньоон
Сулус уотунан умайан,
Наахара хааннанна,
Наахатта дьүһүннэннэ уонна
Кыыһырбыт киһи быһыытынан
Тыылла-хабылла,
Саҥа саҥаран
3780	Сандаа көмүс тииһэ
Турталдьыйа оонньуу
Турбута эбитэ үһү:
— Көр бу, көр бу диибиэн!
Сэттэ уон сэттэ
Ситэ дьибилгэттээх,
Аҕыс уон аҕыс
Ааһар былыт курдук
Албын-көлдьүн албастаах,
Тоҕус уон тоҕус
3790	Куотар былыт курдук
Кулан-дьэллик албастаах
Удаҕан дьахтары
Син биир,
Өчөс да тирэс,
Кэргэн ылыам суоҕа!!!
Итини истэн баран,
Сардаана Куо удаҕан
Кытарыаҕынан кытаран,
Кыыһырыаҕынан кыыһыран,
3800	Охсуһардыы утары хаамта.
Үс түүннээх күнү мэлдьи
Сүүлүн саҕанааҕы
Сүҥкэн атыыр оҕустар курдук
Төгүрүйэ хаамсан
Күрдьүөтэһэ сырыттылар.
Кыыһырар хааннара
Кырыыларынан киирэн
Кыынньан бардылар,
Уордайар санаалара
3810	Ойоҕосторунан кутуллан
Уордайан бардылар,
Хадаар санаалара
Хабарҕаларыгар хаайтарда,
Өлөрсөр өһүөннэрэ
Көмөгөйдөрүгэр мөҕүстэ,
Удурҕаччы санаалара
Уолуктарыгар мунньулунна.
Төрдүс күннэрэ үүнүүтүгэр
Кыырыктаах биилээхтэрин ыланнар,
3820	Кыланса-кыланса
Кырбаһан барбыттара
Кыраланан хаалтын
Илиилэрин таһынан
Киэр илгэн кэбистилэр;
Торҕо биилээхтэрин
Төлүтэ тардан ыланнар,
Тохтоло суох тобуойдаспыттара
Тоһута ыстанан хаалтын
Илиилэрин таһынан
3830	Киэр илгэн кэбистилэр;
Саабылаан батастарын
Субуйута тардан ыланнар,
Часкыйа-часкыйа дайбаспыттара
Имииһит иэтин курдук
Иэҕиллэн хаалбытын
Илиилэрин таһынан
Киэр илгэн кэбистилэр;
Өргөстөөх үҥүүлэрин ыланнар,
Үөгүлэһэ-үөгүлэһэ
3840	Өтөрүтэ түһүспүттэрэ
Үрүөх үрэр быһах курдук
Өҕүллэн хаалбытын
Илиилэрин таһынан
Киэр илгэн кэбистилэр;
Биэс уон бууттаах
Мэрилиир мээчиктэрин ыланнар,
Чэчэгэйдэрин туһунан
Чэллиргэтиһэ оонньообуттара
Кып-кыра түү мээчик саҕа буолтун
3850	Илиилэрин таһынан
Киэр илгэн кэбистилэр.
Кыланса түстүлэр да
Кыһыл илиилэринэн,
Эккирэһэ түстүлэр да
Эт сутуруктарынан
Эттэһэн бардылар.
Ити курдук
Охсуһуу улаханын охсустулар,
Кырбаһыы кытаанаҕын кырбастылар,
3860	Тэбиэлэһии чиҥин тэбиэлэстилэр.
Уй истээх,
Уҕалдьы тыллаах,
Уу харахтаах,
Уһаты уллуҥахтаах,
Улаан ньуурдаах,
Ураһа сонноох
Урааҥхай саха
Уулааҕынан-хаардааҕынан көрөн
Оломун булбат
3870	Оһолун-содуомун олохтоон
Охсуһа турдулар.
Киэҥ халлаан кэдэҥнээтэ,
Ыраас халлаан ыыстыйда,
Маҥан халлаан баланыйда,
Үтүө халлаан өлбөөдүйдэ,
Килбиэннээх халлаан киртийдэ,
Туналҕаннаах халлаан тордоҕурда,
Сардаҥалаах халлаан саппаҕырда.
Идэмэр бөҕө
3880	Иҥэрсийэн түстэ,
Содуом бөҕө
Сордооҕо буулаата.
Сах кыыһа
Батыһа сылдьан часкыйда,
Оһол уола
Ойоҕолуу сылдьан орулаата,
Илбис кыыһа
Эккирэтэ сылдьан иэрийдэ.
Кыырыктаах биилээхтэр биир туспа
3890	Кыланса-кыланса
Кырбаһан бардылар,
Торҕо биилээхтэр биир туспа
Тохтоло суох тобуойдастылар,
Саабылаан батастар биир туспа
Часкыйа-часкыйа
Дайбаһан бардылар,
Өргөстөөх үҥүүлэр биир туспа
Үөгүлэһэ-үөгүлэһэ
Үөлсэн бардылар.
3900	Ириэнэх буору
Иэччэхтэригэр диэри
Ибили кэстилэр,
Тоҥ буору
Тобуктарыгар диэри
Тобулута тэбистилэр,
Үрүҥ буору
Өттүктэригэр диэри
Тоҕо кэстилэр.
Ити курдук 
3910	Ый орулуур отут хонугун
Усталаах-туоратыгар
Тохтоло суох охсустулар.
Иккиэн даҕаны
Эрбии биитин курдук
Тэбис-тэҥ дьон буоллулар.
Икки охсуһааччы
Тэбис-тэҥҥэ
Тохтуу биэрдилэр.
Бу туран
3920	Сардаана Куо удаҕан
Саҥа саҥаран,
Кылбаа маҥан тииһэ
Турталдьыйа оонньуу
Турбута эбитэ үһү:
— Дом ини дом,
Дом ини дом!
Орто дойду
Оройунан оонньуур
Улуу дуолана
3930	Анысханнаах алыа маҥан халлаан
Үөһээ хаттыгаһыгар тура төрөөбүт
Маҥан ала аттаах
Добун-дохсун сырыылаах
Хорсун-хоодуот
Хорула Боотур,
Хайа,
Миигин кэргэн ыларга
Сөбүлэһэҕин дуо?
Итини истэн баран,
3940	Орто дойду
Оройунан оонньуур
Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Хорсун-хоодуот
Хорула Боотур
Киирэр хаана киирэн
Киил мас курдук
3950	Кинэччи таттарда,
Харсаах мас курдук
Ханаччы таттарда,
Чоруун мас курдук
Чоноччу таттарда,
Сирэйиттэн-хараҕыттан
Сиэрэ уота
Сирдьигинии тоҕунна,
Хараҕыттан-хааһыттан
Хатат уота саккыраата.
3960	Уҥа хараҕа
Уоһун диэки
Умса тардан
Умайар чолбон курдук
Умайан тырымнаата,
Хаҥас хараҕа
Хааһын диэки
Хаанньары тардан
Хатааһын чолбонун курдук
Хаһылыччы умайда уонна
3970	Кыыһырбыт киһи быһыытынан
Тыылла-хабылла,
Саҥа саҥаран
Саймаһыппытынан барда:
— Көр бу, көр бу диибиэн!
Сэттэ уон сэттэ
Ситэ дьибилгэттээх,
Аҕыс уон аҕыс
Ааһар былыт курдук
Албын-көлдьүн албастаах,
3980	Тоҕус уон тоҕус
Куотар былыт курдук
Кулан-дьэллик кубулҕаттаах
Удаҕан дьахтары
Син биир, 
Өчөс да тирэс,
Кэргэн ылыам суоҕа!
Сардаана Куо удаҕан
Охсуһаары утары хаамта.
Этиһии диэн этиһииттэн отто,
3990	Ыыстаһыы диэн ыыстаһыыттан отто,
Үөхсүү диэн үөхсүүттэн отто,
Үөгүү диэн үөгүүттэн отто,
Хаһыы диэн хаһыыттан отто,
Саҥа диэн саҥаттан отто.
Соноҕос сылгылар
Дьохсооттоһо-дьохсооттоһо
Дохсуннук охсуһалларын курдук
Дохсуннук охсустулар,
Аар тайҕа маанылаах кыыла
4000	Тайах кыылым
Сытыытык сырбатарын курдук
Сытыытык сырбатыстылар,
Хахай кыыллыы
Хаһыытаһа-хаһыытаһа
Халбарыйсан бардылар,
Эһэ кыыл модун баппаҕайынан
Охсорун курдук
Эттээх сутуруктарынан
Эттэһэн бардылар,
4010	Сур бөрө курдук
Сулбурута ойуолуу-ойуолуу
Суһаллык кииристилэр,
Сиэгэн кыыллыы
Сиэххэ-аһыахха дылы көрсө-көрсө
Сиһиктэһэн бардылар,
Үүс кыыллыы
Оботтоохтук чэҥэриччи көрсө-көрсө
Үлүскэнник кииристилэр.
Дайбаһыы далааһыннааҕа
4020	Манна буолла,
Сууххай сутуруктаһыы
Манна буолла,
Сытыы сырбатыһыы
Манна буолла,
Тохтоло суох тобуойдаһыы
Манна буолла,
Кэмэ суох килээптэһии
Манна буолла.
Охсуһуу улаханын охсустулар,
4030	Кырбаһыы кытаанаҕын кырбастылар,
Тэбиэлэһии чиҥин тэбиэлэстилэр.
Кулҕааҕа суох кулуппаайдаһыыта
Манна буолла,
Дүлэй доргутуһуута
Манна буолла,
Акаары аамакыйданыыта
Манна буолла.
Сир ийэни
Иэрэ кутатын курдук
4040	Ибили тэбистилэр.
Муора уутун
Сэттэ биэрэстэнэн таһымнатан,
Уу булдун бултуур киһи
Тыа булдун өлгөмнүк бултуйда,
Тыа булдун бултуур киһи
Уу булдун өлгөмнүк бултаата:
Айаҕа сордоҥ атылынна,
Туһахха сыалыһар сөрөнөн иҥиннэ,
Сохсоҕо бил баттатта,
4050	Тууга киис бөҕө симилиннэ,
Илимҥэ саһыл бөҕө
Сөрөнөн иҥиннэ,
Муҥха ийэтигэр
Кырынаас бөҕө симилиннэ.
Ити курдук
Ый орулуур отут хонугун
Усталаах-туоратыгар
Тохтоло суох охсустулар,
Иккиэн даҕаны
4060	Эрбии биитин курдук
Тэбис-тэҥ дьон буоллулар.
Икки охсуһааччы
Тэбис-тэҥҥэ
Тохтуу биэрдилэр.
Бу туран
Сардаана Куо удаҕан санаата:
«Тугун да охсуһан эрэйдэнэн?
Үрдүкү тойоттор
Дьүүллэрэ биллин,
4070	Ол кинилэргэ таһаарыахха...»
Биһиги киһибитин
Ап салахайынан
Уу дьулайын устун
Саба үрэн кэбистэ — 
Туох баар төбөтө
Сирэйдэри-харахтары
Саба бүрүллэн,
Тугу да көрбөт
Буолан хаалла уонна
4080	Үс үөстээх
Өргөннөөх өтүүнү*,
Хантан ылбытын
Харахтаан көрбөтүм,
Эрийэ бырахпыта —
Эриллэ түһээт,
Бааллан хаалла.
Ити кэнниттэн
Тыстаах баттахтаах
Тиириллибит
4090	Үрүҥ сылгы тириитин курдук
Үрүҥ былыты
Тоҕо кыйдаан ылан миинэн,
Киһитин соспутунан
Үөһээ көтөн таҕыстаҕа.
Алта уон алта
Анысханнаах холорук аргыстанан,
Сэттэ уон сэттэ
Силлиэлээх холорук сирдьиттэнэн,
Аҕыс уон аҕыс
4100	Аргыардаах холорук арыалдьыттанан,
Тоҕус уон тоҕус
Дорҕоонноох холорук доҕордонон,
Өөр дуу, өтөр дуу
Айаннаан бараннар,
Сиргэ түһэрдии
Аллараа түһэн бардылар.
Арай биһиги киһибит
Кытаанахха тура биэрдэ.
Сардаана Куо удаҕан
4110	Өргөннөөх өтүүтүн сүөрдэ уонна
Биһиги киһибит
Уу дьулайын устун
Үрэн сирилэппитэ — 
Ап салахайа 
Бурал гына ыһыллан хаалла.
Орто дойду
Оройунан оонньуур
Улуу дуолана
Хорула Боотур
4120	Дьэ ону-маны
Көрөр буолла.
Түөрт уон көс төгүрүмтэлээх
Кыһыл көмүс олбуор иһигэр
Турар эбит.
Үрүҥ көмүс дьиэлэр
Күндээрэн көстөллөр эбит.
Сардаана Куо удаҕан
Соруктаах аҕай киһи
Туруо баара дуо?
4130	Үрүҥ Аар Тойон
Дьиэтигэр киирэн,
Саҥа саҥаран,
Сандаа көмүс тииһэ
Турталдьыйа оонньуу
Турбута эбитэ:
— Дом ини дом,
Дом ини дом!
Тугу эппиккитий,
Үрдүкү тойотторум,
4140	Эн аналыҥ
Орто дойду 
Оройунан оонньуур
Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
Хорсун-хоодуот
Хорула Боотур диэн?!
4150	Киһигит кэргэн ылартан аккаастанар,
Ону дьүүллэтээри
Эһиэхэ таһаардым.
Итини истэн баран 
Үрүҥ Аар Тойон эппит:
— Эн билигин 
Ийэлээх аҕаҕар тахсан
Сынньан, утуй.
Дьиэ үлэһиттэрэ,
Хорула Боотуру
4160	Аһатыҥ-маанылааҥ — 
Утуйдун-сынньаннын.
Сарсын биирдэ
Үрдүкү тойоттору мунньан
Дьүүллэһэн көрүөхпүт.
Дьиэ үлэһиттэрэ
Хорула Боотуру
Сандалыга ыҥыран
Аһаппыттар-чээйдэппиттэр уонна
Дьиэҕэ киирэн
4170	Утуй-сынньан диэбиттэрин буолуммакка,
Сандалытын таһыгар
Олох маска олорон эрэн
Утуйан куугунаппыт.
Сарсыарда буолбутугар
Этиэх иннинэ элэс гыммыт,
Көрөн баран чыпчылыйыах
Ис кырыытыгар баар буолбут
Күүстээх-уохтаах
Күн Эрбийэ бухатыыр уонна
4180	Туппутун ыһыктыбат
Турута Харбыыр
Уһугуннарбыттарыгар биирдэ уһугунна.
Икки бухатыыр
Биһиги киһибитин
Икки хонноҕун анныттан ыланнар
Утары турар
Үрүҥ көмүс дьиэҕэ киллэрдилэр.
Манна үрдүкү аар тойоттор
Бары олороллор эбит.
4190	Баһыттан атаҕар диэри
Үрүҥ таҥаһы таҥныбыт,
Үрүҥ көмүс торуоскалаах,
Үрүҥ үүс тириитэ олбохтоох
Үрүҥ Аар Тойон эппит:
— Орто дойду оҕото
Хорула Боотур,
Тоҕо кэргэн ылыахтаах кыыскыттан
Аккаастана сылдьаҕын?
Ону истэн баран
4200	Орто дойду
Оройунан оонньуур
Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Хорсун-хоодуот
Хорула Боотур
Киирэр хаана киирэн
Киил мас курдук
4210	Кинэччи таттарда,
Харсаах мас курдук
Ханаччы таттарда,
Чоруун мас курдук
Чоноччу таттарда,
Сирэйиттэн-хараҕыттан
Сиэрэ уота
Сирдьигинии тоҕунна,
Хараҕыттан-хааһыттан
Хатат уота саккыраата;
4220	Уҥа хараҕа 
Уоһун диэки
Умса тардан
Умайар чолбон курдук
Умайан тырымнаата,
Хаҥас хараҕа
Хааһын диэки
Ханньары тардан
Хатааһын чолбонун курдук
Хаһылыччы умайда.
4230	Ааттаах киһи
Алтан аалыытын курдук
Адьырыс гына түстэ,
Күүстээх киһи
Көмүс аалыытын курдук
Көҕөрүс гына түстэ,
Дьэбир хаана киирэн
Дьэбин уутун курдук
Дьэбидис гына түстэ уонна
Кыыһырбыт киһи быһыытынан
4240	Тыылла-хабылла
Саҥа-саҥаран,
Сандаа көмүс тииһэ
Турталдьыйа оонньуу
Турбута эбитэ үһү:
— Көр бу, көр бу диибиэн!
Сэттэ уон сэттэ
Ситэ дьибилгэттээх,
Аҕыс уон аҕыс
Ааһар былыт курдук
4250	Албын-көлдьүн албастаах,
Тоҕус уон тоҕус
Куотар былыт курдук
Кулан дьэллик кубулҕаттаах
Удаҕан дьахтары
Күүскүтүнэн да сыҥалааҥҥыт...
Син-биир, 
Өчөс да тирэс,
Кэргэн ылыам суоҕаа!!!
Итини истэн баран,
4260	Үрдүкү тойоттор:
«Уһун Дьурантаайы суруксут,
Испииһэккин көр эрэ!» — диэтэхтэрэ.
Уһун Дьурантаайы суруксут
Суругун аахта уонна эттэ:
— Орто дойду
Оройунан оонньуур
Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
4270	Добун-дохсун сырыылаах
Хорсун-хоодуот
Хорула Боотур
Кэргэн ылыахтаах кыыһа
Сардаана Куо удаҕан диэн
Сурулла сылдьар.
Үрдүкү тойоттор — 
Үрүҥ Аар Тойон,
Дьылҕа Хаан Тойон,
Одун Хаан Тойон уонна
4280	Чыҥыс Хаан
Олох мастарыттан тураннар,
Нөҥүө хоско киирэн
Тугу эрэ сүбэлэстилэр.
Онтон тахсан
Миэстэлэригэр олордулар.
Ол кэнниттэн
Үрүҥ Аар Тойон
Саҥа саҥаран
Саймаһыппытынан барда:
4290	— Биһиги,
Үрдүкү аар тойоттор,
Субу маннык диэн сүбэлэстибит:
Орто дойду
Оройунан оонньуур
Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Хорсун-хоодуот
4300	Хорула Боотур
Кэргэн ылыахтаах кыыһыттан — 
Сардаана Куоттан
Аккаастанарын быһыытынан,
Суорба таас хайаҕа кубулутуохха!
Итини истэн баран,
Сардаана Куо удаҕан
Аймана түстэ уонна
Субу маннык диэн
Саҥалаах буола
4310	Турбута эбитэ үһү:
— Дом ини дом,
Дом ини дом!
Үрдүкү тойоттор,
Тохтооҥ, болҕойуҥ!
Сүһүөхтээх бэйэм
Сүгүрүйэн тураммын,
Хоолдьуктаах бэйэм
Хоҥкуйан тураммын,
Үҥэн-сүктэн
4320	Көрдөһөн эрэбин.
Хоойго сытар
Холоонноох доҕорум,
Тэллэххэ сытар
Тэҥнээх киһим,
Дурда-хахха буолар
Туһааннаах тойонум
Буолуохтаах киһини
Суорба тааска
Кубулутумаҥ да!!
4330	Бэйэм бас билиибэр аҕалыҥ,
Ахсымын ахсатан,
Дохсунун тоһутан,
Син биир
Кэргэн гыннаҕым!!!
Үрдүкү тойоттор
Биир тэҥҥэ:
«Бэйэҥ бас билиигэр
Биэрэбит», — диэтилэр.
Сардаана Куо удаҕан
4340	Үрдүкү тойотторго
Илиитин биэрэн махтанан,
Баһыыбалаан баран,
Киһитин сиэтэн
Таһырдьа тахсан баран,
Уу дьулайын устун
Ап салахайынан
Саба үрбүтэ — 
Орто дойду оҕото
Хорула Боотур
4350	Тугу да көрбөт буолан хаалла.
Ол турдаҕына,
Үс үөстээх
Өргөннөөх өтүүнэн
Киһитин эрийэ бырахпыта — 
Быа эриллэ түһээт,
Бааллан хаалла.
Тыстаах-баттахтаах
Тиириллибит үрүҥ сылгы
Тириитин курдук
4360	Үрүҥ былыты
Тоҕо кыйдаан ылан
Үрдүгэр олорон баран,
Киһитин соспутунан
Үөһээ көтөн таҕыста.
Тыйыс тыал салгыйда,
Сирилэс силлиэ
Сэтэрэн барда,
Добун-дохсун
Холорук түстэ,
4370	Хаҕыс хахсаат
Хахайдыы хаһыырда,
Улуу буурҕа
Улуйа оонньоото.
Ити курдук
Өөр дуу, өтөр дуу
Айаннаан баран,
Аллараа түс да түс
Буоларга дылы гыннылар.
Орто дойду оҕото
4380	Сир курдукка
Икки атаҕынан
Үктэнэргэ дылы гынна.
Сардаана Куо удаҕан
Быатын хайдах эрэ
Эрийэ тутарын кытта,
Быа сөллөн кэллэ уонна
Киһитин уу дьулайын устун
Күүскэ соҕус
Үрэн сирилэппитэ — 
4390	Ап салахайа хоҥнон,
Ыһыллан бурал гынна.
Ити кэнниттэн
Сардаана Куо удаҕан
Үрүҥ былытын миинэн
Үөһээ көтөн
Айанныы турдаҕа.
Орто дойду
Оройунан оонньуур
Улуу дуолана
4400	Эргим-ургум,
Эргэс-чэргэс
Эриличчи көрөн,
Одуулаан болҕойон көрбүтэ:
Сылларыта сытыйбыт сыһыылаах,
Тобулуттан түспүт толоонноох,
Хоҥнорута сытыйбыт хонуулаах,
Сыналыйар сыгынахтаах,
Энэлийэр ээдьээн суорун тумуллаах,
Толугуруу мөхсөр томтордоох,
4410	Кулун киинин курдук
Куура хаппыт оттоох,
Торбос киинин курдук
Токуччу хаппыт мастаах,
Ыылаах сыт ыһыахтаабыт,
Куордаах сыт курулуйбут,
Дьаардаах сыт сайыытаабыт;
Кэлэҕэй киһи
Кэлэҕэйдээн кэлтэрэҥнии турарыгар дылы
Кэлтэгэй ыйдаах,
4420	Тардыас киһи тардыалатан
Дьаллайбыт дьабадьытын курдук
Эмтэгэй эбир күннээх,
Буспатах мунду миинин курдук
Борук-сорук,
Барбатах балык миинин курдук
Бүдүө-бадаа,
Будул-идил
Будул туман дойду
Бүдүгүрэн турар эбит.
4430	    Оол диэки сүүнэ улахан дьиэ
Барыйан турар эбит.
Биһиги киһибит
Ол дьиэ диэки
Сүүрэн тамаһыйда.
Дьиэҕэ чугаһаатын кытта
Үс адьарай ааттааҕа
Аадьах гына-гына
Аадаҥнаһан таҕыстылар,
Көөдөх гына-гына
4440	Көөдөҥнөһөн таҕыстылар,
Иэҕэс гына-гына
Иэҕэҥнэһэн[footnoteRef:31] таҕыстылар. [31:  Рук.: иэһэҥнэһэн

Ону көрөн баран
Орто дойду
Оройунан оонньуур
Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
4450	Маҥан ала аттаах
Хорсун-хоодуот
Хорула Боотур
Киирэр хаана киирэн
Киил мас курдук
Кинэччи таттарда,
Харсаах мас курдук
Ханаччы таттарда,
Чоруун мас курдук
Чоноччу таттарда,
4460	Сүүһүн хаана
Сүүрэлии оонньоон
Сулус уотунан умайан,
Наахара хааннанна,
Наахатта дьүһүннэннэ уонна
Кыыһырбыт киһи быһыытынан
Тыылла-хабылла
Саҥа-саҥаран,
Сандаа көмүс тииһэ
Турталдьыйа оонньуу
4470	Турбута эбитэ үһү:
— Көр бу, көр бу диибиэн!
Адьарай аххахтара,
Көстүбэт көлдьүннэрэ,
Илиэһэй бэттэрэ,
Дириҥ дойду дьирбиннэрэ,
Түгэх дойду
Түүн сырыылаах
Түрүлүүр түөкүттэрэ,
Соҕотох киһини
4480	Үһүө буолан көмөлөөн
Сэриилээри тураҕыт дуо?
Саха сиэринэн,
Биир-бииргэ киирсиэҕиҥ!
Биир үскэл көрүҥнээхтэрэ,
Арааһа убайдара быһыылаах,
Ахпа-дьахпа, 
Амаан-дьамаан
Айаҕын аһан,
Саҥа саҥара
4490	Сатарыта турбута эбитэ үһү:
— Буйа-буйа-буйакаа,
Дайа-дайа-дайакаа,
Ыар-дьаалы, аар-татай,
Алаатыгар ньии, оҕолор!
Үс өргөстөөҕүнэн
Өҕүрүк-төгүрүк[footnoteRef:32] көрөн, [32:  Лит.: өгүрүк-төгүрүк

Уолуккунан тыынан,
Уһуккунан дугунан
Уол оҕото быһыылааххын.
4500	Ол эрэн,
Соҕотох аата соҕотох,
Үс аата үс ини.
Сындааһыҥҥын сыыйаммыт,
Ахсымҥын ахсатан,
Дохсуҥҥун тоһутан,
Сутаакы торбос курдук
Суолга соһуохпут,
Аппах тарбыйах курдук
Аппаҕа соһуохпут,
4510	Тааҕылаах убаһа курдук
Тыаҕа соһуохпут.
Эн этэриҥ курдук,
Саха сиэринэн,
Биир-бииргэ охсуһарга сөбүлэһэбит!
Бастакы абааһы
Утары хаамта,
Биһиги да киһибит
Куттана-чаҕыйа барбата,
Утары хаамта.
4520	Абааһы уола
Таллан аал
Баҕыырын курдук
Тимир баҕыыр тыҥыраҕынан
Харбаабытынан барда,
Айыы оҕото
Алтан дьаакыр сутуругунан
Абааһы уолун
Уу дьулайга
Охсубутунан барда.
4530	Охсуһуу улаханын охсустулар,
Кырбаһыы кытаанаҕын кырбастылар,
Тэбиэлэһии чиҥин тэбиэлэстилэр.
Кинилэр диэтэх дьон охсуспуттара
Орто дойдуга кытта билиннэ:
Орто туруу дойду тордуйалара
Туос хотоҕос курдук түллэҥнээтэ,
Дьөлөрү үтүгэн түгэҕэ
Иэн иҥиирин курдук сыыйылынна.
Бу кэмҥэ 
4540	Арҕаа халлаан истиэнэтин
Аллараа өттүгэр олохтоох
Эмээхсин өттө
Өлөөрү өөкөйдө,
Сэттэлэрин ааспыт
Оҕо өттө
Өлөөрү ыксатта.
Киэҥ халлаан кэдэҥнээтэ,
Ыраас халлаан ыыстыйда,
Маҥан халлаан баланыйда,
4550	Үтүө халлаан өлбөөдүйдэ,
Килбиэннээх халлаан киртийдэ,
Туналҕаннаах халлаан тордоҕурда,
Сардаҥалаах халлаан саппаҕырда.
Адьарайым ааттааҕа,
Киһи эрэ буоллар,
Хааһы мэйиитэ хамсаата,
Ириҥэ мэйиитэ иэдэйдэ,
Суорат мэйиитэ туймаарда,
Сиһин үөһэ хамсаата,
4560	Киинэ таҕыста.
Ахсым бэйэтэ ахсаата,
Дохсун бэйэтэ тохтоото,
Сындааһына сыыйыллан
Сылайан барда;
Ийэ-хара көлөһүнэ
Иэнинэн халыйда,
Аҕа көлөһүнэ 
Арҕаһынан чаалыйда,
Үрүт күүһэ үгдэрийдэ,
4570	Алын күүһэ алларыйда,
Сытынньаҥ мас
Сытыкан үөнүн курдук
Сытыкан сыраана саккыраата,
Сиик үөнүн курдук
Күөх көйүк көлөһүнэ
Сүүһүттэн саккыраата.
Айыы оҕото
Таарыйдаҕын ахсын
Тиэрэ анньар буолла,
4580	Оҕустаҕын ахсын
Олордьу охсор буолла.
Ол буолбут күтүрү
Орто дойду
Оройунан оонньуур
Улуу дуолана
Хорула Боотур
Биир күүстээх охсуутунан
Түҥнэри охсон
Түһэрэн баран,
4590	Суос-соҕотохто
Моойдоох баһын
Уһун дурбуу батаһынан
Быта курдук
Быһа дайбаан
Өлөрөн кэбистэ уонна
Көҥдөй көхсүн
Көҥүтэ тэпсэн,
Ый ыһыаҕа,
Күн күдэнэ,
4600	Суор сэмсэтэ,
Кукаакы аһылыга оҥордо.
Иккис абааһы
Утары хаамта,
Биһиги киһибит да
Куттана-чаҕыйа барбата,
Утары хаамта.
Адьарай ааттааҕа
Эт бэйэтинэн,
Илэ дьүһүнүнэн
4610	Кыайыа суоҕун биллэ.
Суос-соҕотохто
Умсаннары холоруктаата,
Урбачыс гынна да,
Туох да торҕо биилээҕэ хоппот
Суорба таас
Хара килэдьи
Киһи буолан хаалла,
Тыҥыраҕын сараппытынан
Түспүтүнэн барда.
4620	    Икки тумул
Таас хайа
Ыпса түһэрин курдук,
Түөс-түөстэриттэн
Өрө тэйсэ түстүлэр.
Хайа хайдарын курдук
Хардары-таары харбастылар,
Көмүк суулларын курдук
Куду-хады куустустулар,
Сир сиҥнэрин курдук
4630	Лип-лап кииристилэр,
Түлэс-балас түһүстүлэр,
Түҥнэри-таҥнары эристилэр.
Харах тэстиэ диэн
Харыстаһа барбатылар,
Хаарыан хааммыт тохтуо диэн
Харааста санаабатылар,
Илии эчэйиэ диэн
Имнэрин да таттарбатылар,
Атах алдьаныа диэн
4640	Айыыргыы санаабатылар,
Тобук тостуо диэн
Толкуйдуу барбатылар,
Өрөһө хайдыа диэн өйдөөбөтүлэр,
Өлөр үөс диэн өйүлээбэтилэр.
Охсуһуу гиэнэ
Улаханын охсустулар,
Кырбаһыы гиэнэ 
Кытаанаҕын кырбастылар,
Тэбиэлэһии гиэнэ
4650	Чиҥин тэбиэлэстилэр.
Сутуруктарын тыаһа
Тоҥ балта тыаһын курдук
Тохтообокко чуҥкунаата,
Ыыс быдаанынан тыыннылар.
Тыйыс тыал салгыйда,
Сирилэс силлиэ
Сэтэрэн барда,
Добун-дохсун 
Холорук түстэ,
4660	Улуу буурҕа 
Улуйа оонньоото,
Кэлтэгэй ыйдара,
Эмтэгэй эбир күннэрэ
Тиэрэ эргийэннэр,
Ыас хараҥа сабардаата.
Кинилэр диэтэх дьон охсуспуттара
Орто дойдуга кытта билиннэ:
Араат байҕал
Хоту-соҕуруу долгуйда,
4670	Улуу буурҕа улуйа оонньоото,
Тарбыйаҕы тоҥот баттаары гынна,
Кулуну хомурах көмөөрү гынна,
Кэлэр кэнчээри
Кэхтээри гынна,
Төрүүр төрүөх
Төннөөрү гынна.
Тыымпы күөллэр
Биттэхтиин тиэриллэн
Дэбидиһэ тоҥнулар,
4680	Көлүйэ күөллэр
Көппөхтүүн оргуйан
Дөйө тоҥнулар.
Ити курдук
Ый орулуур отут хонугун
Усталаах-туоратыгар
Тохтоло суох охсустулар.
Адьарайым ааттааҕа,
Киһи эрэ буоллар,
Ийэ-хара көлөһүнэ
4690	Иэнинэн халыйда,
Аҕа көлөһүнэ
Арҕаһынан чаалыйда,
Тыына-быара кылгаата,
Көхсүн тыаһа күрдүргээтэ,
Эт бэйэтэ элэйдэ,
Сыа бэйэтэ сылайда.
Ол буолбут күтүрү
Айыы оҕото
Киһилиэ баара дуо?
4700	Биир күүстээх тэбиитинэн
Түҥнэри тэбэн түһэрэн баран,
Уһун дурбуу батаһынан
Суос-соҕотохто
Моойдоох баһын
Быта курдук
Быһа дайбаан
Өлөрөн кэбистэ.
Көҥдөй көхсүн
Көҥүтэ тэпсэн,
4710	Ый ыһыаҕа,
Күн күдэнэ,
Суор сэмсэтэ,
Кукаакы аһылыга оҥордо.
«Хаарыаннаах бырааттарбын
Сиэтэҕэ-аһаатаҕа
Кыһыытыан-абатыан!» — дии-дии,
Үһүс абааһы
Утары хаамта.
Биһиги киһибит да
4720	Куттана-чаҕыйа барбата,
Утары хаамта.
Орулаһа-орулаһа
Охсуһан бардылар,
Кыланыһа-кыланыһа
Кырбаһан бардылар,
Сымарына-сымарына
Сырбатыһан бардылар,
Тэбиэһирэ-тэбиэһирэ
Тэбиэлэһэн бардылар,
4730	Үөгүлэһэ-үөгүлэһэ
Өттүктэһэн бардылар,
Хаһыытаһа-хаһыытаһа
Халбарыйсан бардылар,
Иэмэх талах курдук
Эрийсэн бардылар,
Үөл мас курдук
Үлтү кумаластылар,
Хабырына-хабырына
Хатыйсан бардылар.
4740	    Иҥиирдэрин тыаһа,
Харса сылдьар
Атыыр оҕустар
Муостарын тыаһын курдук,
Лачыгыраһа түстүлэр;
Хахай кыыллыы
Харбаһан бардылар,
Эһэ кыыллыы
Эһиэлэһэн бардылар,
Баабыр кыыллыы
4750	Бырахсан бардылар,
Сиэгэн кыыллыы
Сиһиктэһэн бардылар,
Үүс кыыллыы
Үлүскэнник кииристилэр.
Солуута суох 
Соххор содуома
Манна буолла,
Баһа-атаҕа биллибэт
Балай бардама
4760	Манна буолла,
Кулҕааҕа суох кулуппаайдаһыыта
Манна буолла,
Тыла суох тобуойдаһыыта
Манна буолла,
Саҥалаах сырбатыһыыта
Манна буолла,
Аҥар харахтаах анньыалаһыыта
Манна буолла,
Хараҕа суох харбыалаһыыта
4770	Манна буолла,
Кэлэҕэй килээптэһиитэ
Манна буолла,
Дүлэй доргутуһуута
Манна буолла,
Акаары аамакыйданыыта
Манна буолла.
Кимиэллээхтик киирсэн бардылар,
Кэмнээх киирэ курдук
Кэтиэлэһэн бардылар,
4780	Харахтаах хаантаар курдук
Тардыалаһан бардылар,
Ыйаахтаах ыйааһын курдук
Ылсан бардылар.
Дьулайдарын тыаһа
Тимир солуур тыаһын курдук
Таҥкынаан,
Чэчэгэйдэрин тыаһа
Чугуунай хобордоох тыаһын курдук
Чуҥкунаан,
4790	Чабырҕайдарын тыаһа
Тимир хобордоох тыаһын курдук
Тиҥкинээн,
Көхсүлэрин тыаһа
Көҥдөй уһаат курдук 
Күбүргээн,
Охсуһа сырыттылар.
Үс күннүк сиргэ
Үөгүүлэрэ иһилиннэ,
Түөрт күннүк сиргэ
4800	Тойуктара чугдаарда,
Биэс күннүк сиргэ
Батастарын тыаһа лыҥкынаата,
Алта күннүк сиргэ
Айдааннара иһилиннэ,
Сэттэ күннүк сиргэ
Сырбатыһар тыастара иһилиннэ,
Аҕыс күннүк сиргэ
Атахтарын тыаһа арбыйда,
Тоҕус күннүк сиргэ
4810	Тиҥилэхтэрин тыаһа ньиргийдэ,
Уон күннүк сиргэ
Уллуҥахтарын тыаһа иһилиннэ.
Аллараа дойду
Хоҥнорута сытыйбыт хонуутун
Түҥ-таҥ үктээтилэр,
Сылларыта сытыйбыт сыһыытын
Тиэрэ-таары тэбистилэр.
Ити курдук
Ый орулуур отут хонугун
4820	Усталаах-туоратыгар
Тохтоло суох охсустулар,
Иккиэн даҕаны
Эрбии биитин курдук
Тэбис-тэҥ дьон буоллулар.
Икки охсуһааччы
Тэбис-тэҥҥэ 
Тохтуу биэрдилэр.
Бу туран 
Хорула Боотур
4830	Субу маннык диэн
Саҥалаах буола,
Сандаа көмүс тииһэ
Турталдьыйа оонньуу
Турбута эбитэ үһү:
— Дьиэ-буо, дьиэ-буо!
Адьарай аххаҕа,
Көстүбэт көлдьүнэ,
Илиэһэй бэрдэ,
Дириҥ дойду дьирбинэ,
4840	Түгэх дойду
Түүн сырыылаах
Түрүлүүр түөкүнэ,
Мин диэтэх киһи
Этэр тылбын
Истэ сэргэҕэлээ эрэ!
Уолан бараммат уулаах,
Охтон бүппэт мастаах,
Уостан сүппэт уйгулаах
Орто түһүлгэ дойду
4850	Соҕуруу өттүгэр
Кыһыл уотунан
Кырбаһа сытар
Улуу муора
Уот Дьылыды байҕал диэн
Баар сурахтааҕа,
Ол ортотугар
Умайа турар
Булгунньах баар үһү.
Онно тиийэн
4860	Охсуһан көрүөх эрэ!
Итини истэн баран, 
Адьарай ааттааҕа
Сыыр быстыбытын курдук
Сылларыта сытыйбыт 
Сирэйин аналаҥнатан,
Хайа хайдыбытын курдук
Хаспахтаах соҕотох хараҕынан
Буордааҕынан-сыыстааҕынан
Будулуччу көрөн баран,
4870	Сэттэ былас түөс аҥаара
Күөх чээлэй тылын таһааран
Саннын-моонньун
Саллырҕаччы охсон
Салбанан кэбиһээт,
Ыйыстан кээспитэ — 
Күлгэри үөн курдук
Күлүпүс гынан хаалла уонна
Ахпа-дьахпа,
Амаан-дьамаан 
4880	Айаҕын аһан,
Саҥа саҥаран 
Сатарыта турбута эбитэ үһү:
— Буйа-буйа-буйакаа,
Дайа-дайа-дайакаа,
Ыар-дьаалы, аар-татай,
Алаатыгар ньии, оҕолоор!
Орто дойду
Оройунан оонньуур
Улуу дуолана
4890	Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
Хорсун-хоодуот
Хорула Боотур,
Мин диэтэх киһи
Этэр тылбын
Истэ сэргэҕэлээ эрэ!
Эҥинэ бэйэлээх
4900	Дьороҕоно сотолоохтору
Тоһуталыыр буоларым,
Көнө уҥуохтаахтары
Көмөр буоларым,
Эйигин да киһилиэм биллибэт.
Сутаакы торбос курдук
Улуу байҕалга элитиэм,
Аппах тарбыйах курдук
Муораҕа быраҕыам,
Тааҕылаах убаһа курдук
4910	Уот Дьылыды байҕалга
Умсаахтата оонньуом,
Ийэҕэр эппэтэх
Иһирэх тылгын
Иэритэ этитэрим буолуо,
Аҕаҕар эппэтэх
Амарах тылгын
Амалыта туойтарарым буолуо?!!
Итини истэн баран,
Орто дойду
4920	Оройунан оонньуур
Улуу дуолана
Хорула Боотур
Кыыһырар хаана
Кырыытынан киирэн
Кыынньан барда,
Уордайар санаата
Ойоҕоһунан кутуллан
Уордайан барда,
Хадаар санаата
4930	Хабарҕатыгар хаайтарда,
Өлөрсөр өһүөнэ

Удурҕаччы санаата
Уолугар мунньулунна уонна
Кыыһырбыт киһи быһыытынан
Тыылла-хабылла
Саҥа саҥаран,
Сандаа көмүс тииһэ
Турталдьыйа оонньуу
4940	Турбута эбитэ үһү:
— Көр бу, көр бу диибиэн!
Адьарай аххаҕа,
Көстүбэт көлдьүнэ,
Илиэһэй бэрдэ,
Дириҥ дойду дьирбинэ,
Түгэх дойду
Түүн сырыылаах
Түрүлүүр түөкүнэ,
Буор сирэй,
4950	Бурҕалдьы сото,
Хааннаах айах,
Бэтэлээх бэлэс
Айаҕын абатын,
Тумсун тууһун
Туох истиэ-көрүө баарай?!
Хата, бэйэҕин
Сутаакы торбос курдук
Байҕалга элитиэҕим,
Аппах тарбыйах курдук
4960	Муораҕа быраҕыаҕым,
Тааҕылаах убаһа курдук
Уот Дьылыды байҕалга
Умсаахтата оонньоон,
Ымдаан эккин ырыаҕын
Ыммалыта ыллатарым буолуо,
Тойук дуомҥун
Туойтара оонньуурум буолуо!!!
Ити кэнниттэн
Үс төгүл
4970	Үҥкүрүс-күөлэһис гыннылар да,
Айыы оҕото
Кутуругар хоболоох,
Курулас куорсуннаах,
Моонньугар мойбордоох
Мохсоҕол көтөрүм буолан
Куһугурайа көтөн таҕыста,
Абааһы уола
Өлүү хара маҥаас суора буолан
Харылыы көтөн таҕыста.
4980	Тыйыс тыал салгыйда,
Сирилэс силлиэ
Сэтэрэн барда,
Хаҕыс хахсаат
Хахайдыы хаһыырда,
Добун-дохсун
Холорук түстэ,
Улуу буурҕа
Улуйа оонньоото.
Ити курдук
4990	Өөр дуу, өтөр дуу айаннаан,
Умайа турар
Уот Булгунньах үрдүгэр түстүлэр.
Үс төгүл үҥкүрүҥнээтилэр да,
Бэйэлэрэ-бэйэлэринэн буолан хааллылар уонна
Үс түүннээх күнү мэлдьи
Сүүлүн саҕанааҕы
Сүҥкэн атыыр оҕустар курдук
Төгүрүйэ хаамсан
Күрдьүөтэһэ сырыттылар.
5000	    Төрдүс күннэрэ үүнүүтүгэр
Кыырыктаах биилээхтэрин ыланнар,
Кыланса-кыланса
Кырбаһан барбыттара
Кыраланан хаалбытын
Илиилэрин таһынан
Киэр илгэн кэбистилэр;
Торҕо биилээхтэрин
Төлүтэ тардан ыланнар,
Тохтоло суох тобуойдаспыттара
5010	Тоһута ыстанан хаалбытын
Илиилэрин таһынан
Киэр илгэн кэбистилэр;
Саабылаан батастарын
Субуйа тардан ыланнар,
Часкыйа-часкыйа
Дайбаһан барбыттара
Үрүөх үрэр быһах курдук
Өҕүллэн хаалбытын
Илиилэрин таһынан
5020	Киэр илгэн кэбистилэр;
Өргөстөөх үҥүүлэрин ыланнар,
Үөгүлэһэ-үөгүлэһэ
Үөлсэн барбыттара
Имииһит иэтин курдук
Иэҕиллэн хаалбытын
Киэр илгэн кэбистилэр;
Биэс уон бууттаах
Мэрилиир мээчиктэрин ыланнар,
Чэчэгэйдэрин туһунан
5030	Чэллиргэтиһэ оонньообуттара
Кып-кыра түү мээчик саҕа буолтун
Илиилэрин таһынан
Киэр илгэн кэбистилэр.
Кыланса түстүлэр да
Кыһыл илиилэринэн,
Эккирэһэ түстүлэр да
Эт сутуруктарынан
Эттэһэн бардылар.
Уй истээх,
5040	Уҕалдьы тыллаах,
Уу харахтаах,
Уһаты уллуҥахтаах,
Улаан ньуурдаах,
Ураһа сонноох
Урааҥхай саха барахсан
Уулааҕынан-хаардааҕынан
Унаарыччы көрөн
Оломун булбат
Оһолун-содуомун олохтоон
5050	Охсуһа турдулар.
Киэҥ халлаан кэдэҥнээтэ,
Ыраас халлаан ыыстыйда,
Маҥан халлаан баланыйда,
Үтүө халлаан өлбөөдүйдэ,
Килбиэннээх халлаан киртийдэ,
Туналҕаннаах халлаан тордоҕурда,
Сардаҥалаах халлаан саппаҕырда.
Идэмэр бөҕө
Иҥэрсийэн түстэ,
5060	Содуом бөҕө
Сордооҕо буулаата.
Сах кыыһа
Батыһа сылдьан часкыйда,
Илбис кыыһа
Эккирэтэ сылдьан иэрийдэ,
Оһол уола
Ойоҕолуу сылдьан орулаата.
Кыырыктаах биилээхтэр биир туспа
Кыланса-кыланса
5070	Кырбаһан бардылар,
Торҕо биилээхтэр биир туспа
Тохтоло суох тобуойдастылар,
Саабылаан батастар биир туспа
Часкыйа-часкыйа
Дайбаһан бардылар,
Өргөстөөх үҥүүлэр биир туспа
Үөгүлэһэ-үөгүлэһэ
Үөлсэн бардылар.
Икки охсуһааччы
5080	Итииргээн, сылайан,
Сэп гынар
Сэниэлэрэ эһиннэ,
Күр гынар
Күүстэрэ бүттэ,
Умайа турар
Уот Булгунньахха
Умайаары гыннылар.
Иккиэн тэбис-тэҥҥэ
Тохтуу биэрдилэр.
5090	Бу туран абааһы уола
Ахпа-дьахпа, 
Амаан-дьамаан
Айаҕын аһан,
Саҥа саҥара
Сатарыта турбута эбитэ үһү:
— Буйа-буйа-буйакаа,
Дайа-дайа-дайакаа,
Ыар-дьаалы, аар-татай,
Алаатыгар ньии, оҕолор!
5100	Уот Дьылыды байҕал
Ортотугар турар
Уот Булгунньахха
Тыыннаахтыы умайарга тиийдим.
Айыы оҕото
Сиэри сирэйдэннэ,
Аһаары айахтанна.
Онон Дэгээримэ удаҕан эдьийим,
Ыраах буолларгын
Ыксалаһа тардыый,
5110	Аллараа буолларгын
Атара буолан күөрэй!!!
Сотору кэминэн
Хара маҥаас суор
Харылыы көтөн кэлэн,
Бөлүөх хааны
Ытыран аҕалбытын
Абааһы уолун
Айаҕар түһэрэн биэртин,
Анарааҥы күтүр
5120	Сыыһа хабыах
Бэйэлээх буолуо дуо?
Айаҕар түһэрэн
Дьүккүк гына
Ыйыстан кэбистэҕэ,
Эт-этэ сөрүүдүйэн кэллэҕэ.
Бу туран
Орто дойду
Оройунан оонньуур
Улуу дуолана
5130	Хорула Боотур
Саҥа саҥаран
Саймаһыппытынан барда:
— Дьиэ-буо, дьиэ-буо!
Абааһы уолун кытта охсуһаары
Уот Дьылыды байҕал
Ортотугар турар
Умайа турар
Уот Булгунньах үрдүгэр
Тыыннаахтыы умайан
5140	Өлөрбөр тиийдим.
Абааһы уола
Сиэри сирэйдэннэ,
Аһаары айахтанна.
Күн Тойон кыыһа
Күөгэлдьин удаҕан,
Ый Тойон кыыһа
Ыйбалдьын удаҕан,
Үргэл Тойон кыыһа
Үөкэлдьин удаҕан эдьиийдэрим,
5150	Күүс-көмө буолуҥутууй да!
Күн туллара,
Күһэҥэ быстара буолла!!!
Сотору кэминэн
Айыы намыһын удаҕаттара
Үс кыталык буолан
Кырылыы көтөн кэлэн,
Орто дойду
Оройунан оонньуур
Улуу дуолана
5160	Хорула Боотур айаҕар
Үһүөн үс араҕас илгэни
Утуу-субуу
Түһэрэн биэрбиттэрин,
Биһиги киһибит
Сыыһа хабыах
Киһи буолуо дуо?
Айаҕар түһэрэн ылан,
Ыйыстыталаан кэбистэ.
Эт-этэ сөрүүдүйэн хаалла,
5170	Иҥиир-иҥиирдэрэ
Лыҥкыныы күүрдэ уонна
Абааһы уолун кытта
Туппалаһан барда.
Биһиги киһибит
Отой киһилээбэт киһи
Буолан хаалла:
Туттаҕын ахсын
Туура мускуйар буолла,
Таарыйдаҕын ахсын
5180	Тиэрэ анньар буолла.
Айыы оҕото
Үөгүлүү түстэ да,
Адьарай ааттааҕын
Атаҕыттан ылан
Өрө көтөҕөн таһааран,
Уот Дьылыды байҕалга
Төбөтүн оройунан
Быраҕан кэбистэ.
Саастааҕын самнаран,
5190	Өстөөҕүн өлөрөн
Үөрэн-көтөн турдаҕына,
Сардаана Куо удаҕан
Үрүҥ былыты миинэн
Көтөн кэллэ уонна
Ырыа ыллаан
Саймаһыппытынан барда:
— Орто дойду 
Оройунан оонньуур
Улуу дуолана
5200	Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
Хорсун-хоодуот
Хорула Боотур доҕорум,
Миигин, хайа,
Кэргэн ылыаҥ буолаарай?
Орто дойду
Оройунан оонньуур
5210	Улуу дуолана
Хорула Боотур
Киирэр хаана киирэн,
Киил мас курдук
Кинэччи таттарда,
Харсаах мас курдук
Ханаччы таттарда,
Чоруун мас курдук
Чоноччу таттарда,
Сирэйиттэн-хараҕыттан
5220	Сиэрэ уота
Сирдьигинии тоҕунна,
Хааһыттан-хараҕыттан
Хатат уота саккыраата;
Уҥа хараҕа
Уоһун диэки
Умса тардан
Умайар чолбон курдук
Умайан тырымнаата,
Хаҥас хараҕа
5230	Хааһын диэки
Хаанньары тардан
Хатааһын чолбонун курдук
Хаһылыччы умайда.
Ааттаах киһи
Алтан аалыытын курдук
Адьырыс гына түстэ,
Күүстээх киһи
Көмүс аалыытын курдук
Көҕөрүс гына түстэ,
5240	Дьэбир хаана киирэн
Дьэбин уутун курдук
Дьэбидис гына түстэ уонна
Кыыһырбыт киһи быһыытынан
Тыылла-хабылла
Саҥа саҥаран,
Сандаа көмүс тииһэ
Турталдьыйа оонньуу
Турбута эбитэ үһү:
— Көр бу, көр бу диибиэн!
5250	Сэттэ уон сэттэ
Ситэ дьибилгэттээх,
Аҕыс уон аҕыс
Ааһар былыт курдук
Албын-көлдьүн албастаах,
Тоҕус уон тоҕус
Куотар былыт курдук
Кулан-дьэллик кубулҕаттаах
Удаҕан дьахтары
Син-биир, 
5260	Өчөс да тирэс,
Кэргэн ылыам суоҕа!!!
Сардаана Куо удаҕан
Хорула Боотуру
Уу дьулайын устун
Ап салахайынан
Саба үрэн кэбистэ уонна
Үс үөстээх өтүүнэн
Эрийэ бырахпыта — 
Быа эриллэ түстэ да,
5270	Бааллан хаалла уонна
Киһитин соспутунан,
Үрүҥ былытын миинэн
Көтө турдаҕа.
Тыйыс тыал салгыйда,
Сирилэс силлиэ 
Сэтэрэн барда,
Добун-дохсун
Холорук түстэ,
Улуу буурҕа
5280	Улуйа оонньоото.
Биһиги киһибит
Тугу да көрбөт,
Кулҕааҕын тыаһа куугунаан,
Көтөн истэ.
Ол курдук көтөн иһэн,
Аллараа түс да түс буоларга дылы гынна.
Ол курдук түстэр-түһэн иһэн,
Атаҕа кытаанахха үктэннэ.
Сардаана Куо удаҕан
5290	Быаны эрийэ оҕуста да,
Быа сөллөн хаалла уонна
Хорула Боотуру
Уу дьулайын устун
Үрэн сирилэппитэ — 
Ап салахайа үрэллэн хаалла.
Дьэ ити кэнниттэн,
Сардаана Куо удаҕан
Үрүҥ былытын миинэн
Көтө турда.
5300	    Хорула Боотур
Дьэ көрөр буолан
Сыныйан көрбүтэ:
Буспатах мунду миинин курдук
Борук-сорук,
Барбатах балык миинин курдук
Бүдүө-бадаа,
Будул туман дойду
Будул-идил
Бүдүгүрэн турар эбит.
5310	Оол курдук
Сүүнэ улахан дьиэ
Багдайан турар эбит.
Ол дьиэттэн
Түөрт адьырҕа
Абааһы атамааттара таҕыстылар.
Ону көрөн баран,
Орто дойду
Оройунан оонньуур
Улуу дуолана
5320	Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
Хорсун-хоодуот
Хорула Боотур
Киирэр хаана киирэн
Киил мас курдук
Кинэччи таттарда,
Харсаах мас курдук
5330	Ханаччы таттарда,
Чоруун мас курдук
Чоноччу таттарда;
Сүүһүн хаана
Сүүрэлии оонньоон,
Муннун хаана
Бууралыы оонньоон,
Сулус уотунан умайан,
Наахара хааннанна,
Наахатта дьүһүннэннэ уонна
5340	Кыыһырбыт киһи быһыытынан
Тыылла-хабылла
Саҥа саҥаран,
Сандаа көмүс тииһэ
Турталдьыйа оонньуу
Турбута эбитэ үһү:
— Адьарай аххахтара,
Көстүбэт көлдьүннэрэ,
Илиэһэй бэттэрэ,
Дириҥ дойду дьирбиннэрэ,
5350	Түгэх дойду
Түүн сырыылаах
Түрүлүүр түөкүттэрэ,
Соҕотох киһини
Бары көмөлөөн
Сиэри тураҕыт дуо?
Саха сиэринэн,
Биир-бииргэ киирсиэҕиҥ!
Ону истэн баран,
Биир үскэл көрүҥнээхтэрэ
5360	Ахпа-дьахпа, 
Амаан-дьамаан
Айаҕын аһан,
Саҥа саҥара
Сатарыта турбута эбитэ үһү:
— Буйа-буйа-буйакаа,
Дайа-дайа-дайакаа,
Ыар-дьаалы, аар-татай,
Алаатыгар ньии, оҕолоор!
Биһиги эйиэхэ
5370	Биир-бииргэ
Киирэн биэрбэппит!!!
Инньэ диэтин кытта,
Адьарай ааттаахтара
Бука бары көмөлөөн,
Биһиги киһибитин
Үлтү-хампы сынньан
Өлөрөн кэбистилэр.
Ол кэмҥэ
Сардаана Куо
5380	Көтөн кэлэн көрбүтэ — 
Доҕоро Хорула Боотур
Өлөн сытар эбит.
Ытамньыйбыт хараҕын уутун сотто-сотто,
Үөһээ Үрүҥ Аар Тойоҥҥо
Үҥсэ көтө турда.
Ол курдук көтөн
Этэҥҥэ айаннаан тиийэн баран,
Үрүҥ Аар Тойон
Дьиэтигэр киирэн баран,
5390	Саҥа саҥаран
Саймаһыппытынан барда:
— Дом ини дом,
Дом ини дом!
Тэллэххэ сытар
Тэҥнээх киһим,
Хоойго сытар
Холоонноох доҕорум,
Туһааннаах тойонум буолуохтаах киһини —
Орто дойду
5400	Оройунан оонньуур
Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
Хорсун-хоодуот
Хорула Боотуру
Түөрт адьарай ааттаахтара
Бары көмөлөөн охсуһан,
5410	Өлөрөн кэбиспиттэр.
Ону үрдүк аар тойоммор
Этэ-тыына турабыан!!!
Итини истэн баран
Үрүҥ Аар Тойон
Үс айыы намыһын удаҕаттарын
Ыҥыттаран ылан баран,
Субу маннык диэн
Саҥалаах буола
Олорбута эбитэ үһү:
5420	— Дьиэ-буо, дьиэ-буо!
Күн Тойон кыыһа
Күөгэлдьин удаҕан,
Ый Тойон кыыһа
Ыйбалдьын удаҕан,
Үргэл Тойон кыыһа
Үөкэлдьин удаҕан,
Мин киһи этэр тылбын
Истэ сэргэҕэлээҥ эрэ!
Адьарай ааттаахтара
5430	Сиэргэ баппат
Быһыыны оҥорбуттар.
Ол иһин төрдүөннэрин
Уот оҕурук быанан
Оҕуурдаан ылаҥҥыт,
Уот Дьылыды байҕалга илдьэн
Тимирдитэлээн кэбиһиҥ.
Орто дойду
Оройунан оонньуур
Улуу дуолана
5440	Хорула Боотуру тириэрэҥҥит,
Аналлаах доҕоро 
Сардаана Куолуун
Ыал буолан олороллорун курдук
Холбооттоон кэбиһиҥ!
Ити кэнниттэн
Түөрт удаҕан
Таһырдьа тахсан,
Тыстаах-баттахтаах
Тиириллибит үрүҥ сылгы 
5450	Тириитин курдук
Үрүҥ былыты
Тоҕо кыйдаан ыланнар,
Бары ол үөһэ олорон
Көтөн айанныы турдахтара.
Алта анысханнаах
Холорук аргыстаннылар,
Сэттэ силлиэлээх
Холорук сирдьиттэннилэр,
Аҕыс аргыардаах
5460	Холорук арыалдьыттаннылар,
Тоҕус дорҕоонноох
Холорук доҕордоннулар.
Баалтааны ох курдук
Барылыы көтөн,
Кустук ох курдук
Куугунуу көтөн,
Сулус ох курдук
Суйулуу көтөн,
Ырыалаах ох курдук
5470	Ыйылыы көтөн истилэр.
Ити курдук
Өөр дуу, өтөр дуу айаннаан,
Аллараа диэки
Түс да түс буолан,
Аллараа дойдуга
Түһэн кэллилэр.
Ол кэнниттэн
Үс айыы намыһын удаҕаттара
Дүҥүрдэрин ыланнар
5480	Дор-дор охсон,
Дом-дом туойан,
Быакайа эккирээн,
Бытырыыстара дьиримнээн,
Ыллыы-туойа сырыттахтара:
— Дом ини дом,
Дом ини дом!
Адьарай аххахтара,
Көстүбэт көлдьүннэрэ,
Илиэһэй бэттэрэ,
5490	Дириҥ дойду дьирбиннэрэ,
Түгэх дойду
Түүн сырыылаах
Түрүлүүр түөкүттэрэ,
Тахса тардыҥ эрэ!
Орто дойду
Оройунан оонньуур
Улуу дуолана
Хорула Боотуру өлөрөн
Сиэргэ баппат
5500	Быһыыны оҥорбуккут.
Онон үөһээ үрдүкү баһылыкпыт
Үрүҥ Аар Тойон дьаһалынан
Дьүүллэнэр кэмҥит кэллэ!
Адьарай ааттаахтара
Дьиэттэн бары тахсыбыттарын кэннэ,
Уот оҕурук быанан
Оҕуурдаан ыланнар,
Үс айыы намыһын удаҕаттара
Үрүҥ былыты
5510	Тоҕо кыйдаан ыланнар,
Үрүҥ былыттарын үөһэ олорон,
Түөрт абааһыларын соспутунан
Үөһээ көтөн таҕыстылар.
Ити курдук көтөн айаннаан,
Түөрт абааһыларын барыларын
Уот Дьылыды байҕалга
Тимирдитэлээн өлөрбүттэрэ эбитэ үһү.
Ол кэнниттэн
Этэҥҥэ төттөрү көтөн кэлэн,
5520	Дүҥүрдэрин ыланнар
Дор-дор охсон,
Дом-дом туойан барбыттара эбитэ үһү:
— Дом ини дом,
Дом ини дом!
Орто дойду
Оройунан оонньуур
Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
5530	Добун-дохсун сырыылаах
Маҥан ала аттаах
Хорсун-хоодуот
Хорула Боотур оҕобут!
Эдьийдэриҥ кэлэммит
Туойа-ыллыы сылдьабыт.
Өлбүтэ үс сыл буолбуту
Өндөтөр этибит,
Өлбүтэ алта сыл буолбуту
Атаҕар туруорар этибит,
5540	Өлбүтэ тоҕус сыл буолбуту
Тобугар туруорар этибит уонна
Доҕоргунаан Сардаана Куолуун
Ыал буолар кэскилгитин
Тэрийэн эрэбит!!!
Инньэ диэтилэр да,
Хорула Боотурга
Араҕас илгэни
Айаҕар кутан иһэттилэр,
Этин-сиинин уҥунуохтаатылар.
5550	    Сотору кэминэн
Хорула Боотур күлэн-үөрэн:
«Хайа, доҕорум,
Сардаана Куо?» — диэбитинэн,
Утуйан баран
Уһуктубут киһиэхэ дылы,
Туран кэллэ уонна
Кыыска чугаһаан,
Үөһээ уостарыттан
Үстүүтэ уурастылар,
5560	Аллараа уостарыттан
Алталыыта сылластылар.
Ол кэнниттэн
Айыы намыһын удаҕаттарыгар
Сүһүөхтээх бэйэлэрэ сүгүрүйэн,
Хоолдьуктаах бэйэлэрэ
Хоҥкуйан тураннар
Махтаннылар, баһыыбалаатылар.
Ити кэнниттэн
Күн Тойон кыыһа
5570	Күөгэлдьин удаҕан,
Ый Тойон кыыһа
Ыйбалдьын удаҕан уонна
Үргэл Тойон кыыһа
Үөкэлдьин удаҕан
Үс төгүл
Үҥкүрүс-күөлэһис гыннылар да,
Кыталык көтөрдөр буоланнар
Кырылыы көтөн таҕыстылар.
Сардаана Куо удаҕан
5580	Үрүҥ былыты
Тоҕо кыйдаан ылан,
Доҕоро Хорула Боотурдуун
Ол үөһэ олороннор,
Үөһэ көтөн таҕыстылар.
Маҥнай кыыс дьонугар
Хас да хонукка
Сылдьан бараннар,
Хорула Боотур
Иитиллибит ийэ сиригэр,
5590	Айыллыбыт алааһыгар
Ыал буолан
Үчүгэй баҕайытык,
Үүт турааннык
Олорбуттара эбитэ үһү.
Бу кэмҥэ
Айыы бэйэлэрэ
Илэ абааһы буолбут
Үс бырааттыы
Сыллай Бөҕө, 
5600	Оломоот Бөҕө уонна
Хара Лааҥсаар
Олорбуттар эбит.
Бу дьоннор айыы дьонун
Кырбыырын кырбаан,
Талыырын талаан,
Өлөрөрүн өлөрөн,
Дьахтар өттүн
Сүгүн хаамтарбат буолбуттар.
Бу курдук
5610	Аҥардастыы айбардаан
Олорбуттар эбит.
Ытык кырдьаҕастар,
Бар дьон дьүүлдьүттэрэ
Талыы Тааҕыр, 
Бүтэй Курустуола уонна
Ньургуһун буоланнар
Үөрэтэ-такайа сатаан баран,
Орто дойду оҕото
Хорула Боотуру ыҥыттарбыттар.
5620	    Орто дойду
Оройунан оонньуур
Улуу дуолана
Ата барахсаны
Сыһыыттан сылгылаан,
Толоонтон тутан,
Хонууттан хомуйан,
Алаастан аҕалан,
Ыҥыырданан бэринэн-тэринэн
Бараары турдаҕына,
5630	Сардаана Куо удаҕан
Субу маннык диэн
Ырыалаах буола
Турбута эбитэ үһү:
— Дом ини дом,
Дом ини дом!
Орто дойду
Оройунан оонньуур
Улуу дуолана
Хорула Боотур доҕорум!
5640	Саалаахтан самныма,
Охтоохтон охтума,
Кыайыы-хотуу көтөллөнөн,
Өрөгөй-талаан үктэллэнэн,
Үөрэн-көтөн эргиллээр.
Хорула Боотур
Доҕорун кууһан ылан,
Уураһан-сыллаһан 
Бырастыыластылар уонна 
Атын миинэн
5650	Ытык кырдьаҕастар,
Бар-дьон дьүүлдьүттэрэ
Үлэлиир дьиэлэригэр тиийдэ.
Ол тиийэн баран
Ата барахсаны
Сэргэҕэ баайан баран
Дьиэҕэ киирбитэ — 
Ытык кырдьаҕастар,
Бар дьон дьүүлдьүттэрэ
Үһүөн олороллор.
5660	    Ол олорон эрэн
Талыы Тааҕыр, 
Бүтэй Курустуола[footnoteRef:34] уонна [34:  Рук.: Курустукуола
] 

Ньургуһун оҕонньоттор
Субу маннык диэн
Саҥалаах буола
Олорбуттара эбитэ үһү:
— Оҕобут барахсан,
Орто дойду
Оройунан оонньуур
5670	Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
Хорсун-хоодуот
Хорула Боотур,
Биһиги дьон
Этэр тылбытын
Истэ сэргэҕэлээ эрэ!
5680	Айыы бэйэлэрэ
Илэ абааһы буолбут
Үс бырааттыы дьон
Баар буоллулар.
Биһиги кинилэри
Хайдах да гынан
Үөрэтэ-такайа сатаатыбыт да,
Истибэтилэр.
Син-биир, 
Айыы дьонун
5690	Кырбыылларын курдук кырбыыллар,
Талыылларын курдук талыыллар,
Өлөрөллөрүн курдук өлөрөллөр,
Дьахтар өттүн
Сүгүн хаамтарбат буоллулар.
Онон биһиги
Субу маннык диэн
Ууруу уурдубут:
Кинилэри күн сириттэн
Сүтэттииргэ диэн.
5700	Онно эйигин ыытаары
Ыҥыттаран олоробут.
Итини истэн баран,
Орто дойду
Оройунан оонньуур
Улуу дуолана
Хорула Боотур
Саҥа саҥаран
Саймаһыппытынан барда:
— Дьиэ-буо, дьиэ-буо!
5710	Үрдүкү тойотторуом,
Бар дьон дьүүлдьүттэрэ,
Мин киһи этэр тылбын
Истэ сэргэҕэлээҥ эрэ!
Арҕаһыттан тэһииннээх,
Аһыныгас санаалаах
Айыы хаан аймахтара
Атаҕастаммыттарын кэннэ
Аккаастана туруом дуо?
Көхсүттэн көнтөстөөх,
5720	Көмүскэс санаалаах
Күн өркөн уустара
Күөмчүлэммиттэрин кэннэ
Күрэнэн куота туруом дуо?
Айыы аата
Илэ абааһы буолбут дьону,
Биирдэ эттэххэ,
Харыстыы саныам
Диэбэккэ турабыан!!! — уонна
Таһырдьа тахсан
5730	Ата барахсаны
Сэргэттэн сүөрэн
Аҕыйахта сиэтэн хаамтараат,
Халлаан хадьаҥата ыҥыырыгар
Харалдьыктан көппүт
Хара улар курдук
Хап гына
Олоро биэрдэ да,
Тус хоту диэки
Ойуппута-көтүппүтэ
5740	Күдэрик туманынан
Оргуйа хаалла,
Сүүрпүтэ-көтүппүтэ
Көбүөхтэс күдэнинэн
Оргуйа хаалла.
Эмэх маһы
Эмтэритэ тэптэрбитэ
Эмээхсин буолан 
Энэлийэ хаалла,
Тоҥ маһы
5750	Тоһута тэптэрбитэ
Тойон киһи буолан
Ордоотуу хаалла,
Хатыҥ маһы
Хайыта тэптэрбитэ
Хатын дьахтар буолан
Хаһыытыы хаалла,
Ыарҕа талаҕы
Тоҕо кэстэрбитэ
Ытанньах уол буолан
5760	Ытыы хаалла,
Бэс маһы
Эмтэритэ тэптэрбитэ
Бэтиэхэлээх уол буолан
Бээҕинии хаалла,
Үөт маһы
Үлтүрүтэ тэптэрбитэ
Үчүгэй Үөдүйээн буолан
Үөгүлүү хаалла,
Ириэнэх маһы
5770	Ибилитэ тэптэрбитэ
Иирээки киһи курдук
Илгистэ хаалла,
Сыгынах маһы
Быһыта тэптэрбитэ
Эһэ буолан
Часкыйа хаалла.
Ити курдук
Өөр дуу, өтөр дуу айаннаан
Булааҥкый Эбэ Хотуҥҥа
5780	Тиийэн кэллэҕэ.
Алаас уҥуоргу өттүгэр
Биир дьиэ турар эбит.
Биһиги киһибит
Ол дьиэ диэки
Айаннатан тамаһытта.
Ол тиийэн
Атыттан түһэн
Атын сэргэҕэ
Баайаатын кытта,
5790	Илэ абааһы буолбут
Үс киһи дьиэттэн таҕыста.
Ону көрөн баран
Орто дойду
Оройунан оонньуур
Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
5800	Хорсун-хоодуот
Хорула Боотур
Киирэр хаана киирэн
Киил мас курдук
Кинэччи таттарда,
Харсаах мас курдук,
Ханаччы таттарда,
Чоруун мас курдук
Чоноччу таттарда,
Сирэйиттэн-хараҕыттан
5810	Сиэрэ уота
Сирдьигинии тоҕунна,
Хараҕыттан-хааһыттан
Хатат уота саккыраата.
Уҥа хараҕа
Уоһун диэки
Умса тардан
Умайар чолбон курдук
Умайан тырымнаата,
Хаҥас хараҕа
5820	Хааһын диэки
Хаанньары тардан
Хатааһын чолбонун курдук
Хаһылыччы умайда,
Ааттаах киһи
Алтан аалыытын курдук
Адьырыс гына түстэ,
Көмүс аалыытын курдук
Көҕөрүс гына түстэ,
Дьэбир хаана киирэн
5830	Дьэбидис гына түстэ,
Кыыһырбыт киһи быһыытынан
Тыылла-хабылла
Саҥа саҥаран,
Сандаа көмүс тииһэ
Турталдьыйа оонньуу
Турбута эбитэ үһү:
— Көр бу, көр бу диибиэн!
Айыы аата
Илэ абааһы буолбут күтүрдэр,
5840	Арҕаһыттан тэһииннээх,
Аһыныгас санаалаах
Айыы хаан аймахтарын
Алыс да атаҕастаатыгыт ээ,
Көхсүттэн көнтөстөөх,
Көмүскэс санаалаах
Күн өркөн уустарын
Күүскэ да күөмчүлээтигит ээ.
Ытык кырдьаҕастар,
Бар дьон дьүүлдьүттэрэ
5850	Эһигини суох оҥортуурга
Уураах уурбуттарын
Толоро кэлэн турабыан!!!
Саха сиэринэн,
Биир-бииргэ киирсиэҕиҥ!
Үс киһиттэн үскэллэрэ,
Арааһа убайдара быһыылаах,
Саҥа саҥара турбута эбитэ үһү:
— Дьиэ-буо, дьиэ-буо!
Дьэ нойон, төһө да
5860	Дьэргэйбитиҥ иһин,
Үс аата үс буолар инибит?
Охсуһары-этиһэри
Тумнубатах дьоммут,
Охсустар да охсуһуох эрэ!!
Саха сиэринэн,
Биир-бииргэ киирсэргэ
Сөбүлэҥмитин биэрэбит!
Инньэ диэтэ да,
Хара Лааҥсаар
5870	Биһиги киһибит диэки
Утары хаамта,
Биһиги киһибит да
Куттана-чаҕыйа барбата,
Утары хаамта.
Орулаһа-орулаһа
Охсуһан бардылар,
Кыланыһа-кыланыһа
Кырбаһан бардылар,
Сымарына-сымарына
5880	Сырбатыһан бардылар,
Тэбиэһирэ-тэбиэһирэ
Тэбиэлэһэн бардылар,
Үөгүлэһэ-үөгүлэһэ
Өттүктэһэн бардылар,
Хаһыытаһа-хаһыытаһа
Халбарыйсан бардылар,
Хабырына-хабырына
Хатыйсан бардылар,
Иэмэх талах курдук
5890	Эрийсэн бардылар,
Үөл мас курдук
Үлтү кумаластылар.
Иҥиирдэрин тыаһа,
Харса сылдьар атыыр оҕустар
Муостарын тыаһын курдук,
Лачыгыраһа түстүлэр.
Хахай кыыллыы
Харбаһан бардылар,
Эһэ кыыллыы
5900	Эһиэлэһэн бардылар,
Баабыр кыыллыы
Бырахсан бардылар,
Сиэгэн кыыллыы
Сиһиктэһэн бардылар,
Үүс кыыллыы
Үлүскэнник кииристилэр.
Солуута суох
Соххор содуома
Манна буолла,
5910	Баһа-атаҕа биллибэт
Балай бардама
Манна буолла,
Кулҕааҕа суох кулуппаайдаһыыта
Манна буолла,
Тыла суох тобуойдаһыыта
Манна буолла,
Саҥалаах сырбатыһыыта 
Манна буолла,
Аҥар харахтаах анньыалаһыыта
5920	Манна буолла,
Хараҕа суох харбыалаһыыта
Манна буолла,
Кэлэҕэй килээптэһиитэ 
Манна буолла,
Дүлэй доргутуһуута 
Манна буолла,
Акаары аамакыйданыыта 
Манна буолла.
Кимиэллээхтик киирсэн бардылар,
5930	Кэмнээх киирэ курдук
Кэтиэлэһэн бардылар,
Харахтаах хаантаар курдук
Тардыалаһан бардылар,
Ыйаахтаах ыйааһын курдук
Ылсан бардылар.
Дьулайдарын тыаһа
Тимир солуур тыаһын курдук
Таҥкынаан,
Чэчэгэйдэрин тыаһа
5940	Чугуунай хобордоох тыаһын курдук
Чуҥкунаан,
Чабырҕайдарын тыаһа
Тимир хобордоох тыаһын курдук
Тиҥкинээн,
Көхсүлэрин тыаһа
Көҥдөй уһаат курдук 
Күбүргээн,
Охсуһа сырыттылар.
Үс күннүк сиргэ
5950	Үөгүүлэрэ иһилиннэ,
Түөрт күннүк сиргэ
Тойуктара чугдаарда,
Биэс күннүк сиргэ
Батастарын тыаһа лыҥкынаата,
Алта күннүк сиргэ
Айдааннара иһилиннэ,
Сэттэ күннүк сиргэ
Сырбатыһар тыастара иһилиннэ,
Аҕыс күннүк сиргэ
5960	Атахтарын тыаһа арбыйда,
Тоҕус күннүк сиргэ
Тиҥилэхтэрин тыаһа ньиргийдэ,
Уон күннүк сиргэ
Уллуҥахтарын тыаһа билиннэ.
Ириэнэх буору
Иэччэхтэригэр диэри
Ибили кэстилэр,
Тоҥ буору
Тобуктарыгар диэри
5970	Тобулута үктээтилэр,
Үрүҥ буору
Өттүктэригэр диэри
Тоҕо кэстилэр.
Ити курдук
Ый орулуур отут хонугун
Усталаах-туоратыгар
Тохтоло суох охсустулар.
Айыы аата
Илэ абааһы буолбут күтүр
5980	Иэдьэгэй мэйиитэ иэдэйдэ,
Хааһы мэйиитэ хамсаата,
Сындааһына сыыйыллан
Сылайан барда,
Ахсым бэйэтэ ахсаата,
Дохсун бэйэтэ тохтоото,
Ийэ-хара көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда,
5990	Үрүт күүһэ үгдэрийдэ,
Алын күүһэ алларыйда,
Тыына-быара кылгаата,
Көхсүн тыаһа күрдүргээтэ.
Тэхтир сиргэ
Тэмтэрийэр буолла,
Томтор сиргэ
Туруйалыыр буолла,
Аппа сиргэ
Ат-бут буолла.
6000	    Ол буолбут күтүрү
Орто дойду
Оройунан оонньуур
Улуу дуолана
Киһилии сылдьыа дуо?
Өһөгөйдөөх өттүгэр
Өрө ытыйан таһааран,
Төбөтүн оройунан
Быраҕан кууһуннарда уонна
Ыстанан тиийэн,
6010	Уһун дурбуу батаһынан
Суон моонньун
Быта курдук
Быһа дайбаан
Өлөрөн кэбистэ.
Иккис айыы бэйэтэ
Илэ абааһы буолбут күтүр
Биһиги киһибит диэки хаамта,
Биһиги киһибит да
Куттана-чаҕыйа барбата,
6020	Утары хаамта.
Тумул таас хайа
Тулларын курдук
Түөс-түөстэриттэн
Өрө тэйсэ түстүлэр.
Хайа хайдарын курдук
Хардары-таары харбастылар,
Көмүк суулларын курдук
Куду-хады куустустулар,
Сир сиҥнэрин курдук
6030	Лип-лап кииристилэр,
Түлэс-балас түһүстүлэр,
Түҥнэри-таҥнары эристилэр.
Харах тэстиэ диэн
Харыстаһа барбатылар,
Хаарыан хааммыт тохтуо диэн
Харааста санаабатылар,
Илии алдьаныа диэн
Имнэрин да таттарбатылар,
Атах алдьаныа диэн
6040	Айыыргыы санаабатылар,
Тобук тостуо диэн
Толкуйдуу барбатылар,
Өрөһө хайдыа диэн өйүлээбэтилэр,
Өлөр үөс [диэн] өйдүөбэтилэр,
Охсуһуу улаханын охсустулар,
Кырбаһыы кытаанаҕын кырбастылар,
Тэбиэлэһии чиҥин тэбиэлэстилэр.
Сутуруктарын тыаһа
Тоҥ балта тыаһын курдук
6050	Тохтообокко чуҥкунаата,
Ыыс быдаанынан тыыннылар.
Тыйыс тыал салгыйда,
Сирилэс силлиэ
Сэтэрэн барда,
Хара хапсыыр*
Хахайдыы хаһыырда,
Добун-дохсун 
Холорук түстэ,
Улуу буурҕа 
6060	Улуйа оонньоото.
Араат байҕал
Хоту-соҕуруу долгуйда,
Киэҥ халлаан кэдэҥнээтэ,
Ыраас халлаан ыыстыйда,
Маҕан халлаан баланыйда,
Үтүө халлаан өлбөөдүйдэ,
Сардаҥалаах халлаан саппаҕырда,
Туналҕаннаах халлаан тордоҕурда,
Килбиэннээх халлаан киртийдэ.
6070	Сир ийэни
Иҥнэри үктээбиттэрэ — 
Өрүс балыктаах 
Өлүү уута
Өрө дэбилийдэ.
Бу кэмҥэ
Арҕаа халлаан
Истиэнэтин анныгар олохтоох
Сэттэ уоннарын ааспыт
Эмээхсин өттө
6080	Өлөөрү өөкөйді,
Сэттэлэрин ааспыт
Оҕо өттө
Өлөөрү ыксатта.
Айыы бэйэтэ
Илэ абааһы буолбут күтүр,
Киһи эрэ буоллар,
Хааһы мэйиитэ хамсаата,
Иэдьэгэй мэйиитэ иэдэйдэ,
Суорат мэйиитэ туймаарда,
6090	Сиһин үөһэ хамсаата,
Киинэ таҕыста.
Сындааһына сыыйыллан
Сылайан барда,
Ахсым бэйэтэ ахсаата,
Дохсун бэйэтэ тохтоото,
Ийэ-хара көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда,
6100	Тыына-быара кылгаата,
Көхсүн тыаһа күрдүргээтэ.
Ол буолбут күтүрү
Орто дойду
Оройунан оонньуур
Улуу дуолана
Хорула Боотур
Киһилиэх киһи буолуо дуо?
Биир күүстээх охсуутунан
Олордьу охсон
6110	Түһэрэн баран,
Моойдоох баһын
Уһун дурбуу батаһынан
Суос-соҕотохто
Быта курдук
Быһа дайбаан
Өлөрөн кэбистэ.
Аны үһүс 
Айыы аата 
Абааһы буолбут күтүр
6120	Утары хаамта,
Биһиги киһибит да
Куттана-чаҕыйа барбата,
Утары хаамта.
Алтан дьаакыр сутуруктарынан
Уу дьулайга
Уурсубутунан бардылар,
Охсуһуу улаханын охсустулар,
Кырбаһыы кытаанаҕын кырбастылар,
Тэбиэлэһии чиҥин тэбиэлэстилэр.
6130	    Куула тыаны
Кумаардааҕы кулун
Кутуругун курдук
Түҥ-таҥ үктээтилэр,
Халдьаайы хара тыатын
Тигээрдээҕи ынах
Кутуругун курдук
Тиэрэ-таары тэбистилэр.
Араат байҕал
Хоту-соҕуруу долгуйда,
6140	Орто туруу дойду тордуйалара
Туос хотоҕос курдук түллэҥнээтэ,
Дьөлөрү үтүгэн түгэҕэ
Иэн иҥиирин курдук сыыйылынна.
Тыйыс тыал салгыйда,
Сирилэс силлиэ
Сэтэрэн барда,
Хара хапсыыр
Хахайдыы хаһыырда,
Добун-дохсун
6150	Холорук түстэ,
Улуу буурҕа
Улуйа оонньоото.
Кулуну хомурах көмөөрү гынна,
Тарбыйаҕы тоҥот баттаары гынна.
Тыымпы күөллэр
Биттэхтиин тиэриллэн
Дэбидиһэ тоҥнулар,
Көлүйэ күөллэр
Көппөхтүүн оргуйан
6160	Дөйө тоҥнулар.
Айыы бэйэтэ
Илэ абааһы буолбут күтүр
Ийэ-хара көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда,
Эттээх бэйэтэ элэйдэ,
Сыалаах бэйэтэ сылайда,
Тыына-быара кылгаата,
6170	Көхсүн тыаһа күрдүргээтэ,
Үрүт күүһэ үгдэрийдэ,
Алын күүһэ алларыйда,
Тэхтир сиргэ
Тэмтэрийэр буолла,
Томтор сиргэ
Туруйалыыр буолла,
Аппа сиргэ
Ат-бут буолла.
Ол буолбут күтүрү
6180	Орто дойду
Оройунан оонньуур
Улуу дуолана
Хорула Боотур
Киһилиэ баара дуо?
Биир күүстээх тэбиитинэн
Түҥнэри тэбэн
Түһэрэн баран,
Суос-соҕотохто
Уһун дурбуу батаһынан
6190	Моойдоох баһын
Быта курдук
Быһа дайбаан
Өлөрөн кэбистэ уонна
Мас бөҕө хомуйан,
Дьонун өлүктэрин
Уматалаан кэбистэ уонна
Аналлаах атын,
Туһааннаах доҕорун,
Соргулаах соноҕоһун
6200	Хоруотаан ылан миинэн,
Дойдутун диэки айаннаата.
Ити курдук
Дьиэтигэр этэҥҥэ
Айаннаан тиийэн,
Кэргэнинээн Сардаана Куолуун
Үчүгэй баҕайытык, 
Үүт турааннык
Олорбуттара эбитэ үһү.
Сылы-сыллата
6210	Уоллаах кыыс оҕоломмуттар.
Уолларын аатын
Будулҕан туман тыыннаах
Балысхан айаннаах
Буурул* аттаах
Дьүрү Бөҕө диэн ааттаабыттар;
Кыыстарын 
Ахсыма Куо диэн ааттаабыттар.
Бу курдук
Үчүгэй баҕайытык олордохторуна,
6220	Бар дьон сүбэһиттэрэ-дьүүлдьүттэрэ,
Ытык кырдьаҕастар
Талыы Тааҕыр, 
Бүтэй Курустуола уонна
Ньургуһун оҕонньоттор
Биһиги киһибитин
Хорула Боотуру ыҥыттарбыттар.
Хорула Боотур
Ата барахсаны
Сыһыыттан сылгылаан,
6230	Толоонтон тутан,
Хонууттан хомуйан,
Алаастан аҕалан
Ыҥыырданан бэринэн-тэринэн
Айаннаары турдаҕына,
Сардаана Куо
Субу маннык диэн
Ырыа ыллаан
Саймаһыппытынан барда:
— Дом ини дом,
6240	Дом ини дом!
Орто дойду
Оройунан оонньуур
Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
Хорсун-хоодуот
Хорула Боотур доҕоруом!
6250	Саллайар сааскар
Саалаахтан самнымаар,
Үллэр үйэҕэр
Охтоохтон охтумаар,
Батастаахтан бахтыма,
Болоттоохтон бохтума.
Бүдүрүйбэт сүһүөхтээхтэн
Бүдүрүйэр буолаайаҕын,
Буулаҕа бухатыырга
Баһыйтарар буолаайаҕын.
6260	Кыайыы-хотуу көтөллөнөн,
Өрөгөй-талаан үктэллэнэн,
Үөрэн-көтөн эргиллээр!
Биһиги киһибит
Кэргэнин кууһан ылан,
Сыллаһан-уураһан
Быраһаайдаспыттар уонна
Атын миинэн чугас сиргэ,
Ытык кырдьаҕастар 
Олорор сирдэрин диэки
6270	Айаннаата.
Ол тиийэн,
Атын сэргэҕэ баайан баран
Дьиэҕэ киирбитэ — 
Ытык кырдьаҕастар
Үһүөн кэккэлэһэн
Олороллор эбит уонна
Субу маннык диэн
Саҥалаах буола
Олорбуттара эбитэ үһү:
6280	— Дьиэ-буо, дьиэ-буо!
Орто дойду
Оройунан оонньуур
Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
Хорсун-хоодуот
Хорула Боотур!
6290	Биһиги, ытык кырдьаҕастар,
Бар дьон сүбэһиттэрэ-дьүүлдьүттэрэ,
Эйигин маннык сорудахха
Ыытаары ыҥырдыбыт:
Субу мантан тус илин диэки,
Дьаархан Күөлүгэр олохтоох
Сырҕан Баай
Кыыһын уруутугар
Биэс үөһээ дойду
Үлүскэннээх бэттэрин,
6300	Обот соллоҥноохторун,
Одьурҕаччы майгылаахтарын,
Көстүбэт көлдьүннэрин,
Илиэһэй бэттэрин,
Адьарай ааттаахтарын
Ойууну кыырдан түһэттэрбитэ — 
Дьону сиэн бүтэрэллэригэр тиийдилэр.
Ол абааһылары
Суох оҥортоотоххуна,
Эн эрэ суох оҥортуоҥ!
6310	    Итини истэн баран,
Орто дойду
Оройунан оонньуур
Улуу дуолана
Хорула Боотур
Субу маннык диэн
Саҥалаах буола,
Сандаа көмүс тииһэ
Турталдьыйа оонньуу
Турбута эбитэ үһү:
6320	— Дьиэ-буо, дьиэ-буо!
Арҕаһыттан тэһииннээх,
Амарах дууһалаах,
Аһыныгас санаалаах
Айыы хаан аймахтара
Атаҕастаммыттарын кэннэ
Аккаастанан ааһа барыам дуо?
Көхсүттэн көнтөстөөх,
Көрбүөччү харахтаах,
Көмүскэс санаалаах
6330	Күн өркөн уустара
Күөмчүлэммиттэрин кэннэ
Куотуна санаан
Күрэнэ туруом дуо?
Ытык кырдьаҕастарым эппит
Ыллыктаах ытык тылларын
Сиргэ-буорга тэпсиэм дуо?
Толорорбор тиийэбин!
Таһырдьа тахсан баран
Ата барахсаны миинэн
6340	Айаннаан истэҕинэ,
Аҕыс салаалаах
Аал Луук Мас
Үрүҥ илгэнэн үллэ,
Араҕас илгэнэн
Алла турар эбит.
Ону көрөн баран,
Орто дойду
Оройунан оонньуур
Улуу дуолана
6350	Саҥа саҥаран,
Сандаа көмүс тииһэ
Турталдьыйа оонньуу
Турбута эбитэ үһү:
— Аал Луук Маска уйаланан,
Аан дойду иччитэ
Аан Алахчын Хотун
Олорор диэччилэр.
Улуу бухатыыр
Күөн көрсө,
6360	Күрэс былдьаһа
Баран истэҕинэ,
Эмийин үүтүттэн иһэрдэн,
Күүһүн-уоҕун
Эбэр диэччилэр.
Бу хайалара
Амалыйа туойдуҥ диэтэргин,
Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
6370	Мүлдьү Бөҕө диэн аҕалаах,
Сыралыма Куо диэн ийэлээх
Орто дойду
Оройунан оонньуур
Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
Хорсун-хоодуот
6380	Хорула Боотур
Улахан сорудахха баран иһэн,
Тохтоон-чуоҕуйан турабыан!
Аал Луук Мас
Суугунуу хамсаата,
Арай аан курдук
Аһылларын кытары,
Аан Алахчын Хотун
Тахсан кэллэ.
Уон бабыа көмүс тарбаҕынан
6390	Бабыччы тутан
Уҥа эмийин
Таһааран биэртин кэннэ,
Биһиги киһибит иккитэ
Иһин түгэҕиттэн мэҕийэн обордо,
Үсүһүн оборон эрдэҕинэ,
Аан Алахчын Хотун
Хорула Боотуру
Сүүһүттэн киэр аста.
Ол кэнниттэн
6400	Аан Алахчын Хотун
Түөрэх кээстэ,
Түөрэх оруобуна
Олордьу түстэ.
Бу кэннэ
Аан Алахчын Хотун
Саҥа саҥаран
Саймаһыппытынан барда:
— Дьиэ-буо, дьиэ-буо!
Орто дойду
6410	Оройунан оонньуур
Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
Хорсун-хоодуот
Хорула Боотур оҕобут!
Түөрэх-билгэ үчүгэй — 
Саастаахтаргын самнаран,
6420	Өстөөхтөргүн өлөттөөн[footnoteRef:35], [35:  Лит.: өлөртөөн
] 

Абааһы адьырҕаларын
Анныгар баттаталаан,
Кыайыы-хотуу көтөллөнөн,
Өрөгөй-талаан үктэллэнэн,
Үөрэн-көтөн эргиллииһигин!
Инньэ диэтэ да,
Аан Алахчын Хотун
Сүтэн хаалла.
Хорула Боотур
6430	Ата барахсаны миинэн
Айаннатан тамаһытта.
Атын атаҕын анныттан
Аргыар аргыйда,
Тыйыс тыал салгыйда,
Сирилэс силлиэ
Сэтэрэн барда,
Хаҕыс хахсаат
Хахайдыы хаһыырда,
Добун-дохсун
6440	Холорук түстэ;
Уолах тиит
Ортотунан булгуруйар,
Баай тиит
Баһынан барчаланар
Улуу буурҕата
Улуйа оонньоото.
Ити курдук
Өөр дуу, өтөр дуу айаннаан,
Дьаархан Күөлэ
6450	Эбэ хотуҥҥа
Тиийэн кэллэҕэ.
Дьаархан Күөлүн
Уҥуоргу өттүгэр
Дьиэлэр бачыгыраһан көстөллөр.
Биһиги киһибит
Ол дьиэлэр диэки
Айаннатан тамаһытта,
Оол тиийэн биир улахан
Дьиэ таһыгар
6460	Атын сэргэҕэ баайда.
Арай эргим-ургум,
Эргэс-чэргэс
Эриличчи көрөн
Эргитэ көрбүтэ:
Адьарай ааттаахтара
Элбэх киһини
Тырыта-хайыта тыытан сиэбиттэр.
Өссө да сиэри,
Дьону тырыта-хайыта тыытан,
6470	Сырса оонньуу
Сылдьаллар эбит.
Ону көрөн баран,
Орто дойду
Оройунан оонньуур
Улуу дуолана
Хорула Боотур
Киирэр хаана киирэн
Киил мас курдук
Кинэччи таттарда,
6480	Харсаах мас курдук
Ханаччы таттарда,
Чоруун мас курдук
Чоноччу таттарда,
Сирэйиттэн-хараҕыттан
Сиэрэ уота
Сирдьигинии тоҕунна,
Хараҕыттан-хааһыттан
Хатат уота саккыраата.
Хаҥас хараҕа
6490	Хааһын диэки
Хаанньары тардан
Хатааһын чолбонун курдук
Хаһылыччы умайда,
Уҥа хараҕа
Уоһун диэки
Умса тардан
Умайар чолбон курдук
Умайан тырымнаата.
Ааттаах киһи
6500	Алтан аалыытын курдук
Адьырыс гына түстэ,
Күүстээх киһи
Көмүс аалыытын курдук
Көҕөрүс гына түстэ уонна
Кыыһырбыт киһи быһыытынан
Тыылла-хабылла
Саҥа-саҥаран,
Сандаа көмүс тииһэ
Турталдьыйа оонньоон
6510	Туойа-туойа,
Адьарай ааттаахтарын диэки
Утары хаамта:
— Дьиэ-буо, дьиэ-буо!
Үөһээ дойду 
Үлүскэннээх бэттэрэ,
Обот соллоҥноохторо,
Одьурҕаччы майгылаахтара,
Илиэһэй бэттэрэ,
Адьарай ааттаахтара!
6520	Арҕаһыттан тэһииннээх,
Аһыныгас санаалаах
Айыы хаан аймахтарын
Алыс диэн атаҕастаабыккыт,
Көхсүттэн көнтөстөөх,
Көмүскэс санаалаах
Күн өркөн уустарын
Күүскэ да күөмчүлээбиккит.
Бу хайалара кэлэн
Амалыйа туойда диэтэргит,
6530	Үс бүтэйи үрдүнэн көстөр
Үүт маҥан аттаах
Мүлүрүйбэт өргөстөөх
Мүлдьү Бөҕө диэн аҕалаах,
Сырдык сыдьаай сэбэрэлээх
Сыралыма Куо диэн ийэлээх,
Орто дойду
Оройунан оонньуур
Улуу дуолана
Анысханнаах алыа маҥан халлаан
6540	Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
Хорсун-хоодуот
Хорула Боотур — 
Тэгил дойдуттан тэҥнээххит,
Хол дойдуттан холооннооххут
Тиийэн-тиксэн кэлэн турабыан!!!
Саха сиэринэн,
Биир-бииргэ киирсиэҕиҥ!
6550	    Абааһы уолаттара:
— Буйа-буйа-буйакаа,
Дайа-дайа-дайакаа,
Ыар-дьаалы, аар-татай,
Алаатыгар ньии, оҕолоор!
Дьэ нойон,
Үс өргөстөөҕүнэн көрөн,
Уолуккунан тыынан,
Уһуккунан дугунан
Уол оҕото быһыылааххын?!
6560	Ол эрэн,
Соҕотох аата соҕотох,
Биэс аата биэс ини?
Аҕыс ойоҕоскун ааҕа,
Тоҕус ойоҕоскун тоһута
Оонньуурбут буолуо,
Халыҥ тириигин хайытан,
Хаарыан хааҥҥын
Тоҕорбут буолуо!
Эн этэриҥ курдук,
6570	Саха сиэринэн,
Биир-бииргэ
Киирсэргэ сөбүлэһэбит!

Бастакы абааһы
Биһиги киһибит диэки
Утары хаамта,
Биһиги киһибит да
Куттана-чаҕыйа барбата,
Утары хаамта.
Этиһии диэн этиһииттэн отто,
6580	Ыыстаһыы диэн ыыстаһыыттан отто,
Үөгүү диэн үөгүүттэн отто,
Хаһыы диэн хаһыыттан отто,
Саҥа диэн саҥаттан отто.
Соноҕос сылгылар
Дьохсооттоһо-дьохсооттоһо
Дохсуннук охсуһалларын курдук
Дохсуннук охсустулар,
Аар тайҕа
Маанылаах кыыла
6590	Тайах кыылым
Сытыытык сырбатарын курдук
Сытыытык сырбатыстылар,
Эһэ кыыл модун баппаҕайынан
Охсорун курдук
Эттээх сутуруктарынан
Эттэһэн бардылар,
Хахай кыыллыы
Хаһыытаһа-хаһыытаһа
Харбаһан бардылар,
6600	Баабыр кыыллыы
Бүгүллэ-бүгүллэ
Бырахсан бардылар,
Сур бөрө курдук
Сулбурута ойуолуу-ойуолуу
Суһаллык кииристилэр,
Сиэгэн кыыллыы
Сиэххэ-аһыахха дылы
Көрсө-көрсө
Сиһиктэһэн бардылар,
6610	Үүс кыыллыы оботтоохтук
Чэҥэриччи көрсө-көрсө
Үлүскэнник кииристилэр.
Дайбаһыы далааһыннааҕа
Манна буолла,
Сутуруктаһыы сууххайа 
Манна буолла,
Охсуһуу улахана 
Манна буолла,
Кэмэ суох килээптэһии 
6620	Манна буолла,
Солуута суох 
Соххор содуома
Манна буолла,
Баһа-атаҕа биллибэт
Балай бардама 
Манна буолла,
Тохтоло суох тобуойдаһыы
Манна буолла,
Куруубай кулуппаайдаһыы
6630	Манна буолла,
Кырбаһыы кытаанаҕа
Манна буолла,
Тэбиэлэһии чиҥэ
Манна буолла.
Сир ийэни
Иэрэ кутатын курдук
Ибили тэбистилэр,
Муора уутун
Сэттэ биэрэстэнэн таһымнатан,
6640	Уу булдун бултуур киһи
Тыа булдун элбэхтик бултаата,
Тыа булдун бултуур киһи
Уу булдун элбэхтик бултаата:
Тууга киис бөҕө симилиннэ,
Илимҥэ саһыл бөҕө
Сөрөнөн иҥиннэ,
Муҥха ийэтигэр
Кырынаас бөҕө симилиннэ.
Ириэнэх буору
6650	Иэччэхтэригэр диэри
Ибили кэстилэр,
Тоҥ буору тобуктарыгар диэри
Тобулута тэбистилэр,
Үрүҥ буору
Өттүктэригэр диэри
Тоҕо кэстилэр.
Ити курдук
Ый орулуур отут хонугун
Усталаах-туоратыгар
6660	Тохтоло суох охсустулар.
Адьарайым ааттааҕа,
Киһи эрэ буоллар,
Адьарайым ааттааҕа
Ийэ-хара көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда,
Сытынньаҥ мас
Үөнүн курдук
6670	Сытыкан сыраана саккыраата,
Сир сиигин үөнүн курдук
Күөх көйүк көлөһүнэ
Сүүһүттэн саккыраата,
Тыына-быара кылгаата,
Көхсүн тыаһа күрдүргээтэ,
Эт бэйэтэ элэйдэ,
Сыа бэйэтэ сылайда,
Үрүт күүһэ үгдэрийдэ,
Алын күүһэ алларыйда.
6680	Тэхтир сиргэ
Тэмтэрийэр буолла,
Аппа сиргэ
Ат-бут буолла,
Томтор сиргэ
Туруйалыыр буолла.
Ол буолбут күтүрү
Орто дойду
Оройунан оонньуур
Улуу дуолана
6690	Киһилиэ баара дуо?
Биир күүстээх тэбиитинэн
Түҥнэри тэбэн
Түһэрэн баран,
Уһун дурбуу батаһынан
Моойдоох баһын
Быта курдук 
Быһа дайбаан
Өлөрөн кэбистэ.
Көҥдөй көхсүн
6700	Көҥүтэ тэпсэн
Ый ыһыаҕа,
Күн күдэнэ,
Суор сэмсэтэ,
Кукаакы аһылыга оҥордо.
Иккис абааһы
Утары хаамта,
Биһиги да киһибит
Куттана-чаҕыйа барбата,
Утары хаамта.
6710	Үс түүннээх күнү мэлдьи
Сүүлүн саҕанааҕы
Сүҥкэн атыыр оҕустар курдук
Төгүрүйэ хаамсан
Күрдьүөтэһэ сырыттылар.
Кыыһырар хааннара
Кырыыларынан киирэн
Кыыһыран бардылар,
Уордайар санаалара
Ойоҕосторунан кутуллан
6720	Уордайан бардылар,
Хадаар санаалара
Хабарҕаларыгар хаайтарда,
Өлөрсөр өһүөннэрэ
Көмөҕөйдөрүгэр мөҕүстэ,
Удурҕаччы санаалара
Уолуктарыгар мунньулунна.
Төрдүс күннэрэ үүнүүтүгэр
Кыырыктаах биилээхтэрин
Сыыйыта тардан ыланнар,
6730	Кыланса-кыланса
Кырбаһан барбыттара
Кыраланан хаалбытын
Илиилэрин таһынан
Киэр илгэн кэбистилэр;
Торҕо биилээхтэрин
Төлүтэ тардан ыланнар,
Тохтоло суох тобуойдаспыттара
Тоһута ыстанан хаалбытын
Илиилэрин таһынан
6740	Киэр илгэн кэбистилэр;
Саабылаан батастарын ыланнар,
Часкыйа-часкыйа дайбаспыттара
Имииһит иэтин курдук
Иэҕиллэн хаалбытын
Илиилэрин таһынан
Киэр илгэн кээстилэр;
Өргөстөөх үҥүүлэрин ыланнар,
Үөгүлэһэ-үөгүлэһэ
Өтөрүтэ түһүспүттэрэ
6750	Үрүөх үрэр быһах курдук
Өҕүллэн хаалбытын
Илиилэрин таһынан
Киэр илгэн кэбистилэр;
Биэс уон бууттаах
Мэрилиир мээчиктэрин ыланнар,
Чэчэгэйдэрин туһунан
Чэллиргэтиһэ оонньообуттара
Ньиччэритэ сынньыллан
Кып-кыра түү мээчик саҕа буолтун
6760	Илиилэрин таһынан
Киэр илгэн кэбистилэр.
Кыланса түстүлэр да
Кыһыл илиилэринэн,
Эккирэһэ түстүлэр да
Эт сутуруктарынан
Эттэһэн бардылар.
Охсуһуу улаханын охсустулар,
Кырбаһыы кытаанаҕын кырбастылар,
Тэбиэлэһии чиҥин тэбиэлэстилэр.
6770	Уй истээх,
Уҕалдьы тыллаах,
Уу харахтаах,
Уһаты уллуҥахтаах,
Улаан ньуурдаах,
Ураһа сонноох
Урааҥхай саха барахсан
Унаарыччы көрөн
Оломун булбат
Оһолун-содуомун олохтоон
6780	Охсуһа турдулар.
Киэҥ халлаан кэдэҥнээтэ,
Ыраас халлаан ыыстыйда,
Маҥан халлаан баланыйда,
Үтүө халлаан өлбөөдүйдэ,
Сардаҥалаах халлаан саппаҕырда,
Туналҕаннаах халлаан тордоҕурда,
Килбиэннээх халлаан киртийдэ.
Идэмэр бөҕө
Иҥэрсийэн түстэ,
6790	Содуом бөҕө
Сордооҕо буулаата.
Сах кыыһа
Батыһа сылдьан часкыйда,
Илбис кыыһа
Эккирэтэ сылдьан иэрийдэ,
Оһол уола
Ойоҕолуу сылдьан орулаата.
Кыырыктаах биилээхтэр биир туспа
Кыланса-кыланса
6800	Кырбаһан бардылар,
Торҕо биилээхтэр биир туспа
Тохтоло суох тобуойдастылар,
Саабылаан батастар биир туспа
Часкыйа-часкыйа
Дайбаһан бардылар,
Өргөстөөх үҥүүлэр биир туспа
Үөгүлэһэ-үөгүлэһэ
Үөлсэн бардылар.
Ити курдук
6810	Ый орулуур отут хонугун
Усталаах-туоратыгар
Тохтоло суох охсустулар.
Адьарайым ааттааҕа,
Киһи эрэ буоллар,
Ийэ-хара көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда,
Эттээх бэйэтэ элэйдэ,
6820	Сыалаах бэйэтэ сылайда,
Үрүт күүһэ үгдэрийдэ,
Алын күүһэ алларыйда.
Орто дойду
Оройунан оонньуур
Улуу дуолана
Өһөгөйдөөх өттүгэр
Өрө ытыйан таһааран,
Төбөтүн оройунан
Быраҕан кууһуннарбыта — 
6830	Икки өттүнэн
Кыһыл кумах
Ыһылла түстэ.
Айыы оҕото
Өргөстөөх үҥүүтүн ылан,
Абааһы уолун
Хайҕахтаах хара быарын
Хайа тайан өлөрөн кэбистэ.
Көҥдөй көхсүн
Көҥүтэ тэпсэн,
6840	Ый ыһыаҕа,
Күн күдэнэ,
Суор сэмсэтэ,
Кукаакы аһылыга оҥордо.
Аны үһүс абааһы
Утары хаамта,
Биһиги киһибит да
Куттана-чаҕыйа барбата,
Утары хаамта.
Адьарай ааттааҕа
6850	Эт бэйэтинэн,
Илэ дьүһүнүнэн
Кыайыа суоҕун өйдөөтө.
Суос-соҕотохто
Умсаннары холоруктаата,
Урбачыс гынна да,
Туох да торҕо биилээҕэ хоппот
Суорба таас
Хара килэдьи
Киһи буолан хаалла,
6860	Тыҥыраҕын сарбаппытынан
Түһүнэн кэбистэ.
Икки тумул таас хайа
Ыпса түһэрин курдук
Түөс-түөстэриттэн
Өрө тэйсэ түстүлэр,
Хайа хайдарын курдук
Хардары-таары харбастылар,
Көмүк суулларын курдук
Куду-хады куустустулар,
6870	Сир сиҥнэрин курдук
Лип-лап кииристилэр,
Түлэс-балас түһүстүлэр,
Түҥнэри-таҥнары эристилэр.
Харах тэстиэ диэн
Харыстаһа барбатылар,
Хаарыан хааммыт тохтуо диэн
Харааста санаабатылар,
Илиибит алдьаныа диэн
Имнэрин да таттарбатылар,
6880	Тобук тостуо диэн 
Толкуйдаабатылар,
Атах алдьаныа диэн
Айыыргыы санаабатылар,
Өрөһө хайдыа диэн өйдөөбөтүлэр,
Өлөр үөс диэн өйүлээбэтилэр.
Сутуруктарын тыаһа
Тоҥ балта тыаһын курдук
Тохтообокко чуҥкунаата,
Ыыс быдаанынан тыыннылар.
6890	Ыйдара-күннэрэ
Тиэрэ эргийэннэр,
Ыас хараҥа сабардаата.
Араат байҕал
Хоту-соҕуруу долгуйда,
Тыйыс тыал салгыйда,
Сирилэс силлиэ
Сэтэрэн барда,
Хаҕыс хахсаат тыал
Хахайдыы хаһыырда,
6900	Добун-дохсун
Холорук түстэ,
Уолах тиит
Ортотунан булгуруйар,
Баай тиит
Баһынан барчаланар
Улуу буурҕата
Улуйа оонньоото.
Кулуну хомурах көмөөрү гынна,
Тарбыйаҕы тоҥот баттаары гынна,
6910	Төрүүр төрүөх
Төннөөрү гынна,
Кэлэр кэнчээри
Кэхтээри гынна.
Тыымпы күөллэр
Биттэхтиин тиэриллэн
Дэбидиһэ тоҥнулар,
Көлүйэ күөлбүт
Көппөхтүүн оргуйан
Дөйө тоҥнулар.
6920	    Ити курдук
Ый орулуур отут хонугун
Усталаах-туоратыгар
Тохтоло суох охсустулар.
Адьарайым ааттааҕа,
Киһи эрэ буоллар,
Ийэ-хара көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда,
6930	Тыына-быара кылгаата,
Көхсүн тыаһа күрдүргээтэ,
Эттээх бэйэтэ элэйдэ,
Сыалаах бэйэтэ сылайда,
Үрүт күүһэ үгдэрийдэ,
Алын күүһэ алларыйда;
Орто дойду
Оройунан оонньуур
Улуу дуолана
Хорула Боотур
6940	Таарыйдаҕын ахсын
Тиэрэ баран түһэр буолла,
Оҕустаҕын ахсын
Олордьу охсор буолла,
Тэптэҕин аайы
Түҥнэри баран
Түһэр буолла.
Ол буолбут күтүрү
Айыы оҕото
Киһилиэх киһи буолуо дуо?
6950	Биир күүстээх охсуутунан
Олордьу охсон түһэрэн баран,
Уһун дурбуу батаһынан
Моойдоох баһын
Суос-соҕотохто
Быта курдук
Быһа дайбаан
Өлөрөн кэбистэ уонна
Абааһы уолун
Көҥдөй көхсүн
6960	Көҥүтэ тэпсэн,
Ый ыһыаҕа,
Күн күдэнэ,
Суор сэмсэтэ
Кукаакы аһылыга оҥордо.
Төрдүс абааһы
Утары хаамта,
Биһиги киһибит да
Куттана-чаҕыйа барбата,
Утары хаамта.
6970	Абааһы уола
Таллан аал баҕыырын курдук
Тимир баҕыыр тыҥыраҕынан
Харбаабытынан барда,
Айыы оҕото
Алтан дьаакыр сутуругунан
Абааһы уолун
Уу дьулайга
Охсубутунан барда.
Охсуһуу улаханын охсустулар,
6980	Кырбаһыы кытаанаҕын кырбастылар,
Тэбиэлэһии чиҥин тэбиэлэстилэр.
Куула тыаны
Кумаардааҕы кулун
Кутуругун курдук
Түҥ-таҥ үктээтилэр,
Халдьаайы хара тыатын
Тигээрдээҕи ынах
Кутуругун курдук
Тиэрэ-таары тэбистилэр.
6990	    Араат байҕал
Хоту-соҕуруу долгуйда,
Орто туруу дойду тордуйалара
Туос хотоҕос курдук түллэҥнээтэ,
Дьөлөрү үтүгэн түгэҕэ
Иэн иҥиирин курдук сыыйылынна.
Киэҥ халлаан кэдэҥнээтэ,
Ыраас халлаан ыыстыйда,
Маҥан халлаан баланыйда,
Үтүө халлаан өлбөөдүйдэ,
7000	Сардаҥалаах халлаан саппаҕырда,
Туналҕаннаах халлаан тордоҕурда,
Килбиэннээх халлаан киртийдэ.
Идэмэр бөҕө
Иҥэрсийэн түстэ,
Содуом бөҕө
Сордооҕо буулаата.
Сир ийэни
Иҥнэри үктээбиттэрэ — 
Өрүс балыктаах
7010	Өлүү уута
Өрө дэбилийдэ.
Бу кэмҥэ
Арҕаа халлаан истиэнэтин
Алын өттүгэр олохтоох
Сэттэ уоннарын ааспыт
Эмээхсин өттө
Өлөөрү өөкөйдө,
Сэттэлэрин ааспыт
Оҕо өттө
7020	Өлөөрү ыксатта.
Адьарайым ааттааҕа,
Киһи эрэ буоллар,
Хааһы мэйиитэ хамсаата,
Ириҥэ мэйиитэ иэдэйдэ,
Суорат мэйиитэ туймаарда,
Сиһин үөһэ хамсаата,
Киинэ таҕыста.
Сындааһына сыыйыллан
Сылайан барда, 
7030	Ахсым бэйэтэ ахсаата,
Дохсун бэйэтэ тохтоото,
Тыына-быара кылгаата,
Көхсүн тыаһа күрдүргээтэ.
Ийэ-хара көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда,
Тэхтир сиргэ
Тэмтэрийэр буолла,
7040	Томтор сиргэ
Туруйалыыр буолла,
Аппа сиргэ
Ат-бут буолла.
Ол буолбут күтүрү
Орто дойду
Оройунан оонньуур
Улуу дуолана
Хорула Боотур
Киһилиэ баара дуо? 
7050	Үөгүлүү түстэ да,
Өрө көтөн тахсан иһэн,
Уһун дурбуу батаһынан
Абааһы уолун
Моойдоох баһын
Быта курдук
Быһа дайбаан
Өлөрөн кэбистэ.
Көҥдөй көхсүн
Көҥүтэ тэпсэн,
7060	Ый ыһыаҕа,
Күн күдэнэ,
Суор сэмсэтэ,
Кукаакы аһылыга оҥордо.
Аны бэһис абааһы
Утары хаамта,
Биһиги киһибит 
Куттана-чаҕыйа барбата,
Утары хаамта.
Орулаһа-орулаһа
7070	Охсуһан бардылар,
Кыланыһа-кыланыһа
Кырбаһан бардылар,
Сымарына-сымарына
Сырбатыһан бардылар,
Тэбиэһирэ-тэбиэһирэ
Тэбиэлэһэн бардылар,
Үөгүлэһэ-үөгүлэһэ
Өттүктэһэн бардылар,
Хаһыытаһа-хаһыытаһа
7080	Халбарыйсан бардылар.
Иэмэх талах курдук
Эрийсэн бардылар,
Үөл мас курдук
Үлтү кумаластылар.
Хахай кыыллыы
Харбаһан бардылар,
Эһэ кыыллыы
Эһиэлэһэн бардылар,
Баабыр кыыллыы
7090	Бырахсан бардылар,
Сиэгэн кыыллыы
Сиһиктэһэн бардылар,
Үүс кыыллыы
Үлүскэнник кииристилэр.
Солуута суох
Соххор содуома
Манна буолла,
Баһа-атаҕа биллибэт
Балай бардама 
7100	Манна буолла,
Кулҕааҕа суох кулуппаайдаһыыта
Манна буолла,
Тыла суох тобуойдаһыыта
Манна буолла,
Саҥалаах сырбатыһыыта
Манна буолла,
Аҥар харахтаах анньыалаһыыта
Манна буолла,
Хараҕа суох харбыалаһыыта
7110	Манна буолла,
Кэлэҕэй килээптэһиитэ
Манна буолла,
Дүлэй доргутуһуута
Манна буолла,
Акаары аамакыйданыыта
Манна буолла.
Кимиэллээхтик киирсэн бардылар,
Кэмнээх киирэ курдук
Кэтиэлэһэн бардылар,
7120	Харахтаах хаантаар курдук
Тардыалаһан бардылар,
Ыйаахтаах ыйааһын курдук
Ылсан бардылар.
Дьулайдарын тыаһа
Тимир солуур тыаһын курдук
Таҥкынаан,
Чэчэгэйдэрин тыаһа
Чугуунай хобордоох тыаһын курдук
Чуҥкунаан,
7130	Чабырҕайдарын тыаһа
Тимир хобордоох тыаһын курдук
Тиҥкинээн,
Көхсүлэрин тыаһа
Көҥдөй уһаат тыаһын курдук
Күбүргээн,
Охсуһа сырыттылар.
Үс күннүк сиргэ
Үөгүүлэрэ иһилиннэ,
Түөрт күннүк сиргэ
7140	Тойуктара чугдаарда,
Биэс күннүк сиргэ
Батастарын тыаһа лыҥкынаата,
Алта күннүк сиргэ
Айдааннара иһилиннэ,
Сэттэ күннүк сиргэ
Сырбатыһар тыастара иһилиннэ,
Аҕыс күннүк сиргэ
Атахтарын тыаһа арбыйда,
Тоҕус күннүк сиргэ
7150	Тиҥилэхтэрин тыаһа ньиргийдэ,
Уон күннүк сиргэ
Уллуҥахтарын тыаһа билиннэ.
Ириэнэх буору
Иэччэхтэригэр диэри
Ибили кэстилэр,
Тоҥ буору
Тобуктарыгар диэри
Тобулута тэбистилэр,
Үрүҥ буору
7160	Өттүктэригэр диэри
Тоҕо кэстилэр.
Ити курдук
Ый орулуур отут хонугун
Усталаах-туоратыгар
Тохтоло суох охсустулар.
Адьарайым ааттааҕа,
Киһи эрэ буоллар,
Ийэ-хара көлөһүнэ
Иэнинэн халыйда,
7170	Аҕа көлөһүнэ
Арҕаһынан чаалыйда,
Тыына-быара кылгаата,
Көхсүн тыаһа күрдүргээтэ,
Сэп гынар сэниэтэ эһиннэ,
Күп гынар күүһэ өһүлүннэ.
Ол буолбут күтүрү
Орто дойду
Оройунан оонньуур
Улуу дуолана
7180	Хорула Боотур
Түҥнэри хатыйан
Түһэрэн баран,
Өргөстөөх үҥүүтүнэн
Абааһы уолун
Хайҕахтаах хара быарын
Хайа тайан
Өлөрөн кэбистэ.
Көҥдөй көхсүн
Көҥүтэ тэпсэн,
7190	Ый ыһыаҕа,
Күн күдэнэ,
Суор сэмсэтэ,
Кукаакы аһылыга оҥордо.
Ити кэнниттэн
Айыы оҕото үөрүүтүттэн
Алта төгүл
Күлүм аллайа-аллайа алларастаата,
Аҕыс төгүл
Айдаара-айдаара айхалланна,
7200	Тоҕус төгүл
Туойа-туойа туругурдунна,
Уон төгүл
Ууна-ууна уруйданна.
Онтон Сырҕан Баай
Дьиэтигэр киирэн,
Сырҕан Баайы
Саҕатыттан ылан
Таһырдьа соһон
Таһааран баран,
7210	Саабылаан батыйа иэдэһинэн
Самыыга охсуолаата.
«Тойонуом, тохтоо,
Өлөрүмэ даа!» — дии-дии,
Сырҕан Баай сарылаата.
«Ол-бу үөнэ-курдьаҕата суох
Олоруом диэҥҥин,
Биир бигэ
Мэктиэ тылгын аҕал!» — диэтэ,
Орто дойду
7220	Улуу дуолана
Хорула Боотур.
«Аны хаһан да
Үөнэ-курдьаҕата суох
Олоруом диэммин
Биир бигэ
Мэктиэ тылбын биэрэбин!» — диэтэ,
Сырҕан Баай.
Ханнык үтүө санаалаах
Атын сынньата-аһата
7230	Ыыппыта буолла,
Ону сылгылаан
Ыҥыырданан бэринэн-тэринэн,
Атын миинэн
Дьиэтин диэки
Аа-дьуо айаннаата.
Ити курдук этэҥҥэ,
Үчүгэйдик айаннаан-тиийэн,
Кэргэнэ Сардаана Куолуун уонна оҕолорунаан
Үүт турааннык,
7240	Үчүгэй баҕайытык
Олорбуттара эбитэ үһү.
III үйэтэ
Сыллар-күннэр ааһан испиттэр,
Оҕолор бииргэ сэнньилиһэ сылдьан
Улахан дьон буола улааппыттар.
Уоллара буутун этэ муҥутаан,
Сиһин этэ ситэн,
Холун этэ хойдон
Бухатыыр бэрдэ буолбут;
Кыыстара 
7250	Көрүөхтэн кэрэ сүөргү
Кырасыабай кыыс буола улааппыт.

Арай биирдэ
Тус илин диэкиттэн
Биир оҕонньор кэлэн
Дьиэҕэ киирэн баран,
Саҥа саҥара,
Сандаа көмүс тииһэ
Турталдьыйа оонньуу
Турбута эбитэ үһү:
7260	— Дьиэ-буо, дьиэ-буо!
Орто дойду
Оройунан оонньуур
Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
Хорсун-хоодуот
Хорула Боотур!
7270	Ахчайаргар диэри
Аҕыс дыраастый,
Тоҥхойоргор диэри
Тоҕус дорообо буоллун!
Миэхэ туох наадалаах
Оҕонньор киһи
Тиийэн кэллэ диир эбит буоллаххына,
Хатыҥ Сыһыыга олохтоох
Тоҕус ойохтоох
Тоторбот Баай
7280	Тоҕус уолун кытта кэлэн,
Баар-суох аппын
Былдьаан илдьэ бардылар.
Ону төннөттөрөр курдук
Кэпсэтэргэр көрдөһөбүн!
Итини истэн
Будулҕан туман тыыннаах
Балысхан айаннаах
Буурул аттаах
Дьүрү Бөҕө
7290	Саҥа саҥаран
Саймаһыппытынан барда:
— Дьиэ-буо, дьиэ-буо!
Аар-саарга айан төрөппүт
Аар тойон аҕам
Орто дойду
Оройунан оонньуур
Улуу дуолана
Хорула Боотур,
Тохтоо, болҕой!
7300	Эн оннугар мин баран көрүүм.
Билигин сиһим этэ ситэн,
Холум этэ хойдон,
Буутум этэ муҥутаан,
Бухатыыр бэрдэ буоллум!
Итини истэн баран,
Ийэтэ Сардаана Куо
Субу маннык диэн
Саҥалаах буола,
Сандаа көмүс тииһэ
7310	Турталдьыйа оонньуу
Турбута эбитэ үһү:
— Дом ини дом,
Дом ини дом!
Оҕом, этиэх тылы эттэҕиҥ,
Саҥарыах саҥаны саҥардаҕыҥ.
Оҕо сааскар
Охтоохтон охтумаар,
Саллайар сааскар
Саалаахтан самнымаар,
7320	Кыайыы-хотуу көтөллөнөн,
Өрөгөй-талаан үктэллэнэн
Үөрэн-көтөн эргиллээр!
Дьүрү Бөҕө
Ийэтин-аҕатын кууһуталаан ылан
Уураата-сыллаата уонна
Таһырдьа тахсан
Ата барахсаны
Сыһыыттан сылгылаан,
Толоонтон тутан,
7330	Хонууттан хомуйан,
Алаастан аҕалан,
Ыҥыырданан бэринэн-тэринэн баран,
Атын миинэн
Айаҥҥа турунна.
Ол курдук
Дьиэтиттэн тэйэн баран,
Түргэн тэтиминэн
Айанныыр киһи буолла.
Тыйыс тыал салгыйда,
7340	Сирилэс силлиэ
Сэтэрэн барда,
Хаҕыс хахсаат тыал
Хахайдыы хаһыырда,
Добун-дохсун
Холорук түстэ,
Уолах тиит
Ортотунан булгуруйар,
Баай тиит
Баһынан барчаланар
7350	Улуу буурҕата
Улуйа оонньоото.
Орто дойду 
Ото-маһа,
Охтон баранна дуу диэх курдук,
Охтон кумаланна;
Айгырастаах-симэхтээх
Аан ийэ дойду
Ачата-синньэтэ,
Аччаата дуу диэх курдук,
7360	Аймана дьалкыйда.
Кута баһа быстар,
Куртуйах кутуруга тиэриллэр,
Кулун көхсө дьөллөр,
Кукаакы хараҕа тэстэр,
Улар түүтэ сахсайар
Улуу буурҕата
Түүннэри-күннэри
Улуйа оонньоото.
Кынаттаах кытыгырастара
7370	Кыырай халлааҥҥа
Кыйдана көтөн
Кыл тыыннарын өрүһүннүлэр,
Ходоҕойдоох хоһууннара
Добун маҥан халлааҥҥа
Туйаара көтөннөр
Дууһаларын толуннулар,
Халтаҥ ойоҕосторунан
Хабырыйсан үөскээбит
Хара сүүрүктэрэ
7380	Хара тыа диэки
Халыйа сүүрдүлэр,
Үргүүк үрүҥ сүүрүктэрэ
Өҥүргэһинэн көрөн баран
Үргэн куотан
Үрэх, тыа аайы түстүлэр.
Бу курдук 
Өөр дуу, өтөр дуу айаннаан,
Хатыҥ Сыһыы эбэтигэр
Тиийэн кэллэҕэ.
7390	Салгыы айаннаан,
Хатыҥ Сыһыы уҥуоргу өттүгэр
Ат Топпукка[footnoteRef:36] тиийдэ. [36:  Рук.: Ат Доппутка

Биһиги киһибит
Биир улахан дьиэ таһыгар
Атын сэргэҕэ баайан баран,
Дьиэҕэ киирбитэ — 
Тоторбот Баай
Ырдайан олорор эбит.
Ону көрөн баран,
7400	Орто дойду оҕото
Киирэр хаана киирэн
Киил мас курдук
Кинэччи таттарда,
Харсаах мас курдук
Ханаччы таттарда,
Чоруун мас курдук
Чоноччу таттарда,
Сүүһүн хаана
Сүүрэлии оонньоон
7410	Сулус уотунан умайан,
Наахара хааннанна,
Наахатта дьүһүннэннэ уонна
Кыыһырбыт киһи быһыытынан
Тыылла-хабылла
Саҥа саҥаран,
Сандаа көмүс тииһэ
Турталдьыйа оонньуу
Турбута эбитэ үһү:
— Көр бу, көр бу диибиэн!
7420	Тоторбот Баай
Туора тотон,
Кэдирги байан,
Соҕотохтуу суоһаан
Суон сурахтанан,
Аҥардастыы айбардаан
Албан аатыран,
Аны кырдьаҕастары
Талыыр буолбуккун дуу?!
Үнүйэ Дьаархан оҕонньор атын
7430	Туохха былдьаан-талаан аҕаллыгыт?
Ил-эйэнэн аты төннөрүҥ,
Оттон төннөрбөтөххүтүнэ — 
Кэпсэтии атын буолуоҕа!!
Бу хайалара кэлэн,
Аараттан дьаһалымсыйан
Амалыйа туойдуҥ диэтэргин,
Орто дойду
Оройунан оонньуур
Улуу дуолана
7440	Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
Хорсун-хоодуот
Хорула Боотур диэн аҕалаах,
Сардаана Куо диэн ийэлээх,
Ахсыма Куо диэн балыстаах,
Будулҕан туман тыыннаах
Балысхан айаннаах
7450	Буурул аттаах
Дьүрү Бөҕө бухатыыр
Тиийэн-тиксэн 
Кэлэн турабыан!
«Ылыҥ, уолаттарым,
Бу дьиккэри
Үлтү кырбаан биэриҥ!» — диэн,
Тоторбот Баай хаһыытаата.
Биһиги киһибит охсуһардыы
Таһырдьа ойон таҕыста.
7460	Тоторбот Баай тоҕус уола
Дьиэттэн субуруһан тахсан,
Бары көмөлөөн, 
Биһиги киһибитин
Кырбаан бардылар.
Биһиги киһибит
Утары охсуһан барда.
Ханан да күөс быстыҥар тиэрпэккэ,
Сирэйдэрин-харахтарын
Көҕөрдүтэлээн кэбистэ.
7470	Тоторбот уолаттара,
Ытаабытынан, аҕаларыгар —
Дьиэҕэ куоттулар.
Сотору дьиэттэн
Тоторбот Баай
Ыадастан таҕыста уонна
Сорук Боллур уолу
Ыҥыттаран ылан баран,
Субу маннык диэн
Саҥалаах буола
7480	Турбута эбитэ:
— Дьиэ-буо, дьиэ-буо!
Дьэ, сорукка сылдьар
Сулбу сырыылаах уолум,
Хайдах этигиний?!
Тус хоту диэки олохтоох
Аллараа дойду
Аллар атамаанын
Адалытан таһаар эрэ!
Дьүрү Бөҕө
7490	Уолаттарбын кырбаталаабытын
Сии-дьүгээр[footnoteRef:37] хаалларыам суоҕа!!! [37:  Лит.: си-дьүгээр

Тыһы эһэ тыстаах баттаҕа
Тыыра барыаҕынан
Тыас тыаһа
Дэлби барда да,
Сорук Боллур уол
Хамса буруота буолан
Унаарыс гынан хаалла.
Ол кэнниттэн
7500	Күөс быстыҥа
Кэм-кэрдии ааспытын кэннэ,
Сорук Боллур уол
Тоҥ туос курдук
«Торк» гына түстэ,
Сулумах ох курдук
Сулугур гына түстэ уонна
Субу маннык диэн
Саҥалаах буола турбута үһү:
— Эһулээтаҥ-эһулээтаҥ!
7510	Соҕотохтуу суоһаан
Суон сурахтаммыт,
Аҥардастыы айбардаан
Албан аатырбыт
Тоторбот Баай
Тойонноотор тойоммуот!
Сүрдээх-кэптээх да абааһыга
Ыыта сырыттыҥ ээ,
Чуут сии сыста!
Киһитэ мин буолан,
7520	Сыыһа-халты туттаран
Куотан кэллим.
Эһулээтаҥ-эһулээтаҥ,
Курдукчай-курдукчай!
Уй истээх,
Уҕалдьы тыллаах,
Уу харахтаах,
Уһаты уллуҥахтаах,
Улаан ньуурдаах,
Ураһа сонноох
7530	Урааҥхай саха барахсан
Уулааҕынан-хаардааҕынан
Унаарыччы көрөн
Улаҕатын булбатах,
Уһугун билбэтэх
Добун маҥан халлаанын
Куодалаах хотугу өттүн
Холоруктаах кунуһун анныттан
Тыйыс тыал салгыйда,
Сирилэс силлиэ
7540	Сэтэрэн барда,
Хаҕыс хахсаат тыал
Хахайдыы хаһыырда,
Сирилэс силлиэ
Сэтэрэн барда,
Добун-дохсун
Холорук түстэ,
Уолах тиит
Ортотунан булгуруйар,
Баай тиит
7550	Баһынан барчаланар
Улуу буурҕата
Улуйа оонньоото.
Буурҕа уостан ааһыыта,
Адьарай ааттааҕа
Турара көһүннэ.
Ол кэнниттэн
Айыы дьонун
Сиэри-аһаары,
Тырыта-хайыта тыытарга
7560	Суудайан барда.
Ону көрөн баран,
Будулҕан туман тыыннаах
Балысхан айаннаах
Буурул аттаах
Дьүрү Бөҕө
Кыыһырар санаата
Кырыытынан киирэн
Кыыһыран барда,
Уордайар санаата
7570	Ойоҕоһунан кутуллан
Уордайан барда,
Хадаар санаата
Хабарҕатыгар хаайтарда,
Өлөрсөр өһүөнэ
Көмөгөйүгэр мөҕүстэ,
Удурҕаччы санаата
Уолугар мунньулунна уонна
Кыыһырбыт киһи быһыытынан
Тыылла-хабылла
7580	Саҥа-саҥара,
Сандаа көмүс тииһэ
Турталдьыйа оонньуу
Турбута эбитэ үһү:
— Көр бу, көр бу диибиэн!
Адьарай аххаҕа,
Көстүбэт көлдьүнэ,
Илиэһэй бэрдэ,
Дириҥ дойду дьирбинэ,
Түгэх дойду
7590	Түүн сырыылаах
Түрүлүүр түөкүнэ!
Арҕаһыттан тэһииннээх,
Аһыныгас санаалаах,
Амарах дууһалаах
Айыы хаан аймахтарын
Алыс диэн
Атаҕастыам дии санаама,
Көхсүттэн көнтөстөөх,
Көмүскэс санаалаах,
7600	Көрбүөччү харахтаах
Күн өркөн уустарын
Күүскэ да күөмчүлүөм диэн
Толкуйдуу да сананыма — 
Тойонуҥ мин турабыан!!
Кимтэн кииннээх,
Хантан хааннаах киһи
Амалыйа туойдуҥ диэтэргин,
Орто дойду
Оройунан оонньуур
7610	Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
Хорсун-хоодуот
Хорула Боотур диэн аҕалаах,
Сардаана Куо диэн ийэлээх,
Будулҕан туман тыыннаах
Балысхан айаннаах
7620	Буурул аттаах
Дьүрү Бөҕө диэн
Бухатыыр киһи буолабын.
Хол дойдуттан
Хол-буут холоһор
Холоонноох доҕоруҥ,
Тэгил дойдуттан
Тэмтэлдьиһэр тэҥнээҕиҥ
Тиийэн-тиксэн
Кэлэн турабыан!!!
7630	    Итини истэн баран,
Адьарай ааттааҕа
Сыыр быстыбытын курдук
Сылларыта сытыйбыт

Хайа хайдыбытын курдук
Хаспахтаах соҕотох хараҕынан
Буордааҕынан-сыыстааҕынан
Будулуччу көрөн баран,
Ахпа-дьахпа, 
7640	Амаан-дьамаан
Айаҕын аһан,
Саҥа саҥаран
Сатарыта турбута эбитэ үһү:
— Буйа-буйа-буйакаа,
Дайа-дайа-дайакаа,
Ыар-дьаалы, аар-татай,
Алаатыгар ньии, оҕолоор!
Дьэ, нойоон богдо,
Үс өргөстөөҕүнэн
7650	Өҕүрүк-төгүрүк көрөн,
Уолуккунан тыынан,
Уһуккунан дугунан,
Дьэрэлийэн-дьэргэйэн
Уол оҕото быһыылааххын?!
Умса уураммын
Уодьугаҥҥын тутаммын,
Тор тэһииҥҥин тардаммын,
Иттэннэри уураммын
Искин тыыраммын,
7660	Аҕыс ойоҕоскун тоһутаммын,
Уһун уҥуоххун
Урусхал гынан кэһиэм,
Кылгас уҥуоххун
Кыдьымах гынан кэһиэм.
Сэрэппэккэ сиэтэ,
Өйдөппөккө өлөрдө диэйиккин!!!
Итини истэн баран,
Орто дойду оҕото
Киирэр хаана киирэн
7670	Киил мас курдук
Кинэччи таттарда,
Харсаах мас курдук
Ханаччы таттарда,
Чоруун мас курдук
Чоноччу таттарда,
Сирэйиттэн-хараҕыттан
Сиэрэ уота
Сирдьигинии тоҕунна,
Хараҕыттан-хааһыттан
7680	Хатат уота саккыраата;
Уҥа хараҕа
Уоһун диэки
Умса тардан
Умайар чолбон курдук
Умайан тырымнаата,
Хаҥас хараҕа
Хааһын диэки
Хаанньары тардан
Хатааһын чолбонун курдук
7690	Хаһылыччы умайда уонна
Кыыһырбыт киһи быһыытынан
Тыылла-хабылла
Саҥа саҥаран,
Сандаа көмүс тииһэ
Турталдьыйа оонньуу
Турбута эбитэ үһү:
— Көр бу, көр бу диибиэн!
Адьарай аххаҕа,
Көстүбэт көлдьүнэ,
7700	Илиэһэй бэрдэ,
Дириҥ дойду дьирбинэ,
Түгэх дойду
Түүн сырыылаах
Түрүлүүр түөкүнэ,
Буор сирэй,
Бурҕалдьы сото,
Хааннаах айах,
Бэтэлээх бэлэс
Айаҕын абатын,
7710	Тумсун тууһун
Туох истиэ-көрүө баарай?!
Хата, бэйэҕин
Умса уураммын
Уодьугаҥҥын тардаммын,
Тор тэһииҥҥин тардаммын,
Иттэннэри уураммын
Искин тыыраммын,
Аҕыс ойоҕоскун
Ааҕа оонньуом,
7720	Тоҕус ойоҕоскун тоһутаммын,
Көҥдөй көхсүгүн
Көҥүтэ тэпсэммин,
Ый ыһыаҕа,
Күн күдэнэ,
Суор сэмсэтэ,
Кукаакы аһылыга оҥоруоҕум!!!
Ити кэнниттэн
Үс түүннээх күнү мэлдьи
Сүүлүн саҕанааҕы
7730	Сүҥкэн атыыр оҕустар курдук
Төгүрүйэ хаамсан
Күрдьүөтэһэ сырыттылар.
Кыыһырар хааннара
Кырыыларынан киирэн
Кыыһыран бардылар,
Уордайар санаалара
Ойоҕосторунан кутуллан
Уордайан бардылар,
Хадаар санаалара
7740	Хабарҕаларыгар хаайтарда,
Өлөрсөр өһүөннэрэ
Көмөгөйдөрүгэр мөҕүстэ,
Удурҕаччы санаалара
Уолуктарыгар мунньулунна.
Төрдүс күннэрэ үүнүүтүгэр
Кыырыктаах биилээхтэрин
Сыыйыта тардан ыланнар,
Кыланса-кыланса
Кырбаһан барбыттара
7750	Кыраланан хаалбытын
Илиилэрин таһынан
Киэр илгэн кэбистилэр;
Торҕо биилээхтэрин
Төлүтэ тардан ыланнар,
Тохтоло суох тобуойдаспыттара
Тоһута ыстанан хаалбытын
Илиилэрин таһынан
Киэр илгэн кэбистилэр;
Саабылаан батастарын ыланнар,
7760	Часкыйа-часкыйа дайбаспыттара
Имииһит иэтин курдук
Иэҕиллэн хаалбытын
Илиилэрин таһынан
Киэр илгэн кэбистилэр;
Өргөстөөх үҥүүлэрин ыланнар,
Үөгүлэһэ-үөгүлэһэ
Өтөрүтэ түһүспүттэрэ
Үрүөх үрэр быһах курдук
Өҕүллэн хаалбытын
7770	Илиилэрин таһынан
Киэр илгэн кэбистилэр;
Биэс уон бууттаах
Мэрилиир мээчиктэрин ыланнар,
Чэчэгэйдэрин туһунан
Чэллиргэтиһэ оонньообуттара
Ньиччэритэ сынньыһан
Кып-кыра түү мээчик саҕа буолтун
Илиилэрин таһынан
Киэр илгэн кэбистилэр.
7780	    Кыланса түстүлэр да
Кыһыл илиилэринэн,
Эккирэһэ түстүлэр да
Эт сутуруктарынан
Эттэһэн бардылар.
Охсуһуу улаханын охсустулар,
Кырбаһыы кытаанаҕын кырбастылар,
Тэбиэлэһии чиҥин тэбиэлэстилэр.
Уй истээх,
Уҕалдьы тыллаах,
7790	Уу харахтаах,
Уһаты уллуҥахтаах,
Улаан ньуурдаах,
Ураһа сонноох
Урааҥхай саха барахсан
Уулааҕынан-хаардааҕынан
Унаарыччы көрөн
Оломун булбат
Оһолун-содуомун олохтоон
Охсуһа турдулар.
7800	Киэҥ халлаан кэдэҥнээтэ,
Ыраас халлаан ыыстыйда,
Маҥан халлаан баланыйда,
Үтүө халлаан өлбөөдүйдэ,
Сардаҥалаах халлаан саппаҕырда,
Туналҕаннаах халлаан тордоҕурда,
Килбиэннээх халлаан киртийдэ.
Идэмэр бөҕө
Иҥэрсийэн түстэ,
Содуом бөҕө
7810	Сордооҕо буулаата.
Сах кыыһа
Батыһа сылдьан часкыйда,
Илбис кыыһа
Эккирэтэ сылдьан иэрийдэ,
Оһол уола
Ойоҕолуу сылдьан орулаата.
Кыырыктаах биилээхтэр биир туспа
Кыланса-кыланса
Кырбаһан бардылар,
7820	Торҕо биилээхтэр биир туспа
Тохтоло суох тобуойдастылар,
Саабылаан батастар биир туспа
Часкыйа-часкыйа
Дайбаһан бардылар,
Өргөстөөх үҥүүлэр биир туспа
Үөгүлэһэ-үөгүлэһэ
Үөлсэн бардылар.
Ити курдук
Ый орулуур отут хонугун
7830	Усталаах-туоратыгар
Тохтоло суох охсустулар.
Иккиэн даҕаны
Эрбии биитин курдук
Тэбис-тэҥ дьон буоллулар.
Икки охсуһааччы
Тэбис-тэҥҥэ
Тохтуу биэрдилэр,
Бу туран
Айыы оҕото
7840	Дьүрү Бөҕө
Саҥа саҥаран
Саймаһыппытынан барда:
— Дьиэ-буо, дьиэ-буо!
Адьарай аххаҕа,
Көстүбэт көлдьүнэ,
Илиэһэй бэрдэ,
Дириҥ дойду дьирбинэ,
Түгэх дойду
Түүн сырыылаах
7850	Түрүлүүр түөкүнэ,
Мин киһи этэр тылбын
Истэ сэргэҕэлээ эрэ!
Тохтуу түһэн баран,
Өссө киирсэн көрүөх эрэ!
Итини истэн баран,
Адьарай ааттааҕа
Ахпа-дьахпа, 
Амаан-дьамаан
Айаҕын аһан,
7860	Саҥа саҥара
Сатарыта турбута эбитэ үһү:
— Буйа-буйа-буйакаа,
Дайа-дайа-дайакаа,
Ыар-дьаалы, аар-татай,
Алаатыгар ньии, оҕолоор!
Будулҕан туман тыыннаах
Балысхан айаннаах
Буурул аттаах
Дьүрү Бөҕө!
7870	Тохтуу түһэн баран охсуһан,
Мин диэтэх киһини
Кыайыам-хотуом дии саныыгын дуо?
Чэ, эн да этэриҥ курдук буоллун — 
Тохтуу түһэн баран
Охсуһан көрдөхпүт!
Чочумча тохтуу түһэн баран,
Адьарай ааттааҕа
Таллан аал баҕыырын курдук
Тимир баҕыыр тыҥыраҕынан
7880	Харбаабытынан барда,
Айыы оҕото
Алтан дьаакыр сутуругунан
Абааһы уолун уу дьулайга
Охсубутунан барда.
Куула тыаны
Кумаардааҕы кулун 
Кутуругун курдук
Түҥ-таҥ үктээтилэр,
Халдьаайы хара тыатын
7890	Тигээрдээҕи ынах
Кутуругун курдук
Тиэрэ-таары тэбистилэр.
Охсуһуу гиэнэ
Улаханын охсустулар,
Кырбаһыы гиэнэ
Кытаанаҕын кырбастылар,
Тэбиэлэһии гиэнэ
Чиҥин тэбиэлэстилэр.
Араат байҕал
7900	Хоту-соҕуруу долгуйда,
Орто туруу дойду тордуйалара
Туос хотоҕос курдук түллэҥнээтэ,
Дьөлөрү үтүгэн түгэҕэ
Иэн иҥиирин курдук сыыйылынна.
Киэҥ халлаан кэдэҥнээтэ,
Ыраас халлаан ыыстыйда,
Маҥан халлаан баланыйда,
Үтүө халлаан өлбөөдүйдэ,
Сардаҥалаах халлаан саппаҕырда,
7910	Туналҕаннаах халлаан тордоҕурда,
Килбиэннээх халлаан киртийдэ.
Сир ийэни
Иҥнэри үктээбиттэрэ — 
Өрүс балыктаах
Өлүү уута 
Өрө дэбилийдэ.
Бу кэмҥэ 
Арҕаа халлаан истиэнэтин
Аллараа өттүгэр олохтоох
7920	Сэттэ уоннарын ааспыт
Эмээхсин өттө
Өлөөрү өөкөйдө,
Сэттэлэрин ааспыт
Оҕо өттө
Өлөөрү ыксатта.
Ити курдук
Ый орулуур отут хонугун
Усталаах-туоратыгар
Тохтоло суох охсустулар.
7930	Адьарайым ааттааҕа,
Киһи эрэ буоллар,
Хааһы мэйиитэ хамсаата,
Ириҥэ мэйиитэ иэдэйдэ,
Суорат мэйиитэ туймаарда,
Сиһин үөһэ хамсаата,
Киинэ таҕыста.
Сындааһына сыыйыллан
Сылайан барда,
Ахсым бэйэтэ ахсаата,
7940	Дохсун бэйэтэ тохтоото,
Ийэ-хара көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда,
Муннуттан 

Сытыкан сыраана саккыраата,
Сүүһүттэн 
Сир сиигин үөнүн курдук
7950	Күөх көйүк көлөһүнэ саккыраата,
Тыына-быара кылгаата,
Көхсүн тыаһа күрдүргээтэ.
Тэхтир сиргэ
Тэмтэрийэр буолла,
Томтор сиргэ
Туруйалыыр буолла,
Аппа сиргэ
Ат-бут буолла.
Ол буолбут күтүрү
7960	Айыы оҕото
Киһилиэ баара дуо?
Биир күүстээх тэбиитинэн
Түҥнэри тэбэн
Түһэрэн баран,
Өргөстөөх үҥүүтүнэн
Хайҕахтаах хара быарын
Хайа тайан,
Абааһы уолун 
Өлөрөн кэбистэ уонна
7970	Көҥдөй көхсүн
Көҥүтэ тэпсэн,
Ый ыһыаҕа,
Күн күдэнэ,
Суор сэмсэтэ,
Кукаакы аһылыга оҥордо.
Бу кэмҥэ
Тоторбот Баай
Дьиэттэн ыадастан тахсан баран,
Сорук Боллур уолу
7980	Ыҥыттаран ылан баран,
Субу маннык диэн
Саҥалаах буола
Турбута эбитэ үһү:
— Дьиэ-буо, дьиэ-буо!
Сорук Боллур уол,
Мин киһи этэр тылбын
Истэн тур эрэ!
Субу мантан тус хоту диэки
Аллараа дойдуга олохтоох
7990	Биэс бырааттыы
Адьарай ааттаахтара
Олорор сурахтаахтара.
Олору ыҥыртаан,
Адалытан таһаартаа эрэ.
Будулҕан туман тыыннаах
Балысхан айаннаах
Буурул аттаах
Дьүрү Бөҕө
Уолаттарбын кырбаталаабытын
8000	Сии-дьүгээр хаалларыам суоҕа,
Ол күтүрдэртэн[footnoteRef:40] [40:  Рук.: күтүрдэринэн

Хайдах ордорун көрүллүө!!!
Тыһы эһэ тыстаах баттаҕа
Тыыра барыаҕынан
Тыас тыаһа
Дэлби барда да,
Сорук Боллур уол
Хамса буруота буолан
Унаарыс гынан хаалла.
8010	    Күөс быстыҥа
Кэм ааспытын кэннэ,
Сорук Боллур уол
Сулумах ох курдук
Сулугур гына түстэ,
Тоҥ туос курдук
«Торк» гына түстэ уонна
Субу маннык диэн
Саҥалаах буола
Турбута эбитэ үһү:
8020	— Эһулээтаҥ-эһулээтаҥ!
Соҕотохтуу суоһаан
Суон сурахтаммыт,
Аҥардастыы айбардаан
Албан аатырбыт
Тоторбот Баай тойонуом,
Туох сүрдээх-кэптээх күтүрдэригэр
Ыыта сырыттыҥ?!
Чуут тыыннаахтыы
Тутан сии сыстылар!
8030	Киһитэ мин буолан,
Сыыһа-халты туттаран
Куотан кэллим.
Сотору кэлэллэрэ буолуо,
Мин куотуум,
Кинилэргэ аны көстөн бэрт!!
Эһулээтаҥ-эһулээтаҥ,
Курдукчай-курдукчай...
Уй истээх,
Уҕалдьы тыллаах,
8040	Уу харахтаах,
Уһаты уллуҥахтаах,
Улаан ньуурдаах,
Ураһа сонноох
Урааҥхай саха барахсан
Уулааҕынан-хаардааҕынан
Унаарыччы көрөн
Улаҕатын булбатах,
Уһугун билбэтэх
Добун маҥан халлаанын
8050	Куодалаах хотугу өттүн
Холоруктаах кунуһун анныттан
Тыйыс тыал салгыйда,
Сирилэс силлиэ
Сэтэрэн барда,
Добун-дохсун
Холорук түстэ,
Уолах тиит
Ортотунан булгуруйар,
Баай тиит
8060	Баһынан барчаланар
Улуу буурҕата
Улуйа оонньоото.
Орто дойду ото-маһа,
Ордумаары гынна дуу диэх курдук,
Охтон кумаланна,
Айгырастаах-симэхтээх
Аан ийэ дойду
Ачата-синньэтэ,
Аччаата дуу диэх курдук,
8070	Аймана дьалкыйда.
Кута баһа быстар,
Кулун көхсө дьөллөр,
Куртуйах кутуруга тиэриллэр,
Кукаакы хараҕа тэстэр,
Улар түүтэ сахсайар
Улуу буурҕата
Күннэри-түүннэри
Улуйа оонньоото.
Иитэ суох
8080	Иэдээн иэнигийбитигэр,
Аана суох
Алдьархай ааҥнаабытыгар,
Кынаттаах кытыгырастара
Кыырай халлааҥҥа
Кыйдана көтөннөр
Кыл тыыннарын өрүһүннүлэр,
Ходоҕойдоох хоһууннара
Добун маҥан халлааҥҥа
Туйаара көтөннөр
8090	Дууһаларын толуннулар.
Халтаҥ ойоҕосторунан
Хабырыйсан үөскээбит
Хара сүүрүктэрэ
Хасты хамыллан
Хара тыа диэки
Халыйа сүүрдүлэр,
Үргүүк үрүҥ сүүрүктэрэ үргэн,
Өҥүргэһинэн көрөн баран
Үрэх, тыа диэки түстүлэр.
8100	Уйаннара ууга түстэ,
Куттастара кутаҕа тимирдэ,
Акаарылара лаҥха аннын аайы
Лаҥыллан хааллылар,
Дьүдьэхтэрэ дулҕа анныгар
Тумнастан өллүлэр.
Араат байҕалларын,
Өҥ тала үтүө
Өрүстэрин-үрэхтэрин ууларын
Өрө ытыйан таһааран,
8110	Куоһаах-хаспах аайы куппута — 
Көһүнэн усталаах
Күөллэр буолан дэбидистилэр.
Улуу буурҕаттан
Баараҕай дьиэлэрэ
Барыҥныы хамсаата,
Аҕыс уон аҕыс
Аарыма баҕаналара
Алдьаныах курдук хачыгыраата,
Тоҕус уон тоҕус
8120	Тулааһын баҕаналара
Туллуох курдук
Толугуруу мөҕүстүлэр,
Өҥ тала үтүө өһүөлэрэ
Өһүллүөх курдук өгдөҥнөөтө.
Хоһууннара хотоҥҥо хопчоруйда,
Үтүөлэрэ үгэххэ түстэ,
Бэртэрэ биллэриккэ түстэ,
Отохторо орон аннын былдьаста.
Ол кэнниттэн
8130	Өрүһүйэ баттаан
Өрө көрөн таһаардахха:
Ыраас халлаан ыыстыйда,
Маҥан халлаан баланыйда,
Үтүө халлаан өлбөөдүйдэ,
Сардаҥалаах халлаан саппаҕырда,
Туһалҕаннаах халлаан тордоҕурда,
Килбиэннээх халлаан киртийдэ.
Үрэх баһыттан
Үрүҥ ыалыкы үөрэ
8140	Үргэн куотан иһэригэр дылы
Үрүҥ былыттар
Үөрдүһэн бардылар,
Хара тыаттан
Хара улардар
Халаатыы көтөн иһэллэригэр дылы
Хара былыттар
Халыйан таҕыстылар,
Эбириэн сүөһүлэр
Элэҥнэһэ сылдьалларыгар дылы
8150	Эбир дьаҕыл былыттар
Эккирэһэн таҕыстылар,
Чуоҕур сылгылар
Чуоҕуһан туралларыгар дылы
Чуоҕур былыттар
Чуоҕуһан бардылар,
Кыһыл сылгылар
Кыттыһан туралларыгар дылы
Кыһыл былыттар кыттыстылар,
Таҥалай былыттар
8160	Тоҕуоруһан бардылар,
Тыстаах баттахтаах
Тиириллибит эһэ тириилэрин
Тиэрэ-таары
Тамнааттаабыт курдук
Нэмилгэ хара былыттар
Адаарыһан таҕыстылар.
Үлүскэннээх үрдүк мэҥийэ халлаан
Үс өттүгэр
Үс күүрүүлээх этиҥ
8170	Этэн ньириһиттэ,
Арылы маҥан халлаан
Алта өттүгэр
Алта күүрүүлээх этиҥ
Этэн ньиргиттэ,
Добун маҥан халлаан
Тоҕус өттүгэр
Тоҕус күүрүүлээх этиҥ
Этэн тоҕо ыстанна.
Ити курдук
8180	Тоҕус уон тоҕус
Дорҕоонноох этиҥ
Сир сиҥниэр,
Халлаан хайдыар диэри
Тоҕута ыстанна,
Сытыы сындыыс сыыйылынна,
Садарах чаҕылҕан
Самнарыта саайталаата,
Тоһуттар чаҕылҕан
Тоҕута курбуулаата,
8190	Уот субурҕан чаҕылҕан
Суптурута сүүрдэ.
Ол кэнниттэн
Буур тайах түүтүн
Бурайа ыспыт курдук
Бурҕаат былыттар
Бурҕачыһан бардылар,
Буордаах хаар түһэн муналытта.
Күөс быстыҥа
Хаар түһэн баран,
8200	Улуу буурҕа уурайан хаалла.
Арай эмискэ
Биэс бырааттыы
Адьырҕа абааһылар
Баар буолан хааллылар.
Тыҥырахтарын саратан баран
Дьону тыытаары,
Ытырыык ыт курдук
Ырдьаҥнаһан бардылар.
Ону көрөн баран,
8210	Орто дойду оҕото
Будулҕан туман тыыннаах
Балысхан айаннаах
Буурул аттаах
Дьүрү Бөҕө
Киирэр хаана киирэн
Киил мас курдук
Кинэччи таттарда,
Харсаах мас курдук
Ханаччы таттарда,
8220	Чоруун мас курдук
Чоноччу таттарда,
Сирэйиттэн-хараҕыттан
Сиэрэ уота
Сирдьигинии тоҕунна,
Хараҕыттан-хааһыттан
Хатат уота саккыраата;
Уҥа хараҕа
Уоһун диэки
Умса тардан
8230	Умайар чолбон курдук
Умайан тырымнаата,
Хаҥас хараҕа
Хааһын диэки
Хаанньары тардан
Хатааһын чолбонун курдук
Хаһылыччы умайда уонна
Кыыһырбыт киһи быһыытынан
Тыылла-хабылла
Саҥа-саҥаран,
8240	Сандаа көмүс тииһэ
Турталдьыйа оонньуу
Турбута эбитэ үһү:
— Көр бу, көр бу диибин!
Адьарай аххахтара,
Көстүбэт көлдьүннэрэ,
Илиэһэй бэттэрэ,
Дириҥ дойду дьирбиннэрэ,
Түгэх дойду
Түүн сырыылаах
8250	Түрүлүүр түөкүттэрэ!
Арҕаһыттан тэһииннээх,
Аһыныгас санаалаах
Айыы хаан аймахтарын
Алыс диэн
Атаҕастыахпыт дии сананымаҥ даҕаны,
Көхсүттэн көнтөстөөх,
Көмүскэс санаалаах
Күн өркөн уустарын
Күүскэ күөмчүлүөхпүт диэн
8260	Толкуйдуу да барымаҥ — 
Тойоҥҥут мин баарбын!!!
Саха сиэринэн,
Биир-бииргэ киирсиэҕиҥ!
Бу кимтэн кииннээх,
Хантан хааннаах киһи
Амалыйа туойдуҥ диэтэргит,
Орто дойду
Оройунан оонньуур
Улуу дуолана
8270	Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
Хорсун-хоодуот
Хорула Боотур диэн аҕалаах,
Сардаана Куо диэн ийэлээх,
Будулҕан туман тыыннаах
Балысхан айаннаах
Буурул аттаах
8280	Дьүрү Бөҕө
Тиийэн-тиксэн
Кэлэн турабыан!!
Итини истэн баран,
Адьырҕа абааһылар
Ахпа-дьахпа, 
Амаан-дьамаан
Айахтарын аһан,
Саҥа саҥаран
Сатарыта турбуттара эбитэ үһү:
8290	— Буйа-буйа-буйакаа,
Дайа-дайа-дайакаа,
Ыар-дьаалы, аар-татай,
Алаатыгар ньии, оҕолоор!
Дьэ нойоон,
Буор сир богдото,
Үүн тиэрбэһин курдук
Эриличчи көрөн,
Уолуккунан тыынан,
Уһуккунан дугунан,
8300	Уол оҕото быһыылааххын?!
Эн этэриҥ курдук,
Биир-бииргэ киирсэргэ сөбүлэһэбит.
Ол эрэн, 
Биир аата биир,
Биэс аата биэс
Буолар ини, нойоон?
Сотору 
Сутаакы торбос курдук
Соһорбут буолуо!!!
8310	    Инньэ диэтилэр да,
Бастакы абааһы
Утары хаамта,
Биһиги киһибит да
Куттана-чаҕыйа барбата,
Утары хаамта.
Адьарай ааттааҕа
Эт бэйэтинэн,
Илэ дьүһүнүнэн
Кыайыа суоҕун өйдөөтө.
8320	Суос-соҕотохто
Умсаннары холоруктаата,
Урбачыс гынна да,
Туох да торҕо биилээҕэ хоппот
Суорба таас
Хара килэдьи
Киһи буолан хаалла,
Тыҥыраҕын сараппытынан
Түһүнэн кэбистэ.
Икки тумул таас хайа
8330	Ыпса түһэрин курдук,
Түөс-түөстэриттэн
Өрө тэйсэ түстүлэр.
Хайа хайдарын курдук
Хардары-таары харбастылар,
Көмүк суулларын курдук
Куду-хады куустустулар,
Сир сиҥнэрин курдук
Лип-лап кииристилэр,
Түлэс-балас түһүстүлэр,
8340	Түҥнэри-таҥнары эристилэр.
Харах тэстиэ диэн
Харыстаһа барбатылар,
Хаарыан хааммыт тохтуо диэн
Харааста санаабатылар,
Илии алдьаныа диэн
Имнэрин да таттарбатылар,
Атах алдьаныа диэн
Айыыргыы санаабатылар,
Тобук тостуо диэн
8350	Толкуйдуу барбатылар,
Өрөһө хайдыа диэн өйдөөбөтүлэр,
Өлөр үөс диэн өйүлээбэтилэр — 
Охсуһуу улаханын охсустулар,
Кырбаһыы кытаанаҕын кырбастылар,
Тэбиэлэһии чиҥин тэбиэлэстилэр.
Сутуруктарын тыаһа
Тоҥ балта тыаһын курдук
Тохтообокко чуҥкунаата,
Ыыс быдаанынан тыыннылар.
8360	    Араат байҕал
Хоту-соҕуруу долгуйда;
Тыйыс тыал салгыйда,
Сирилэс силлиэ
Сэтэрэн барда,
Хаҕыс хахсаат тыал
Хахайдыы хаһыырда,
Добун-дохсун
Холорук түстэ,
Уолах тиит
8370	Ортотунан булгуруйар,
Баай тиит
Баһынан барчаланар
Улуу буурҕата
Улуйа оонньоото,
Буордаах хаар түһэн муналытта.
Тарбыйаҕы тоҥот баттаары гынна,
Кулуну хомурах көмөөрү гынна;
Кэлэр кэнчээри
Кэхтээри гынна,
8380	Төрүүр төрүөх
Төннөөрү гынна.
Тыымпы күөллэр
Биттэхтиин тиэриллэн
Дэбидиһэ тоҥнулар,
Көлүйэ күөллэр
Көппөхтүүн оргуйан
Дөйө тоҥнулар.
Ити курдук
Ый орулуур отут хонугун
8390	Усталаах-туоратыгар
Тохтоло суох охсустулар.
Адьарайым ааттааҕа
Ийэ-хара көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда,
Тыына-быара кылгаата,
Көхсүн тыаһа күрдүргээтэ.
Сындааһына сыыйыллан
8400	Сылайан барда,
Ахсым бэйэтэ ахсаата,
Дохсун бэйэтэ тохтоото,
Тыына-быара кылгаата,
Көхсүн тыаһа күрдүргээтэ.
Айыы оҕото таарыйдаҕын ахсын
Тиэрэ анньар буолла,
Астаҕын аайы 
Умса анньар буолла.
Умса анньан түһэрэн баран,
8410	Уһун дурбуу батаһынан
Моойдоох баһын
Быта курдук
Быһа дайбаан 
Өлөрөн кэбистэ.
Көҥдөй көхсүн
Көҥүтэ тэпсэн,
Ый ыһыаҕа,
Күн күдэнэ,
Суор сэмсэтэ,
8420	Кукаакы аһылыга оҥордо.
Иккис абааһы утары хаамта,
Айыы оҕото даҕаны
Куттана-чаҕыйа барбата,
Утары хаамта.
Этиһии диэн этиһииттэн отто,
Ыыстаһыы диэн ыыстаһыыттан отто,
Үөхсүү диэн үөхсүүттэн отто,
Үөгүү диэн үөгүүттэн отто,
Хаһыы диэн хаһыыттан отто,
8430	Саҥа диэн саҥаттан отто.
Соноҕос сылгылар
Дьохсооттоһо-дьохсооттоһо
Дохсуннук охсуһалларын курдук
Дохсуннук охсустулар,
Аар тайҕа маанылаах кыыла
Тайах кыылым
Сытыытык сырбатарын курдук
Сытыытык сырбатыстылар,
Хахай кыыллыы
8440	Хаһыытаһа-хаһыытаһа
Харбаһан бардылар,
Эһэ кыыл
Модун баппаҕайынан
Охсорун курдук
Эттээх сутуруктарынан
Эттэһэн бардылар,
Баабыр кыыллыы
Бүгүллэ-бүгүллэ
Бырахсан бардылар,
8450	Сур бөрө курдук
Сулбурута ойуолуу-ойуолуу
Суһаллык кииристилэр,
Сиэгэн кыыллыы
Сиэххэ-аһыахха дылы көрсө-көрсө
Сиһиктэһэн бардылар,
Үүс кыыллыы
Оботтоохтук чэҥэриччи көрсө-көрсө
Үлүскэнник кииристилэр.
Дайбаһыы далааһыннааҕа
8460	Манна буолла,
Сырбатыһыы сытыыта
Манна буолла,
Сутуруктаһыы сууххайа
Манна буолла,
Кэмэ суох килээптэһии
Манна буолла,
Тохтоло суох тобуойдаһыы
Манна буолла,
Дьэбир доргутуһуу
8470	Манна буолла,
Куһаҕан кулуппаайдаһыы
Манна буолла,
Хабырҕаҕа түсүһүү хабыра
Манна буолла,
Охсуһуу улахана
Манна буолла,
Кырбаһыы кытаанаҕа
Манна буолла,
Тэбиэлэһии чиҥэ
8480	Манна буолла.
Муора уутун
Сэттэ биэрэстэнэн таһымнатан,
Уу булдун бултуур киһи
Тыа булдун элбэхтик бултаата,
Тыа булдун бултуур киһи
Уу булдун элбэхтик бултаата:
Тууга киис бөҕө симилиннэ,
Илимҥэ саһыл бөҕө
Сөрөнөн иҥиннэ,
8490	Муҥха ийэтигэр
Кырынаас бөҕө симилиннэ,
Айаҕа сордоҥ атылынна,
Туһахха бил
Сөрөнөн иҥиннэ, 
Сохсоҕо сыалыһар баттатта.
Ити курдук
Ый орулуур отут хонугун
Усталаах-туоратыгар
Тохтоло суох охсустулар.
8500	Адьарайым ааттааҕа,
Киһи эрэ буоллар,
Ийэ-хара көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда,
Эттээх бэйэтэ элэйдэ,
Сыалаах бэйэтэ сылайда,
Тыына-быара кылгаата,
Көхсүн тыаһа күрдүргээтэ,
8510	Үрүт күүһэ үгдэрийдэ,
Алын күүһэ алларыйда.
Ол буолбут күтүрү
Айыы оҕото 
Киһилиэ баара дуо?
Биир күүстээх тэбиитинэн
Түҥнэри тэбэн
Түһэрэн баран,
Өргөстөөх үҥүүтүнэн
Хайҕахтаах быарын
8520	Хайа тайан
Абааһы уолун 
Өлөрөн кэбистэ.
Көҥдөй көхсүн
Көҥүтэ тэпсэн,
Ый ыһыаҕа,
Күн күдэнэ,
Суор сэмсэтэ
Кукаакы аһылыга оҥордо.
Үһүс абааһы утары хаамта,
8530	Биһиги киһибит
Дьүрү Бөҕө
Куттана-чаҕыйа барбата,
Утары хаамта.
Орулаһа-орулаһа
Охсуһан бардылар,
Кыланыһа-кыланыһа
Кырбаһан бардылар,
Сымарына-сымарына
Сырбатыһан бардылар,
8540	Үөгүлэһэ-үөгүлэһэ
Өттүктэһэн бардылар,
Хаһыытаһа-хаһыытаһа
Халбарыйсан бардылар,
Хабырына-хабырына
Хатыйсан бардылар;
Иэмэх талах курдук
Эрийсэн бардылар,
Үөл мас курдук
Үлтү кумаластылар.
8550	    Иҥиирдэрин тыаһа,
Харса сылдьар
Атыыр оҕустар
Муостарын тыаһын курдук,
Лачыгыраһа түстүлэр;
Хахай кыыллыы
Харбаһан бардылар,
Эһэ кыыллыы
Эһиэлэһэн бардылар,
Баабыр кыыллыы
8560	Бырахсан бардылар,
Сиэгэн кыыллыы
Сиһиктэһэн бардылар,
Үүс кыыллыы
Үлүскэнник кииристилэр.
Солуута суох
Соххор содуома
Манна буолла,
Баһа-атаҕа биллибэт
Балай бардама
8570	Манна буолла,
Кулҕааҕа суох кулуппаайдаһыыта
Манна буолла,
Тыла суох тобуойдаһыыта
Манна буолла,
Саҥалаах сырбатыһыыта
Манна буолла,
Аҥар харахтаах анньыалаһыыта
Манна буолла,
Хараҕа суох харбыалаһыыта
8580	Манна буолла,
Кэлэҕэй килээптэһиитэ
Манна буолла,
Дүлэй доргутуһуута
Манна буолла,
Акаары аамакыйданыыта
Манна буолла.
Кимиэллээхтик киирсэн бардылар,
Кэмнээх киирэ курдук
Кэтиэлэһэн бардылар,
8590	Харахтаах хаантаар курдук
Тардыалаһан бардылар,
Ыйаахтаах ыйааһын курдук
Ылсан бардылар.
Дьулайдарын тыаһа
Тимир солуур тыаһын курдук
Таҥкынаан,
Чэчэгэйдэрин тыаһа
Чугуунай хобордоох тыаһын курдук
Чуҥкунаан,
8600	Чабырҕайдарын тыаһа
Тимир хобордоох тыаһын курдук
Тиҥкинээн,
Көхсүлэрин тыаһа
Көҥдөй уһаат тыаһын курдук
Күбүргээн,
Охсуһа сырыттылар.
Үс күннүк сиргэ
Үөгүүлэрэ иһилиннэ,
Түөрт күннүк сиргэ
8610	Тойуктара чугдаарда,
Биэс күннүк сиргэ
Батастарын тыаһа лыҥкынаата,
Алта күннүк сиргэ
Айдааннара иһилиннэ,
Сэттэ күннүк сиргэ
Сырбатыһар тыастара иһилиннэ,
Аҕыс күннүк сиргэ
Атахтарын тыаһа арбыйда,
Тоҕус күннүк сиргэ
8620	Тиҥилэхтэрин тыаһа ньиргийдэ,
Уон күннүк сиргэ
Уллуҥахтарын тыаһа билиннэ.
Ириэнэх буору
Иэччэхтэригэр диэри
Ибили тэбистилэр,
Тоҥ буору
Тобуктарыгар диэри
Тобулута тэбистилэр,
Үрүҥ буору өттүктэригэр диэри
8630	Тоҕо кэстилэр.
Ити курдук
Ый орулуур отут хонугун
Усталаах-туоратыгар
Тохтоло суох охсустулар.
Адьарайым ааттааҕа,
Киһи эрэ буоллар,
Ийэ-хара көлөһүнэ
Иэнинэн халыйда,
Аҕа көлөһүнэ 
8640	Арҕаһынан чаалыйда,
Томтор сиргэ
Туруйалыыр буолла,
Аппа сиргэ
Ат-бут буолла.
Ол буолбут күтүрү
Дьүрү Бөҕө
Киһилиэ баара дуо?
Үөгүлүү түстэ да,
Өрө көтөн тахсан иһэн,
8650	Уһун дурбуу батаһынан
Моойдоох баһын
Быта курдук
Быһа дайбаан
Өлөрөн кэбистэ уонна
Абааһы уолун
Көҥдөй көхсүн 
Көҥүтэ тэпсэн,
Ый ыһыаҕа,
Күн күдэнэ,
8660	Суор сэмсэтэ,
Кукаакы аһылыга оҥордо.
Аны төрдүс абааһы
Утары хаамта,
Биһи да киһибит
Дьүрү Бөҕө
Куттана-чаҕыйа барбата,
Утары хаамта.
Сүүлүн саҕанааҕы
Сүҥкэн атыыр
8670	Оҕустар курдук
Үс түүннээх күнү мэлдьи
Төгүрүйэ хаамсан,
Күрдьүөтэһэ сырыттылар.
Кыыһырар хааннара
Кырыыларынан киирэн
Кыынньан бардылар,
Уордайар санаалара
Ойоҕосторунан киирэн
Уордайан бардылар,
8680	Хадаар санаалара
Хабарҕаларыгар хаайтарда,
Өлөрсөр өһүөннэрэ
Көмөҕөйдөрүгэр мөҕүстэ,
Удурҕаччы санаалара
Уолуктарыгар мунньулунна.
Төрдүс күннэрэ үүнүүтүгэр
Кыырыктаах биилээхтэрин
Сыыйыта тардан ыланнар,
Кыланса-кыланса
8690	Кырбаһан барбыттара
Кыраланан хаалбытын
Илиилэрин таһынан
Киэр илгэн кэбистилэр;
Торҕо биилээхтэрин
Төлүтэ тардан ыланнар,
Тохтоло суох тобуойдаспыттара
Тоһута ыстанан хаалбытын
Илиилэрин таһынан
Киэр илгэн кэбистилэр;
8700	Саабылаан батастарын ыланнар,
Часкыйа-часкыйа
Дайбаһан барбыттара
Имииһит иэтин курдук
Иэҕиллэн хаалбытын
Илиилэрин таһынан
Киэр илгэн кэбистилэр;
Өргөстөөх үҥүүлэрин ыланнар,
Үөгүлэһэ-үөгүлэһэ
Өтөрүтэ түһүспүттэрэ
8710	Үрүөх үрэр быһах курдук
Өҕүллэн хаалбытын
Илиилэрин таһынан
Киэр илгэн кэбистилэр;
Биэс уон бууттаах
Мэрилиир мээчиктэрин ыланнар,
Чэчэгэйдэрин туһунан
Чэллиргэтиһэ оонньообуттара
Ньиччэритэ сынньыһан
Кып-кыра түү мээчик саҕа буолтун
8720	Илиилэрин таһынан
Киэр илгэн кэбистилэр.
Кыланса түстүлэр да
Кыһыл илиилэринэн,
Эккирэһэ түстүлэр да
Эт сутуруктарынан
Эттэһэн бардылар.
Охсуһуу улаханын охсустулар,
Кырбаһыы кытаанаҕын кырбастылар,
Тэбиэлэһии чиҥин тэбиэлэстилэр.
8730	Уй истээх,
Уҕалдьы тыллаах,
Уу харахтаах,
Уһаты уллуҥахтаах,
Улаан ньуурдаах,
Ураһа сонноох
Урааҥхай саха
Уулааҕынан-хаардааҕынан
Унаарыччы көрөн
Оломун булбат
8740	Оһолун-содуомун олохтоон
Охсуһа турдулар.
Киэҥ халлаан кэдэҥнээтэ,
Ыраас халлаан ыыстыйда,
Маҥан халлаан баланыйда,
Үтүө халлаан өлбөөдүйдэ,
Сардаҥалаах халлаан саппаҕырда,
Туналҕаннаах халлаан тордоҕурда,
Килбиэннээх халлаан киртийдэ.
Идэмэр бөҕө
8750	Иҥэрсийэн түстэ,
Содуом бөҕө
Сордооҕо буулаата.
Илбис кыыһа
Эккирэтэ сылдьан иэрийдэ,
Сах кыыһа
Батыһа сылдьан часкыйда,
Оһол уола
Ойоҕолуу сылдьан орулаата.
Кыырыктаах биилээхтэр биир туспа
8760	Кыланса-кыланса
Кырбаһан бардылар,
Торҕо биилээхтэр биир туспа
Тохтоло суох тобуойдастылар,
Саабылаан батастар биир туспа
Часкыйа-часкыйа
Дайбаһан бардылар.
Ити курдук
Ый орулуур отут хонугун
Усталаах-туоратыгар
8770	Тохтоло суох охсустулар.
Адьарайым ааттааҕа,
Киһи эрэ буоллар,
Ийэ-хара көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда,
Тыына-быара кылгаата,
Көхсүн тыаһа күрдүргээтэ.
Орто дойду оҕото
8780	Будулҕан туман тыыннаах
Балысхан айаннаах
Буурул аттаах
Дьүрү Бөҕө
Туттаҕын аайы
Туура мускуйар буолла,
Таарыйдаҕын ахсын 
Тиэрэ анньар буолла,
Садьыйдаҕын ахсын 
Умса хорутар буолла,
8790	Тэптэҕин аайы
Олордьу охсор буолла.
Биир күүстээх охсуутунан
Олордьу охсон түһэрэн баран,
Саабылаан батаһынан
Абааһы уолун
Моойдоох баһын
Быта курдук
Быһа дайбаан
Өлөрөн кэбистэ.
8800	Көҥдөй көхсүн
Көҥүтэ тэпсэн,
Ый ыһыаҕа,
Суор сэмсэтэ,
Кукаакы аһылыга оҥордо.
Аны бэһис абааһы
Утары хаамта,
Биһиги киһибит да
Куттана-чаҕыйа барбата,
Утары хаамта.
8810	Абааһы уола
Таллан аал баҕыырын курдук
Тимир баҕыыр тыҥыраҕынан
Харбаабытынан барда,
Айыы оҕото
Алтан дьаакыр сутуругунан
Уу дьулайга
Охсубутунан барда.
Хааннарын көрө-көрө халыарыйан,
Кыһылларын көрө-көрө кыынньан,
8820	Охсуһуу улаханын охсустулар,
Кырбаһыы кытаанаҕын кырбастылар,
Тэбиэлэһии чиҥин тэбиэлэстилэр.
Куула тыаны
Кумаардааҕы кулун
Кутуругун курдук
Түҥ-таҥ үктээтилэр,
Халдьаайы хара тыатын
Тигээрдээҕи ынах
Кутуругун курдук
8830	Тиэрэ-таары тэбистилэр.
Араат байҕал
Хоту-соҕуруу долгуйда,
Орто туруу дойду тордуйалара
Туос хотоҕос курдук түллэҥнээтэ,
Дьөлөрү үтүгэн түгэҕэ
Иэн иҥиирин курдук сыыйылынна.
Киэҥ халлаан кэдэҥнээтэ,
Ыраас халлаан ыыстыйда,
Маҥан халлаан баланыйда,
8840	Үтүө халлаан өлбөөдүйдэ,
Сардаҥалаах халлаан тордоҕурда,
Килбиэннээх халлаан киртийдэ.
Сир ийэни
Иҥнэри үктээбиттэрэ — 
Өрүс балыктаах
Өлүү уута 
Өрө дэбилийдэ.
Бу кэмҥэ
Арҕаа халлаан истиэнэтин
8850	Алын өттүгэр олохтоох
Сэттэ уоннарын ааспыт
Эмээхсин өттө
Өлөөрү өөкөйдө,
Сэттэлэрин ааспыт
Оҕо өттө
Өлөөрү ыксатта.
Ити курдук
Ый орулуур отут хонугун
Усталаах-туоратыгар
8860	Тохтоло суох охсустулар.
Айыы оҕото барахсан
Ийэ-хара көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда,
Суорат мэйиитэ туймаарда,
Иэдьэгэй мэйиитэ иэдэйдэ,
Хааһы мэйиитэ хамсаата,
Сиһин үөһэ хамсаата,
8870	Киинэ таҕыста;
Сындааһына сыыйыллан
Сылайан барда,
Ахсым бэйэтэ ахсаата,
Дохсун бэйэтэ тохтоото,
Тыына-быара кылгаата,
Көхсүн тыаһа күрдүргээтэ уонна
Аҕатын Хорула Боотуру ыҥыран,
Саҥа саҥаран
Сандаа көмүс тииһэ
8880	Турталдьыйа оонньуу
Турбута эбитэ үһү:
— Дьиэ-буо, дьиэ-буо!
Орто дойду
Оройунан оонньуур
Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
8890	Хорсун-хоодуот
Хорула Боотур аҕам!
Ыраах буолларгын
Ыксалаһа тардыый,
Чугас буолларгын
Чугаһыы охсууй,
Үөһээ буолларгын
Үөрбэ буолан түс!
Миигин абааһы уола
Сиэри сирэйдэннэ,
8900	Аһаары айахтанна!!!
Сотору кэминэн
Кынаттаах кытыгыраһа
Кутуругар хоболоох,
Курулас куорсуннаах,
Моонньугар мойбордоох
Мохсоҕол көтөрүм барахсан
Кырылыы көтөн кэлэн
Кынатын кыптыыйдыы тутунна да,
Суос-соҕотохто
8910	Супту суйулаан
Куһугурайан түһэн
Луглас гына олоро биэрдэ да уонна
Үҥкүрүҥнээтэ да,
Хорула Боотур
Илэ бэйэтинэн буолан хаалла.
Улуу бухатыыр
Уолун диэки
Эргим-ургум,
Эргэс-чэргэс
8920	Эриличчи көрбүтэ:
Оҕото сиритэ сынньыллан,
Сэттэ сиринэн
Сиикэй баастаммыт эбит,
Хайыта сынньыллан,
Аҕыс сиринэн
Аһаҕас баастаммыт эбит,
Тобулута охсуллан,
Тоҕус сиринэн
Ойбон баастаммыт эбит.
8930	    Ону көрөн баран,
Орто дойду 
Оройунан оонньуур
Улуу дуолана
Хорула Боотур
Киирэр хаана киирэн,
Киил мас курдук
Кинэччи таттарда,
Чоруун мас курдук
Чоноччу таттарда,
8940	Харсаах мас курдук
Ханаччы таттарда,
Сирэйиттэн-хараҕыттан
Сиэрэ уота
Сирдьигинии тоҕунна,
Хааһыттан-хараҕыттан
Хатат уота саккыраата.
Уҥа хараҕа
Уоһун диэки
Умса тардан
8950	Умайар чолбон курдук
Умайан тырымнаата,
Хаҥас хараҕа
Хааһын диэки
Хаанньары тардан
Хатааһын чолбонун курдук
Хаһылыччы умайда;
Ааттаах киһи
Алтан аалыытын курдук
Адьырыс гына түстэ,
8960	Күүстээх киһи
Көмүс аалыытын курдук
Көҕөрүс гына түстэ,
Дьэбир хаана киирэн
Дьэбин уутун курдук
Дьэбидис гына түстэ уонна
Кыыһырбыт киһи быһыытынан 
Тыылла-хабылла
Саҥа саҥара,
Сандаа көмүс тииһэ
8970	Турталдьыйа оонньуу
Турбута эбитэ үһү:
— Адьарай аххаҕа,
Көстүбэт көлдьүнэ,
Илиэһэй бэрдэ,
Дириҥ дойду дьирбинэ,
Түгэх дойду
Түүн сырыылаах
Түрүлүүр түөкүнэ!
Сэрэн-сэрбэн,
8980	Сэрэппэккэ сиэтэ,
Өйдөппөккө өлөрдө диэйиккин!!
Мин оҕобун
Бүдүрүйбэт сүһүөхтээххэ,
Хайдыбат халыҥ тириилээххэ холуурум.
Сэттэ сиринэн
Сиритэ сынньан
Сиикэй баастаабыккын,
Аҕыс сиринэн
Хайыта сынньаҥҥын
8990	Аһаҕас баастаабыккын,
Тоҕус сиринэн
Тобулута охсоҥҥун
Ойбон баастаабыккын.
Аны мин бэйэҕин
Умса уураммын
Уодьугаҥҥын тутаммын,
Тор тэһииҥҥин тардаммын,
Иттэннэри уураммын
Искин тыыраммын,
9000	Аҕыс ойоҕоскун 
Ааҕа оонньуом,
Тоҕус ойоҕоскун
Тоһуталыы оонньуом.
Уһун уҥуоххун
Урусхал гынан кэһиэм,
Кылгас уҥуоххун
Кыдьымах гынан кэһиэҕим!!!
Адьарай ааттааҕа
Сындааһына сыыйыллан,
9010	Торо тостон,
Тугу да саҥарбата.
Иирсээннэрэ эрдэ биллибит,
Этиһиилэрэ эрдэ бүппүт
Дьон быһыыларынан,
Орулаһа-орулаһа
Охсуһан бардылар,
Кыланыһа-кыланыһа
Кырбаһан бардылар,
Сымарына-сымарына
9020	Сырбатыһан бардылар,
Үөгүлэһэ-үөгүлэһэ
Өттүктэһэн бардылар,
Хаһыытаһа-хаһыытаһа
Халбарыйсан бардылар,
Хабырына-хабырына
Хатыйсан бардылар;
Иэмэх талах курдук
Эрийсэн бардылар,
Үөл мас курдук
9030	Үлтү кумаластылар;
Иҥиирдэрин тыаһа,
Харса сылдьар
Атыыр оҕустар муостарын 
Тыаһын курдук,
Лачыгыраһа түстүлэр.
Хахай кыыллыы
Харбаһан бардылар,
Эһэ кыыллыы
Эһиэлэһэн бардылар,
9040	Баабыр кыыллыы
Бырахсан бардылар,
Сиэгэн кыыллыы
Сиһиктэһэн бардылар,
Үүс кыыллыы
Үлүскэнник кииристилэр.
Кимиэллээхтик киирсэн бардылар,
Кэмнээх киирэ курдук
Кэтиэлэһэн бардылар,
Харахтаах хаантаар курдук
9050	Тардыалаһан бардылар,
Ыйаахтаах ыйааһын курдук
Ылсан бардылар.
Дьулайдарын тыаһа
Тимир солуур тыаһын курдук
Таҥкынаан,
Чэчэгэйдэрин тыаһа
Чугуунай хобордоох тыаһын курдук
Чуҥкунаан,
Чабырҕайдарын тыаһа
9060	Тимир хобордоох тыаһын курдук
Тиҥкинээн,
Көхсүлэрин тыаһа
Көҥдөй уһаат тыаһын курдук
Күбүргээн,
Охсуһа сырыттылар.
Солуута суох
Соххор содуома
Манна буолла,
Баһа-атаҕа биллибэт
9070	Балай бардама
Манна буолла,
Кулҕааҕа суох кулуппаайдаһыыта
Манна буолла,
Тыла суох тобуойдаһыыта
Манна буолла,
Саҥалаах сырбатыһыыта
Манна буолла,
Аҥар харахтаах анньыалаһыыта
Манна буолла,
9080	Хараҕа суох харбыалаһыыта
Манна буолла,
Кэлэҕэй килээптэһиитэ
Манна буолла,
Дүлэй доргутуһуута
Манна буолла,
Акаары аамакыйданыыта
Манна буолла.
Үс күннүк сиргэ
Үөгүүлэрэ иһилиннэ,
9090	Түөрт күннүк сиргэ
Тойуктара чугдаарда,
Биэс күннүк сиргэ
Батастарын тыаһа лыҥкынаата,
Алта күннүк сиргэ
Айдааннара иһилиннэ,
Сэттэ күннүк сиргэ
Сырбатыһар тыастара иһилиннэ,
Аҕыс күннүк сиргэ
Атахтарын тыаһа арбыйда,
9100	Тоҕус күннүк сиргэ
Тиҥилэхтэрин тыаһа ньиргийдэ,
Уон күннүк сиргэ
Уллуҥахтарын тыаһа билиннэ.
Ириэнэх буору
Иэччэхтэригэр диэри
Ибили кэстилэр,
Тоҥ буору
Тобуктарын хараҕар диэри
Тоҕо кэстилэр.
9110	    Ити курдук
Ый орулуур отут хонугун
Усталаах-туоратыгар
Тохтоло суох охсустулар.
Адьарайым ааттааҕа,
Киһи эрэ буоллар,
Ийэ-хара көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда,
9120	Тыына-быара кылгаата,
Көхсүн тыаһа күрдүргээтэ,
Эт бэйэтэ элэйдэ,
Сыа бэйэтэ сылайда,
Сытынньаҥ мас үөнүн курдук
Сытыкан сыыҥа
Муннуттан саккыраата,
Сир сиигэ үөн курдук
Күөх көйүк көлөһүнэ
Сүүһүттэн саккыраата;
9130	Үрүт күүһэ үгдэрийдэ,
Алын күүһэ алларыйда.
Тэхтир сиргэ
Тэмтэрийэр буолла,
Аппа сиргэ
Ат-бут буолла,
Томтор сиргэ
Туруйалыыр буолла.
Ол буолбут күтүрү
Орто дойду
9140	Оройунан оонньуур
Улуу дуолана
Хорула Боотур
Киһилиэх киһи буолбата,
Үөгүлүү түстэ да,
Өрө көтөн тахсан иһэн,
Уһун дурбуу батаһынан
Абааһы уолун
Моойдоох баһын
Быта курдук
9150	Быһа дайбаан
Өлөрөн кэбистэ.
Көҥдөй көхсүн
Көҥүтэ тэпсэн,
Ый ыһыаҕа,
Күн күдэнэ,
Суор сэмсэтэ,
Кукаакы аһылыга оҥордо.
Ол кэнниттэн
Тоторбот Баай
9160	Дьиэтигэр киирэн баран,
Өргөстөөх үҥүүтүн ылан,
Тоторботу тирээн туран,
Саҥа саҥаран 
Саймаһыппытынан барда:
— Дьиэ-буо, дьиэ-буо!
Дьэ, Тоторбот Баай,
Тосту тотоҥҥун,
Кэдирги байаҥҥын,
Соҕотохтуу суоһаан
9170	Суон сурахтанан,
Аҥардастыы айбардаан
Албан аатыраҥҥын,
Тугу да хоҥоруугар
Хоннорбот буолбуккун.
Мин оҕобун — 
Будулҕан туман тыыннаах
Балысхан айаннаах
Буурул аттаах
Дьүрү Бөҕөнү
9180	Суох оҥороору,
Ити айылаах элбэх
Адьарай ааттааҕын
Адалытан таһаарбытыҥ дуо?
Сип-сибилигин
Өргөстөөх үҥүүнэн
Сиһиҥ үөһүн 
Өтөрү түһэн
Өлөрөн кээһиэм ээ, хата!!
Били уоран-талаан кэлбит
9190	Аккыт баар дуо?!
Аны туох да
Үөнэ-курдьаҕата суох
Олоруом диэтэххинэ,
Тыыннаах хаалларыам!
Итини истэн баран,
Тоторбот Баай
Субу маннык диэн
Саҥалаах буола
Турбута эбитэ үһү:
9200	— Дьиэ-буо, дьиэ-буо!
Абааһы бөҕөнү ыҥыттаран
Адалытан таһаараммын,
Иитэ биллибэт иэдээни,
Аата биллибэт алдьархайы оҥотторбут
Ыарахан буруйдаахпын.
Үнүйэ Дьаархан атын сиэбит
Эмиэ ыар буруйдаахпын.
Ону ат оннугар аты,
Бэйэм ааттаах сүүрүк
9210	Чолооһо диэн аппын биэриэм.
Тойонуом, өлөрүмэ!
Аны уолаттарым да, бэйэм да
Туох да үөнэ-курдьаҕата суох
Олоруохпут диэн биир бигэ
Мэктиэ тылбын биэрэбин!!
Хорула Боотур
Тоторбот Баай
Чолооһо диэн ааттаах атын ылан миинэн,
Дьүрү Бөҕө бэйэтин атын миинэн,
9220	Дойдуларын диэки
Айаннаабыттара эбитэ үһү.
Ол курдук этэҥҥэ үчүгэйдик
Дойдуларыгар айаннаан тиийбиттэрэ — 
Дьонноро уруйдуу-айхаллыы көрсүбүттэр.
Сотору кэминэн
Үнүйэ Дьаархан 
Билсэ кэлэ сылдьан,
Атын илдьэ барбыта үһү.
Кэлиҥҥи кэмҥэ
9230	Тоторбот Баай уолаттарынаан
Туох да үөнэ-курдьаҕата суох,
Киһи киһи курдук
Олорбуттар эбит.
Хорула Боотур кэргэнинээн,
Оҕолорунаан бука бары
Үүт турааннык,
Үчүгэй баҕайытык
Олорбуттар эбит.
Арай биирдэ
9240	Будулҕан туман тыыннаах
Балысхан айаннаах
Буурул аттаах
Дьүрү Бөҕө
Тус илин диэки
Кэргэн кэпсэтэ айаннаабыт.
Ол айаннаан иһэн
Атыттан түһэн,
Уот оттон баран,
Субу маннык диэн
9250	Саҥалаах буола,
Сандаа көмүс тииһэ
Турталдьыйа оонньуу
Турбута эбитэ үһү:
— Дьиэ-буо, дьиэ-буо!
Аал уотум иччитэ,
Хатан Тэмиэрийэ
Аан Уххан тойон эһэм уонна
Аартык иччитэ
Хаакырдаан Бөҕө!
9260	Үөрүҥ-көтүҥ,
Күлүм-аллайыҥ!
Арыылаах алаадьынан
Айах тутан 
Айхаллаан эрэбин.
Бу хайалара
Бэрик-туһах бэрсэн
Амалыйа туойдуҥ диэтэргит,
Орто дойду
Оройунан оонньуур
9270	Улуу дуолана
Анысханнаах алыа маҥан халлаан
Үөһээ хаттыгаһыгар тура төрөөбүт
Добун-дохсун сырыылаах
Маҥан ала аттаах
Хорсун-хоодуот
Хорула Боотур диэн аҕалаах,
Сардаана Куо диэн ийэлээх,
Ахсыма Куо диэн балыстаах,
Будулҕан туман тыыннаах
9280	Балысхан айаннаах
Буурул аттаах
Дьүрү Бөҕө
Кэргэн кэпсэтэ диэн
Айаннаан иһэбиэн!!!
Ити кэнниттэн
Хаакырдаан Бөҕө
Илэ бэйэтинэн
Баар буола түстэ,
Саҥа саҥаран
9290	Саймаһыппытынан барда:
— Дьиэ-буо, дьиэ-буо!
Аартык иччитэ
Хаакырдаан Бөҕө диэн
Мин буолабын.
Оҕобут Дьүрү Бөҕө
Биэс тарбаҕын бэрсиитэ
Минньигэс буолар эбит,
Уон тарбаҕын уунуута
Бойум* буолар эбит.
9300	Сылдьарыҥ былаһын тухары
Тыалы-хаары,
Силлиэни-самыыры
Түһэриэхпит суоҕа!!
Субу мантан тус илин диэки
Дэлбиргэ Эбэ Хотуҥҥа олохтоох
Айыы Толлойо тойон уонна
Аан Туомайаан хотун диэн
Ыаллар олорор буолуохтаахтар.
Олор кыыстара — 
9310	Туллукчаана Куо,
Ол аналыҥ буолуохтаах.
Ол эрэн, ол кыыскар
Үөһээ дойду
Үлүскэннээх бэттэрэ,
Үс бырааттыы абааһылар
Күтүөттээн олороллор диэн
Илбис кыыһа эдьийим
Этэ дьиэһийэн ааспыта,
Бэҕэһээ түөртүүр ыам саҕана.
9320	    Инньэ диэн баран,
Хаакырдаан Бөҕө
Сүтэн хаалла.
Дьүрү Бөҕө атын миинэн
Салгыы айаннаата.
Көбдүргэн сири
Көҥүтэ тирэннэрдэ,
Ириэнэх буору 
Ибили кэстэрдэ,
Былыык* буору
9330	Баллырҕаччы кэстэрдэ,
Туой буору 
Тоҕо кэстэрдэ.
Куула тыаны
Кумаардааҕы кулун
Кутуругун курдук
Түҥ-таҥ үктэттэ,
Халдьаайы хара тыатын
Тигээрдээҕи ынах
Кутуругун курдук
9340	Тиэрэ-таары тэбистэрдэ.
Хатыҥ маһы
Хайыта тэптэрбитэ
Хотун дьахтар буолан
Хаһыытыы хаалла,
Ириэнэх маһы
Ибили кэстэрбитэ
Иирээки киһи курдук
Илгистэ хаалла,
Сыгынах маһы
9350	Сыҕарыта тэптэрбитэ
Сырҕан эһэ буолан
Ырдьыгыныы хаалла,
Тоҥ маһы
Тоһута тэптэрбитэ
Тойон киһи буолан
Ордоотуу хаалла,
Үөт маһы
Үлтүрүтэ тэптэрбитэ
Үчүгэй Үөдүйээн буолан
9360	Үөгүлүү хаалла,
Ыарҕа талаҕы
Тоҕо кэстэрбитэ
Ытанньах уол буолан
Ытыы хаалла,
Бэс маһы
Эмтэритэ тэптэрбитэ
Бэтиэхэлээх уол буолан
Бээҕинии хаалла.
Тыйыс тыал салгыйда,
9370	Сирилэс силлиэ сэтэрэн барда,
Алта анысханнаах
Холорук аргыстанна,
Сэттэ силлиэлээх
Холорук сирдьиттэннэ,
Аҕыс аргыардаах
Холорук арыалдьыттанна,
Тоҕус дорҕоонноох
Холорук доҕордонно.
Ити курдук
9380	Өөр дуу, өтөр дуу айаннаан,
Дэлбиргэ Эбэ Хотуҥҥа
Тиийэн кэллэҕэ.
Ааттаах алаас
Кэрэ айылҕатын
Кэрийэ көрбүтэ:
Иилии эргийэ кэриэтэ
Бэс мастаах
Халдьаайы тыа
Суугунуу турар,
9390	Эбэ хотун
Үөс өттүн диэки
Одуулаан көрдөххө,
Хатыҥ арыы тыалар
Ханыылаһан үүммүттэр эбит.
Алаас эбэ хотун
Уҥуоргу өттүгэр
Сүүнэ улахан дьиэ
Турара көһүннэ.
Биһиги киһибит
9400	Ол дьиэ диэки
Айаннатан тамаһытта.
Ол тиийэн
Атын сэргэҕэ баайан баран,
Дьиэҕэ киирбитэ — 
Дьиэлээхтэр уку-суку
Олороохтууллар эбит.
Будулҕан туман тыыннаах
Балысхан айаннаах
Буурул аттаах
9410	Дьүрү Бөҕө
Саҥа саҥаран
Саймаһыппытынан барда:
— Дьиэ-буо, дьиэ-буо!
Дьиэлээхтэр, туох сонуннаах,
Сэһэннээх ыалларгытый?
Мин аналлаах доҕорум,
Туһааннаах хотунум 
Буолуохтаах киһини
Кэргэн кэпсэтэ
9420	Кэлэн турабыан!
Били Алампа ырыатыгар хоһулларыныы,
Үрүҥ туллук эрэ мөлбөстүүр,
Ылбаҕайдыыр эрэ чыычааҕыам,
Ыраастыыра эрэ бөлтөрдүүр
Доҕойумалыыр эрэ доҕоруом
Туллукчаана Куо баар дуо?
Бу ханнык киһи кэлэн
Амалыйа туойда диэтэргит,
Орто дойду
9430	Оройунан оонньуур
Улуу дуолана
Анысханнаах алыа маҥан халлаан
Үөһэ хаттыгаһыгар тура төрөөбүт
Добун-дохсун сырыылаах
Маҥан ала аттаах
Хорсун-хоодуот
Хорула Боотур диэн аҕалаах,
Сардаана Куо диэн ийэлээх,
Ахсыма Куо диэн балыстаах,
9440	Будулҕан туман тыыннаах
Балысхан айаннаах
Буурул аттаах
Дьүрү Бөҕө диэн ааттаахпыан!
Итини истэн баран,
Айыы Толлойо тойон
Саҥа саҥара
Сатарыта турбута эбитэ үһү:
— Дьиэ-буо, дьиэ-буо!
Биһигини муҥ булан,
9450	Кыһалҕа кыпчыйан,
Эрэй эҥэрдэһэн олорор ыалларабыт.
Кыыспытыгар Туллукчаана Куоҕа
Үс бырааттыы
Үөһээ дойду
Үлүскэннээх бэттэрэ,
Обот соллоҥноохторо,
Одьурҕаччы майгылаахтара
Күтүөттээбиттэрэ үс хонно.
Ити таһырдьа 
9460	Хоспоххо тутан олордобут.
Хата биһигини
Көмүскүүр-харыһыйар
Оҕо көһүннэ.
Хары күүһүнэн харбаһаҥҥын
Турута мускуйан,
Илиэһэй бэттэрин иҥнэртээ,
Көстүбэт көлдьүннэрин күөлэһитэлээ,
Адьарай адьырҕаларын
Анныгар баттаталаа.
9470	Саргы-дьаалыҥ салалыннын,
Уруйуҥ-айхалыҥ улааттын!!!
Итини истэн баран,
Дьүрү Бөҕө таһырдьа таҕыста.
Ол тахсан
Хоспоҕу өҥөйөн көрбүтэ:
Үс адьарай ааттааҕа
Сыалаах эти сыымайдаан
Аһыы-сии олороллор эбит.
Ону көрөн баран,
9480	Орто дойду оҕото
Киирэр хаана киирэн,
Киил мас курдук
Кинэччи таттарда,
Харсаах мас курдук
Ханаччы таттарда,
Чоруун мас курдук
Чоноччу таттарда,
Сирэйиттэн-хараҕыттан
Сиэрэ уота
9490	Сирдьигинии тоҕунна,
Хараҕыттан-хааһыттан
Хатат уота саккыраата,
Сүүһүн хаана
Сүүрэлии оонньоон
Сулус уотунан умайан,
Наахара хааннанна,
Наахатта дьүһүннэннэ уонна
Кыыһырбыт киһи быһыытынан
Тыылла-хабылла
9500	Саҥа саҥаран,
Сандаа көмүс тииһэ
Турталдьыйа оонньуу
Турбута эбитэ үһү:
— Дьиэ-буо, дьиэ-буо!
Үөһээ дойду
Үлүскэннээх бэттэрэ,
Обот соллоҥноохторо,
Одьурҕаччы майгылаахтара!
Арҕаһыттан тэһииннээх,
9510	Амарах сүрэхтээх,
Аһыныгас санаалаах
Айыы хаан аймахтарын
Алыс диэн атаҕастаабыккыт,
Көхсүттэн көнтөстөөх,
Көрбүөччү харахтаах,
Көмүскэс санаалаах
Күн өркөн уустарын
Күүскэ да күөмчүлээбиккит.
Сүгүнүнэн сүктүбэт
9520	Сүдү ыал оҕото,
Аанньанан аттаммат
Атын ыал оҕото
Адаҕыйан кэллим!
Бу хайалара кэлэн
Амалыйа туойдуҥ
Диир эбит буоллаххытына,
Будулҕан туман тыыннаах
Балысхан айаннаах
Буурул аттаах
9530	Дьүрү Бөҕө диэммин!!!
Саха сиэринэн,
Биир-бииргэ киирсиэҕиҥ!
Ону истэн баран,
Адьарай ааттаахтара
Ахпа-дьахпа, 
Амаан-дьамаан
Айахтарын аһан,
Саҥа саҥаран
Сатарыта турбуттар эбитэ үһү:
9540	— Дьэ нойоон,
Дьэрэлийэн-дьэргэйэн,
Уолуккунан тыынан,
Уһуккунан дугунан
Уол оҕото быһыылааххын?!
Ол эрэн
Соҕотох аата соҕотох,
Үс аата үс ини, нохоо!
Умса миинэммит
Уодьугаҥҥын тутаммыт,
9550	Тор тэһииҥҥин тардаммыт,
Сутаакы торбос курдук
Суолга соһуохпут,
Аппах тарбыйах курдук
Аппаҕа соһуохпут,
Тааҕылаах убаһа курдук
Тыаҕа соһуохпут.
Сэрэппэккэ сиэтилэр,
Өйдөппөккө өлөрдүлэр диэйиккин!!!
Саха сиэринэн,
9560	Биир-бииргэ
Киирсэргэ сөбүлэһэбит.
Бары көмөлөөн охсуһан
Эйигин сиэммит,
Улуу Үрүҥ Аар Тойон
Дьүүлүгэр туруохпутун баҕарбаппыт!
Итини истэн баран,
Айыы оҕото
Кыыһырар хаана
Кырыытынан киирэн
9570	Кыынньан барда,
Уордайар санаата
Ойоҕоһунан кутуллан
Уордайан барда,
Хадаар санаата
Хабарҕатыгар хаайтарда,
Өлөрсөр өһүөнэ
Көмөгөйүгэр мөҕүстэ,
Удурҕаччы санаата
Уолугар мунньулунна уонна
9580	Кыыһырбыт киһи быһыытынан
Тыылла-хабылла
Саҥа саҥаран,
Сандаа көмүс тииһэ
Турталдьыйа оонньуу
Турбута эбитэ үһү:
— Көр бу, көр бу диибиэн!
Адьарай аххахтара,
Көстүбэт көлдьүннэрэ,
Обот соллоҥноохторо
9590	Тумсуларын тууһун,
Айахтарын абатын
Туох истиэ-көрүө баарай?!
Хата, бэйэҕитин
Умса уураттааммын
Уодьугаҥҥытын тутаммын,
Тор тэһииҥҥитин тардаммын,
Иттэннэри уураттааммын
Искитин тыырталааммын,
Уһун уҥуоххутун
9600	Урусхаллаан тэйиэм,
Кылгас уҥуоххутун
Кыдьымах гынан
Кыралыы оонньуоҕум!!!
Инньэ диэтэ да,
Дьиэттэн тэйиччи
Охсуһар сир булуна сүүрдэ.
Абааһылар эмиэ
Кини кэнниттэн
Сүүрэн сүөдүкүйдүлэр.
9610	    Бастакы абааһы
Биһиги киһибит диэки
Утары хаамта,
Биһиги да киһибит
Куттана-чаҕыйа барбата,
Утары хаамта.
Ити курдук
Үс түүннээх күнү мэлдьи
Сүүлүн саҕанааҕы
Сүҥкэн атыыр оҕустар курдук
9620	Төгүрүһэ хаамсан
Күрдьүөтэһэ сырыттылар.
Төрдүс күннэрэ үүнүүтүгэр
Кыырыктаах биилээхтэрин
Сыыйыта тардан ыланнар,
Кыланса-кыланса
Кырбаһан барбыттара
Кыраланан хаалбытын
Илиилэрин таһынан
Киэр илгэн кэбистилэр;
9630	Торҕо биилээхтэрин
Төлүтэ тардан ыланнар,
Тохтоло суох тобуойдаспыттара
Тоһута ыстанан хаалбытын
Илиилэрин таһынан
Киэр илгэн кэбистилэр;
Саабылаан батастарын ыланнар,
Часкыйа-часкыйа
Дайбаһан барбыттара
Имииһит иэтин курдук
9640	Иэҕиллэн хаалбытын
Илиилэрин таһынан
Киэр илгэн кэбистилэр;
Өргөстөөх үҥүүлэрин ыланнар,
Үөгүлэһэ-үөгүлэһэ
Өтөрүтэ түһүспүттэрэ
Үрүөх үрэр быһах курдук
Өҕүллэн хаалбытын
Илиилэрин таһынан
Киэр илгэн кэбистилэр;
9650	Биэс уон бууттаах
Мэрилиир мээчиктэрин ыланнар,
Чэчэгэйдэрин туһунан
Чэллиргэтиһэ оонньообуттара
Кып-кыра түү мээчик саҕа буолтун
Илиилэрин таһынан
Киэр илгэн кэбистилэр.
Кыланса түстүлэр да
Кыһыл илиилэринэн,
Эккирэһэ түстүлэр да
9660	Эт сутуруктарынан
Эттэһэн бардылар.
Охсуһуу улаханын охсустулар,
Кырбаһыы кытаанаҕын кырбастылар,
Тэбиэлэһии чиҥин тэбиэлэстилэр.
Уй истээх,
Уҕалдьы тыллаах,
Уу харахтаах,
Уһаты уллуҥахтаах,
Улаан ньуурдаах,
9670	Ураһа сонноох
Урааҥхай саха барахсан
Унаарыччы көрөн
Оломун булбат
Оһолун-содуомун олохтоон
Охсуһа турдулар.
Киэҥ халлаан кэдэҥнээтэ,
Ыраас халлаан ыыстыйда,
Маҥан халлаан баланыйда,
Үтүө халлаан өлбөөдүйдэ,
9680	Сардаҥалаах халлаан саппаҕырда,
Туналҕаннаах халлаан тордоҕурда,
Килбиэннээх халлаан киртийдэ.
Идэмэр бөҕө
Иҥэрсийэн түстэ,
Содуом бөҕө
Сордооҕо буулаата.
Сах кыыһа
Батыһа сылдьан часкыйда,
Илбис кыыһа
9690	Эккирэтэ сылдьан иэрийдэ,
Оһол уола 
Ойоҕолуу сылдьан онолуйда.
Кыырыктаах биилээхтэр биир туспа
Кыланса-кыланса
Кырбаһан бардылар,
Торҕо биилээхтэр биир туспа
Тохтоло суох тобуойдастылар,
Саабылаан батастар биир туспа
Часкыйа-часкыйа
9700	Дайбаһан бардылар,
Өргөстөөх үҥүүлэр биир туспа
Үөгүлэһэ-үөгүлэһэ
Үөлсэн бардылар.
Ити курдук
Ый орулуур отут хонугун
Усталаах-туоратыгар
Тохтоло суох охсустулар.
Адьарайым ааттааҕа,
Киһи эрэ буоллар,
9710	Ийэ-хара көлөһүнэ
Иэнинэн халыйда,
Тыына-быара кылгаата,
Көхсүн тыаһа күрдүргээтэ;
Эт бэйэтэ элэйдэ,
Сыа бэйэтэ сылайда,
Үрүт күүһэ үгдэрийдэ,
Алын күүһэ алларыйда;
Томтор сиргэ
Туруйалыыр буолла,
9720	Аппа сиргэ 
Ат-бут буолла.
Ол буолбут күтүрү
Айыы оҕото
Киһилиэх киһи буолбата,
Биир күүстээх охсуутунан
Олордьу охсон
Түһэрэн баран,
Саабылаан батаһынан
Моойдоох баһын
9730	Быта курдук
Быһа дайбаан
Өлөрөн кэбистэ.
Көҥүтэ тэпсэн,
Ый ыһыаҕа,
Күн күдэнэ,
Суор сэмсэтэ,
Кукаакы аһылыга оҥордо.
Аны иккис абааһы
Утары хаамта,
9740	Биһиги киһибит да
Куттана-чаҕыйа барбата,
Утары хаамта.
Адьарай ааттааҕа
Эт бэйэтинэн,
Илэ дьүһүнүнэн
Кыайыа суоҕун өйдөөтө,
Суос-соҕотохто
Умсаннары холоруктаата,
Урбачыс гынна да,
9750	Туох да торҕо биилээҕэ хоппот
Суорба таас
Хара килэдьи
Киһи буолан хаалла,
Тыҥыраҕын сараппытынан
Түһэн барда.
Икки тумул таас хайа
Ыпса түһэрин курдук
Түөс-түөстэриттэн
Өрө тэйсэ түстүлэр.
9760	Хайа хайдарын курдук
Хардары-таары харбастылар,
Көмүк суулларын курдук
Куду-хады куустустулар,
Сир сиҥнэрин курдук
Лип-лап кииристилэр,
Түлэс-балас түһүстүлэр,
Түҥнэри-таҥнары эристилэр.
Харах тэстиэ диэн
Харыстаһа барбатылар,
9770	Хаарыан хааммыт тохтуо диэн
Харааста санаабатылар,
Илии алдьаныа диэн
Имнэрин да таттарбатылар,
Атах алдьаныа диэн
Айыыргыы санаабатылар,
Тобук тостуо диэн
Толкуйдуу барбатылар,
Өрөһө-үөс диэн өйүлээбэтилэр.
Сутуруктарын тыаһа
9780	Тоҥ балта тыаһын курдук
Тохтообокко чуҥкунаата,
Охсуһуу улаханын охсустулар,
Кырбаһыы кытаанаҕын кырбастылар,
Тэбиэлэһии чиҥин тэбиэлэстилэр,
Ыыс быдаанынан тыыннылар.
Тыйыс тыал салгыйда,
Сирилэс силлиэ
Сэтэрэн барда,
Хаҕыс хахсаат тыал
9790	Хахайдыы хаһыырда,
Добун-дохсун
Холорук түстэ,
Улуу буурҕа 
Улуйа оонньоото,
Араат байҕал
Хоту-соҕуруу долгуйда.
Тарбыйаҕы тоҥот баттаары гынна,
Кулуну хомурах көмөөрү гынна,
Кэлэр кэнчээри 
9800	Кэхтээри гынна,
Төрүүр төрүөх 
Төннөөрү гынна.
Тыымпы күөллэр
Биттэхтиин тиэриллэн
Дэбидиһэ тоҥнулар,
Көлүйэ күөллэр
Көппөхтүүн оргуйан
Дөйө тоҥнулар.
Ити курдук
9810	Ый орулуур отут хонугун
Усталаах-туоратыгар
Тохтоло суох охсустулар.
Адьарайым ааттааҕа,
Киһи эрэ буоллар,
Ийэ-хара көлөһүнэ
Иэнинэн халыйда,
Аҕа көлөһүнэ
Арҕаһынан чаалыйда.
Эт бэйэтэ элэйдэ,
9820	Сыа бэйэтэ сылайда,
Үрүт күүһэ үгдэрийдэ,
Алын күүһэ алларыйда,
Тыына-быара кылгаата,
Көхсүн тыаһа күрдүргээтэ,
Саҥа төрөөбүт
Тарбыйах курдук
Бадьаалаан хаамар буолла.
Ол буолбут күтүрү
Айыы оҕото Дьүрү Бөҕө
9830	Киһилиэх киһи буолбата,
Түҥнэри анньан
Түһэрэн баран,
Өргөстөөх үҥүүтүн ылан,
Хайҕахтаах хара быарын
Хайа тайан 
Өлөрөн кэбистэ.
Көҥдөй көхсүн
Көҥүтэ тэпсэн,
Ый ыһыаҕа,
9840	Күн күдэнэ,
Суор сэмсэтэ,
Кукаакы аһылыга оҥордо.
Аны үһүс абааһы
Утары хаамта,
Биһиги да киһибит 
Куттана-чаҕыйа барбата,
Утары хаамта.
Адьарай ааттааҕа
Таллан аал баҕыырын курдук
9850	Тимир баҕыыр тыҥыраҕынан
Харбаабытынан барда,
Айыы оҕото
Алтан дьаакыр сутуругунан
Абааһы уолун
Уу дьулайга охсубутунан барда.
Куула тыаны
Кумаардааҕы кулун
Кутуругун курдук
Түҥ-таҥ үктээтилэр,
9860	Халдьаайы хара тыатын
Тигээрдээҕи ынах
Кутуругун курдук
Тиэрэ-таары тэбистилэр.
Охсуһуу улаханын охсустулар,
Кырбаһыы кытаанаҕын кырбастылар,
Тэбиэлэһии чиҥин тэбиэлэстилэр.
Кыһылларын көрө-көрө кыынньан,
Хааннарын көрө-көрө халыарыйан
Охсуһа турдулар.
9870	    Араат байҕал
Хоту-соҕуруу долгуйда,
Орто туруу дойду тордуйалара
Туос хотоҕос курдук түллэҥнээтэ,
Дьөлөрү үтүгэн түгэҕэ
Иэн иҥиирин курдук сыыйылынна.
Киэҥ халлаан кэдэҥнээтэ,
Ыраас халлаан ыыстыйда,
Маҥан халлаан баланыйда,
Үтүө халлаан өлбөөдүйдэ,
9880	Сардаҥалаах халлаан саппаҕырда,
Туналҕаннаах халлаан тордоҕурда,
Килбиэннээх халлаан киртийдэ.
Сир ийэни
Иҥнэри үктээбиттэрэ — 
Өрүс балыктаах 
Өлүү уута
Өрө дэбилийдэ.
Бу кэмҥэ
Арҕаа халлаан истиэнэтин
9890	Алын өттүгэр олохтоох
Сэттэ уоннарын ааспыт
Эмээхсин өттө
Өлөөрү өөкөйдө,
Сэттэлэрин ааспыт 
Оҕо өттө
Өлөөрү ыксатта.
Адьарайым ааттааҕа,
Киһи эрэ буоллар,
Хааһы мэйиитэ хамсаата,
9900	Ириҥэ мэйиитэ иэдэйдэ,
Суорат мэйиитэ туймаарда,
Сиһин үөһэ хамсаата,
Киинэ таҕыста.
Сындааһына сыыйыллан
Сылайан барда,
Ахсым бэйэтэ ахсаата,
Дохсун бэйэтэ тохтоото,
Ийэ-хара көлөһүнэ
Иэнинэн халыйда,
9910	Аҕа көлөһүнэ
Арҕаһынан чаалыйда,
Тыына-быара кылгаата,
Көхсүн тыаһа күрдүргээтэ.
Сытынньаҥ мас үөнүн курдук
Сытыкан сыыҥа саккыраата,
Сир сиигин үөнүн курдук
Күөх көйүк көлөһүнэ
Сүүһүттэн саккыраата,
Саҥа төрөөбүт кулун курдук
9920	Бадьаалаан хаамта.
Ол буолбут күтүрү
Орто дойду оҕото 
Дьүрү Бөҕө
Киһилиэ баара дуо?
Биир күүстээх тэбиитинэн
Түҥнэри тэбэн түһэрэн баран,
Өргөстөөх үҥүүтүн ылан,
Хайҕахтаах хара быарын
Хайа тайан 
9930	Өлөрөн кэбистэ.
Көҥдөй көхсүн
Көҥүтэ тэпсэн,
Ый ыһыаҕа,
Күн күдэнэ,
Суор сэмсэтэ,
Кукаакы аһылыга оҥордо.
Бу кэнниттэн
Айыы оҕото Дьүрү Бөҕө
Адьарай бөҕөнү кытта
9940	Күөн көрсөммүн,
Күрэс былдьаһаммын
Ыраас этим 
Быртаҕырбыта буолуо дии санаан,
Күөл күөх далай уутунан
Этин-сиинин 
Хасты анньынан суунна.
Ол кэнниттэн ууттан тахсан,
Сиккиэр тыалга үрдэрэн
Этин-сиинин салгылатта.
9950	    Ол кэнниттэн дьиэҕэ кэлбитигэр,
Дьиэлээхтэр уруйдуу-айхаллыы көрсүбүттэр.

Дьүрү Бөҕө
Кыыһын дьонугар хас да хоммут,
Ол кэнниттэн 
Уоллаах кыыс холбоһор
Урууларын малааһынын оҥорбуттар,
Онно уол ийэлээх аҕатын
Хорула Боотуру уонна 
Сардаана Куону уонна
9960	Балтын Ахсыма Куону
Ыҥыран бэлиэтээбиттэрэ үһү.

Ол кэнниттэн 
Дьүрү Бөҕө
Кэргэнин сүгүннэрэн, 
Дьонун ааҕы кытта
Дойдутугар айаннаабыттар.
Дойдуларыгар этэҥҥэ айаннаан тиийэннэр,
Дьэ, хайа аайы
Үөһэттэн үргүөр үргүйбэккэ,
9970	Алларааттан аргыар аргыйбакка,
Үүт турааннык, 
Үчүгэй баҕайытык
9973	Олорбуттара эбитэ үһү.

